
1  ܘܡܢ ܒܬܪ ܕܡܝܬ ܡܘܫܐ ܥܒܕܗ ܕܡܪܝܐ ܐܡܪ ܡܪܝܐ ܠܝܫܘܥ ܒܪ ܢܘܢ ܡܫܡܫܢܗ ܕܡܘܫܐ 2 ܡܘܫܐ ܥܒܕܝ ܡܝܬ ܩܘܡ ܥܒܪ ܝܘܪܕܢܢ ܗܢܐ ܐܢܬ ܘܟܠܗ ܥܡܐ ܗܢܐ ܠܐܪܥܐ ܕܝܗܒ ܐܢܐ ܠܗܘܢ ܠܒܢܝ ܐܝܣܪܐܝܠ 3 ܟܠ ܐܬܪܐ ܕܬܕܪܘܨ ܒܗ ܦܣܬܐ ܕܪܓܠܟܘܢ ܠܟܘܢ ܢܗܘܐ ܐܝܟ ܕܐܡܪܬ ܠܡܘܫܐ 4  ܡܢ ܡܕܒܪܐ ܘܛܘܪܐ ܕܠܒܢܢ ܗܢܐ ܘܥܕܡܐ ܠܦܪܬ ܢܗܪܐ ܪܒܐ ܘܟܠܗ ܐܪܥܐ ܕܚܝܬܝܐ ܘܥܕܡܐ ܠܝܡܐ ܪܒܐ ܒܝܬ ܡܥܪܒܝ ܫܡܫܐ ܢܗܘܐ ܬܚܘܡܟܘܢ 5  ܘܠܐ ܢܩܘܡ ܐܢܫ ܩܕܡܝܟܘܢ ܟܠܗܘܢ ܝܘܡܬܐ ܕܚܝܝܟܘܢ ܘܐܝܟܢܐ ܕܗܘܝܬ ܥܡ ܡܘܫܐ ܐܗܘܐ ܥܡܟ ܠܐ ܐܪܦܝܟ ܘܠܐ ܐܫܒܘܟ 6  ܐܬܚܝܠ ܘܐܬܥܫܢ ܛܒ ܡܛܘܠ ܕܐܢܬ ܬܘܪܬܝܘܗܝ ܠܥܡܐ ܗܢܐ ܐܪܥܐ ܕܐܝܡܝܬ ܠܐܒܗܝܗܘܢ ܠܡܬܠ ܠܗܘܢ 7  ܒܠܚܘܕ ܐܬܚܝܠ ܘܐܬܥܫܢ ܛܒ ܠܡܛܪ ܘܠܡܥܒܕ ܟܠ ܢܡܘܣܐ ܕܦܩܕܟ ܡܘܫܐ ܥܒܕܝ ܠܐ ܬܥܒܪ ܡܢܗܘܢ ܠܐ ܠܝܡܝܢܐ ܘܠܐ ܠܣܡܠܐ ܡܛܠ ܕܬܨܠܚ ܒܟܠ ܕܬܗܠܟ 8  ܘܠܐ ܢܥܢܕ ܗܢܐ ܣܦܪܐ ܕܢܡܘܣܐ ܡܢ ܦܘܡܟ ܐܠܐ ܗܘܝܬ ܪܢܐ ܒܗ ܒܠܠܝܐ ܘܒܐܝܡܡܐ ܘܬܛܪ ܘܬܥܒܕ ܟܠ ܕܟܬܝܒ ܒܗ ܕܬܨܠܚ ܘܬܟܫܪ 9  ܗܐ ܦܩܕܬܟ ܐܬܚܝܠ ܘܐܬܥܫܢ ܠܐ ܬܕܚܠ ܘܠܐ ܬܙܘܥ ܡܛܠ ܕܥܡܟ ܗܘ ܡܪܝܐ ܐܠܗܟ ܐܬܪ ܕܐܙܠ ܐܢܬ܀ 10  ܘܦܩܕ ܝܫܘܥ ܠܫܠܝܛܢܐ ܕܥܡܐ ܘܠܣܦܪܘܗܝ ܘܐܡܪ ܠܗܘܢ 11  ܥܒܪܘ ܒܓܘ ܡܫܪܝܬܐ ܘܦܩܕܘ ܠܥܡܐ ܘܐܡܪܘ ܠܗܘܢ ܛܝܒܘ ܠܟܘܢ ܙܘܕܐ ܡܛܠ ܕܡܟܐ ܠܬܠܬܐ ܝܘܡܝܢ ܥܒܪܝܢ ܐܢܬܘܢ ܝܘܪܕܢܢ ܗܢܐ ܠܡܥܠ ܠܡܐܪܬ ܠܐܪܥܐ ܕܡܪܝܐ ܐܠܗܟܘܢ ܝܗܒ ܠܟܘܢ ܠܡܐܪܬܗ܀ 12  ܘܠܪܘܒܝܠ ܘܠܓܕ ܘܠܦܠܓܗ ܕܫܒܛܐ ܕܡܢܫܐ ܐܡܪ ܝܫܘܥ 13  ܐܬܕܟܪܘ ܦܬܓܡܐ ܕܦܩܕܟܘܢ ܡܘܫܐ ܥܒܕܗ ܕܡܪܝܐ ܘܐܡܪ ܠܟܘܢ ܡܪܝܐ ܐܠܗܟܘܢ ܡܢܝܚ ܠܟܘܢ ܘܝܗܒ ܠܟܘܢ ܐܪܥܐ ܗܕܐ 14  ܢܫܝܟܘܢ ܘܐܝܩܪܬܟܘܢ ܘܩܢܝܢܟܘܢ ܢܬܒܘܢ ܒܐܪܥܐ ܕܝܗܒ ܠܟܘܢ ܡܘܫܐ ܒܥܒܪܐ ܕܝܘܪܕܢܢ ܘܐܢܬܘܢ ܥܒܪܘ ܟܕ ܡܙܝܢܝܢ ܐܢܬܘܢ ܩܕܡ ܐܚܝܟܘܢ ܟܠܟܘܢ ܓܢܒܪܝ ܚܝܠܐ ܘܥܕܪܘ ܐܢܘܢ 15  ܥܕܡܐ ܕܢܢܝܚ ܡܪܝܐ ܠܐܚܝܟܘܢ ܐܟܘܬܟܘܢ ܘܢܐܪܬܘܢ ܐܦ ܗܢܘܢ ܐܪܥܐ ܕܡܪܝܐ ܐܠܗܟܘܢ ܝܗܒ ܠܗܘܢ ܘܬܗܦܟܘܢ ܠܐܪܥܐ ܕܝܪܬܘܬܟܘܢ ܘܬܐܪܬܘܢܗ ܕܝܗܒ ܠܟܘܢ ܡܘܫܐ ܥܒܕܗ ܕܡܪܝܐ ܒܥܒܪܐ ܕܝܘܪܕܢܢ ܡܢ ܡܕܢܚܝ ܫܡܫܐ 16  ܘܥܢܘ ܒܢܝ ܪܘܒܝܠ ܘܒܢܝ ܓܕ ܘܒܢܝ ܡܢܫܐ ܘܐܡܪܘ ܠܝܫܘܥ ܟܠ ܕܦܩܕ ܐܢܬ ܠܢ ܢܥܒܕ ܘܠܐܝܟܐ ܕܬܫܕܪܢ ܢܐܙܠ 17  ܘܐܝܟܢܐ ܕܫܡܥܝܢ ܗܘܝܢ ܠܡܘܫܐ ܗܟܢܐ ܢܫܡܥܟ ܒܠܚܘܕ ܡܪܝܐ ܐܠܗܟ ܢܗܘܐ ܥܡܟ ܐܝܟܢܐ ܕܗܘܐ ܥܡ ܡܘܫܐ 18  ܘܟܠ ܐܢܫ ܕܢܬܚܪܐ ܥܡܟ ܘܠܐ ܢܫܡܥ ܡܠܬܟ ܠܟܠ ܡܕܡ ܕܦܩܕ ܐܢܬ ܠܗ ܢܬܩܛܠ ܒܠܚܘܕ ܐܬܚܝܠ ܘܐܬܥܫܢ܀ 

1  ܘܫܕܪ ܝܫܘܥ ܒܪ ܢܘܢ ܠܐܪܥܐ ܕܐܝܪܝܚܘ ܘܐܙܠܘ ܘܥܠܘ ܠܘܬ ܐܢܬܬܐ ܙܢܝܬܐ ܕܫܡܗ ܪܚܒ ܘܒܬܘ ܬܡܢ 2  ܘܐܬܐܡܪ ܠܡܠܟܐ ܕܐܝܪܝܚܘ ܕܗܐ ܓܒܪܐ ܐܬܘ ܠܗܪܟܐ ܒܠܠܝܐ ܡܢ ܒܢܝ ܐܝܣܪܝܠ ܠܡܓܫ ܐܪܥܐ 3  ܘܫܕܪ ܡܠܟܐ ܕܐܝܪܝܚܘ ܠܘܬ ܪܚܒ ܘܐܡܪ ܠܗ ܐܦܩܝ ܓܒܪܐ ܕܥܠܘ ܠܘܬܟܝ ܒܠܠܝܐ ܡܛܠ ܕܠܡܓܫ ܐܪܥܢ ܐܬܘ 4  ܘܕܒܪܬ ܐܢܬܬܐ ܠܬܪܝܗܘܢ ܓܒܪܐ ܘܛܫܝܬ ܐܢܘܢ ܘܐܡܪܬ ܫܪܝܪܐܝܬ ܐܬܘ ܠܘܬܝ ܓܒܪܐ ܘܠܐ ܝܕܥܬ ܡܢ  ܐܝܡܟܐ ܐܢܘܢ 5  ܘܟܕ ܗܘܐ ܙܒܢܐ ܕܡܬܬܚܕ ܬܪܥܐ ܒܪܡܫܐ ܢܦܩܘ ܠܗܘܢ ܘܠܐ ܝܕܥܬ ܠܐܝܟܐ ܐܙܠܘ ܦܘܩܘ ܥܓܠ ܒܬܪܗܘܢ ܡܛܠ ܕܡܕܪܟܝܢ ܐܢܬܘܢ ܠܗܘܢ 6  ܘܗܝ ܐܣܩܬ ܐܢܘܢ ܠܐܓܪܐ ܘܛܫܝܬ ܐܢܘܢ ܒܝܬ ܟܪܣܒܢܐ ܕܟܬܢܐ ܕܣܝܡܝܢ ܗܘܘ ܠܗ ܥܠ ܐܓܪܐ 7  ܘܓܒܪܐ ܢܦܩܘ ܒܬܪܗܘܢ ܒܐܘܪܚܐ ܕܝܘܪܕܢܢ ܥܠ ܡܥܒܪܬܐ ܘܬܪܥܐ ܐܚܕܘ ܡܢ ܒܬܪ ܕܢܦܩܘ ܪܕܘܦܐ ܒܬܪ ܗܢܘܢ ܓܫܘܫܐ 8  ܘܗܢܘܢ ܥܕܡܐ ܠܗܫܐ ܠܐ ܫܟܒܘ ܗܘܘ ܘܗܝ ܣܠܩܬ ܠܘܬܗܘܢ ܠܐܓܪܐ 9  ܘܐܡܪܬ ܠܓܒܪܐ ܝܕܥܬ ܕܐܫܠܡܗ ܠܟܘܢ ܡܪܝܐ ܠܐܪܥܐ ܘܢܦܠܬ ܕܚܠܬܟܘܢ ܥܠܝܢ ܘܐܦ ܕܚܠܘ ܟܘܠܗܘܢ ܥܡܘܪܝܗ ܕܐܪܥܐ ܡܢ ܩܕܡܝܟܘܢ 10  ܡܛܠ ܕܫܡܥܢ ܕܐܘܒܫ ܡܪܝܐ ܡܝܐ ܕܝܡܐ ܕܣܘܦ ܡܢ ܩܕܡܝܟܘܢ ܟܕ ܢܦܩܬܘܢ ܡܢ ܡܨܪܝܢ ܘܡܕܡ ܕܥܒܕܬܘܢ ܠܬܪܝܢ ܡܠܟܐ ܕܐܡܘܪܝܐ ܠܣܝܚܘܢ ܘܠܥܘܓ ܕܚܪܒܬܘܢ ܐܢܘܢ 11  ܘܟܕ ܫܡܥܢ ܙܥ ܠܒܢ ܘܠܐ ܐܫܬܚܪܬ ܪܘܚܐ ܒܐܢܫ ܡܢܢ ܡܢ ܩܕܡܝܟܘܢ ܡܛܘܠ ܕܡܪܝܐ ܐܠܗܟܘܢ ܗܘܝܘ ܐܠܗܐ ܒܫܡܝܐ ܡܢ ܠܥܠ ܘܒܐܪܥܐ ܡܢ ܠܬܚܬ 12  ܡܟܝܠ ܐܝܡܘ ܠܝ ܒܡܪܝܐ ܡܛܠ ܕܥܒܕܬ ܒܟܘܢ ܛܝܒܘܬܐ ܘܥܒܕܘ ܐܦ ܐܢܬܘܢ ܒܝ ܘܒܒܝܬ ܐܒܝ ܛܝܒܘܬܐ ܘܗܒܘ ܠܝ ܐܬܐ ܕܩܘܫܬܐ 13  ܕܐܚܘ ܠܝ ܘܠܐܒܝ ܘܠܐܡܝ ܘܠܐܚܝ ܘܠܐܚܘܬܝ ܘܠܟܠ ܕܐܝܬ ܠܢ ܘܦܨܘ ܢܦܫܬܢ ܡܢ ܡܘܬܐ 14  ܘܐܡܪܘ ܠܗ ܓܒܪܐ ܢܦܫܬܢ ܕܝܠܢ ܝܗܒܝܢܢ ܚܠܦܝܟܘܢ ܠܡܘܬܐ ܐܠܐ ܕܝܢ ܡܚܘܝܢ ܐܢܬܘܢ ܡܠܬܐ ܗܕܐ ܘܡܐ ܕܝܗܒܗ ܠܢ ܡܪܝܐ ܠܐܪܥܐ ܗܕܐ ܥܒܕܝܢܢ ܥܡܟܝ ܛܝܒܘܬܐ ܘܩܘܫܬܐ 15  ܘܐܚܬܬ ܐܢܘܢ ܒܚܒܠܐ ܡܢ ܟܘܬܐ ܡܛܠ ܕܒܝܬܗ ܒܐܣܬܐ ܗܘܐ ܕܫܘܪܐ ܘܥܠ ܫܘܪܐ ܝܬܒܐ ܗܘܬ 16  ܘܐܡܪܬ ܠܗܘܢ ܒܛܘܪܐ ܛܘܪܐ ܙܠܘ ܕܠܡܐ ܢܦܓܥܘܢ ܒܟܘܢ ܗܢܘܢ ܕܢܦܩܘ ܒܬܪܟܘܢ ܘܐܬܛܫܘ ܬܡܢ ܬܠܬܐ ܝܘܡܝܢ ܥܕܡܐ ܕܗܦܟܝܢ ܘܗܝܕܝܢ ܬܐܙܠܘܢ ܒܐܘܪܚܟܘܢ 17  ܘܐܡܪܘ ܠܗ ܓܒܪܐ ܡܚܣܝܢ ܚܢܢ ܡܢ ܡܘܡܬܐ ܗܕܐ ܕܐܘܡܝܬܝܢ 18  ܗܐ ܚܢܢ ܥܐܠܝܢܢ ܠܐܪܥܐ ܚܘܛܐ ܕܝܢ ܕܙܚܘܪܝܬܐ ܩܛܘܪܝ ܒܟܘܬܐ ܕܐܚܬܬܝܢ ܡܢܗ ܘܠܐܒܘܟܝ ܘܠܐܡܟܝ ܘܠܐܚܝܟܝ ܘܠܟܠܗ ܒܝܬ ܐܒܘܟܝ ܐܥܠܝ ܠܘܬܟܝ ܠܓܘ ܒܝܬܐ 19  ܘܟܠ ܡܢ ܕܢܦܩ ܡܢ ܬܪܥܐ ܕܒܝܬܟܝ ܠܒܪ ܕܡܗ ܒܪܝܫܗ ܘܐܚܢܢ ܡܦܨܝܢܢ ܡܢ ܥܝܪܬܗ ܘܟܠ ܡܢ ܕܢܗܘܐ ܥܡܟܝ ܒܓܘ ܒܝܬܐ ܕܡܗ ܒܪܝܫܢ ܘܚܢܢ ܚܝܒܝܢܢ ܥܝܪܬܗ ܐܢ ܐܢܫ ܢܗܪܝܘܗܝ 20  ܘܐܢ ܬܚܘܝܢ ܡܠܬܐ ܗܕܐ ܗܘܝܢ ܡܚܣܝܢ ܡܢ ܡܘܡܬܐ ܕܐܘܡܝܬܝܢ 21  ܘܐܡܪܬ ܠܗܘܢ ܐܝܟ ܡܠܬܟܘܢ ܗܟܢܐ ܢܗܘܐ ܘܫܕܪܬ ܐܢܘܢ ܘܐܙܠܘ ܘܩܛܪܬ ܚܘܛܐ ܕܙܚܘܪܝܬܐ ܒܟܘܬܐ 22  ܘܐܙܠܘ ܠܛܘܪܐ ܘܐܝܬܒܘ ܬܡܢ ܬܠܬܐ ܝܘܡܝܢ ܥܕܡܐ ܕܗܦܟܘ ܗܢܘܢ ܕܐܙܠܘ ܒܬܪܗܘܢ ܠܡܐܬܐ ܘܒܥܘ ܐܢܘܢ ܗܢܘܢ ܕܢܦܩܘ ܒܬܪܗܘܢ ܒܟܠܗ ܐܘܪܚܐ ܘܟܕ ܠܐ ܐܫܟܚܘ ܐܢܘܢ 23  ܗܦܟܘ ܠܗܘܢ ܘܗܢܘܢ ܬܪܝܢ ܓܫܘܫܝܢ ܢܚܬܘ ܡܢ ܛܘܪܐ ܘܥܒܪܘ ܘܐܙܠܘ ܠܘܬ ܝܫܘܥ ܒܪ ܢܘܢ 

1  ܕܒܝܬ ܐܝܣܪܝܠ ܘܒܬܘ ܬܡܢ ܘܠܐ ܥܒܪܘ 2  ܘܡܢ ܒܬܪ ܬܠܬܐ ܝܘܡܝܢ ܥܒܪܘ ܫܠܝܛܢܐ ܒܓܘ ܡܫܪܝܬܐ 3  ܘܦܩܕܘ ܠܥܡܐ ܘܐܡܪܘ ܠܗܘܢ ܡܐ ܕܚܙܝܬܘܢ ܠܩܒܘܬܐ ܕܕܝܬܝܩܐ ܕܡܪܝܐ ܐܠܗܟܘܢ ܘܟܗܢܐ ܘܠܘܝܐ ܕܫܩܝܠܝܢ ܠܗ ܗܝܕܝܢ ܫܩܘܠܘ ܡܢ ܐܬܪܟܘܢ ܘܙܠܘ ܒܬܪܗ 4  ܘܢܗܘܐ ܪܚܝܩ ܒܝܢܝܟܘܢ ܘܠܩܒܘܬܐ ܐܝܟ ܬܪܝܢ ܐܠܦܝܢ ܐܡܝܢ ܒܠܚܘܕ ܒܡܫܘܚܬܐ ܠܐ ܬܬܩܪܒܘܢ ܠܘܬܗ ܡܛܠ ܕܬܕܥܘܢ ܐܘܪܚܐ ܕܬܐܙܠܘܢ ܒܗ ܡܛܠ ܕܠܐ ܥܒܪܬܘܢ ܒܐܘܪܚܐ ܡܢ ܐܬܡܠܝ ܘܡܢ ܡܢܬܡܠܝ 5  ܘܐܡܪ ܝܫܘܥ ܠܥܡܐ ܐܬܩܕܫܘ ܡܛܠ ܕܡܚܪ ܥܒܕ ܡܪܝܐ ܬܕܡܘܪܬܐ ܒܝܢܬܟܘܢ 6  ܘܐܡܪ ܝܫܘܥ ܠܟܗܢܐ ܫܩܘܠܘ ܩܐܒܘܬܐ ܕܕܝܬܩܐ ܘܥܒܪܘ ܩܕܡ ܥܡܐ ܘܫܩܠܘ ܩܐܒܘܬܐ ܕܕܝܬܝܩܐ ܘܥܒܪܘ ܩܕܡ ܥܡܐ܀ 7  ܘܐܡܪ ܡܪܝܐ ܠܝܫܘܥ ܡܢ ܝܘܡܢܐ ܐܫܪܐ ܠܡܘܪܒܘܬܟ ܒܥܝܢܝ ܟܠܗ ܐܝܣܪܝܠ ܕܢܕܥܘܢ ܕܐܝܟܢܐ ܕܗܘܝܬ ܥܡ ܡܘܫܐ ܐܗܘܐ ܐܦ ܥܡܟ 8  ܘܐܢܬ ܦܩܕ ܠܟܗܢܐ ܕܫܩܝܠܝܢ ܩܐܒܘܬܐ ܕܕܝܬܝܩܐ ܕܡܪܝܐ ܘܐܡܪ ܠܗܘܢ ܡܐ ܕܡܛܝܬܘܢ ܠܪܝܫ ܡܝܐ ܕܝܘܪܕܢܢ ܒܗ ܒܝܘܪܕܢܢ ܩܘܡܘ 9  ܘܐܡܪ ܝܫܘܥ ܠܒܢܝ ܐܝܣܪܝܠ ܩܪܘܒܘ ܠܗܪܟܐ ܘܫܡܥܘ ܡܠܘܗܝ ܕܡܪܝܐ ܐܠܗܟܘܢ 10  ܘܐܡܪ ܝܫܘܥ ܒܗܕܐ ܗܘܝܬܘܢ ܝܕܥܝܢ ܕܐܠܗܐ ܚܝܐ ܒܟܘܢ ܘܚܪܒ ܡܢ ܩܕܡܝܟܘܢ ܠܚܬܝܐ ܘܠܟܢܥܢܝܐ ܘܠܚܘܝܐ ܘܠܦܪܙܝܐ ܘܠܓܪܓܘܣܝܐ ܘܠܐܡܘܪܝܐ ܘܠܝܒܘܣܝܐ 11  ܕܗܐ ܩܐܒܘܬܐ ܕܕܝܬܝܩܐ ܕܡܪܝܐ ܡܪܗ ܕܟܠܗ ܐܪܥܐ ܩܕܡܝܟܘܢ ܒܝܘܪܕܢܢ 12  ܡܟܝܠ ܕܒܪܘ ܠܟܘܢ ܬܪܥܣܪ ܓܒܪܝܢ ܡܢ ܟܠܗܘܢ ܫܒܛܐ ܕܐܝܣܪܝܠ ܚܕ ܓܒܪܐ ܡܢ ܫܒܛܐ 13  ܘܡܐ ܕܐܬܬܢܝܚܝ ܦܣܬܐ ܕܪܓܠܝܗܘܢ ܕܟܗܢܐ ܕܫܩܝܠܝܢ ܩܐܒܘܬܐ ܕܕܝܬܝܩܐ ܕܡܪܝܐ ܡܪܗ ܕܟܠܗ ܐܪܥܐ ܒܡܝܐ ܕܝܘܪܕܢܢ ܡܝܐ ܕܝܘܪܕܢܢ ܢܬܦܠܓܘܢ ܡܝܐ ܕܢܚܬܝܢ ܡܢ ܠܥܠ ܢܩܘܡܘܢ ܐܝܟ ܕܒܙܩܐ ܚܕܐ ܠܣܛܪܐ ܚܕ 14  ܘܟܕ ܫܩܠܘ ܥܡܐ ܡܢ ܡܫܟܢܝܗܘܢ ܠܡܥܒܪ ܝܘܪܕܢܢ ܟܗܢܐ ܕܫܩܝܠܝܢ ܗܘܘ ܩܐܒܘܬܐ ܕܕܝܬܝܩܐ ܐܙܠܝܢ ܗܘܘ ܩܕܡ ܥܡܐ 15  ܘܟܕ ܡܛܝܘ ܫܩܝܠܝ ܩܐܒܘܬܐ ܥܕܡܐ ܠܝܘܪܕܢܢ ܪܓܠܝܗܘܢ ܕܟܗܢܐ ܕܫܝܩܝܠܝܢ ܗܘܘ ܩܐܒܘܬܐ ܐܨܛܒܥ ܒܣܦܪܝ ܡܝܐ ܘܝܘܪܕܢܢ ܡܠܐ ܗܘܐ ܣܦܐ ܒܣܦܐ ܟܠܗܘܢ ܝܘܡܬܐ ܕܚܨܕܐ܀ 16  ܘܩܡܘ ܡܝܐ ܕܢܚܬܝܢ ܗܘܘ ܡܢ ܠܥܠ ܩܡܘ ܐܝܟ ܕܒܙܩܐ ܚܕܐ ܠܣܛܪܐ ܚܕ ܐܪܚܩܘ ܛܒ ܡܢ ܐܪܡ ܩܪܝܬܐ ܕܐܝܬ ܥܠ ܓܢܒ ܨܪܬܡ ܘܕܢܚܬܝܢ ܠܝܡܐ ܕܡܥܪܒܐ ܝܡܐ ܕܡܠܚܐ ܓܡܪܘ ܘܐܬܦܠܓܘ ܥܡܐ ܕܝܢ ܥܒܪܘ ܠܘܩܒܠ ܐܝܪܝܚܘ 17  ܘܩܡܘ ܟܗܢܐ ܕܫܩܝܠܝܢ ܩܐܒܘܬܐ ܕܕܝܬܝܩܐ ܕܡܪܝܐ ܒܝܒܫܐ ܒܓܘ ܝܘܪܕܢܢ ܘܐܬܛܝܒܘ ܟܠܗܘܢ ܕܒܝܬ ܐܝܣܪܝܠ ܥܒܪܝܢ ܒܝܒܫܐ ܥܕܡܐ ܕܫܠܡܘ ܟܠܗ ܥܡܐ ܠܡܥܒܪ ܝܘܪܕܢܢ 

1  ܘܟܕ ܫܠܡܘ ܟܠܗ ܥܡܐ ܠܡܥܒܪ ܝܘܪܕܢܢ ܐܡܪ ܡܪܝܐ ܠܝܘܫܥ 2  ܕܒܪܘ ܠܟܘܢ ܡܢ ܥܡܐ ܬܪܥܣܪ ܓܒܪܝܢ ܚܕ ܓܒܪܐ ܡܢ ܫܒܛܐ 3  ܘܦܩܕ ܐܢܘܢ ܘܐܡܪ ܠܗܘܢ ܣܒܘ ܠܟܘܢ ܡܟܐ ܡܢ ܓܘ ܝܘܪܕܢܢ ܡܢ ܬܚܝܬ ܪܓܠܝܗܘܢ ܕܟܗܢܐ ܛܝܒܘ ܬܪܬܥܣܪܐ ܟܐܦܝܢ ܘܐܥܒܪܘ ܐܢܝܢ ܥܡܟܘܢ ܘܣܝܡܘ ܐܢܝܢ ܒܝܬ ܒܘܬܐ ܕܒܝܬܝܢ ܐܢܬܘܢ ܒܗ ܒܠܠܝܐ 4  ܘܩܪܐ ܝܫܘܥ ܠܬܪܥܣܪ ܓܒܪܝܢ ܗܢܘܢ ܕܛܝܒܘ ܡܢ ܒܢܝ ܐܝܣܪܝܠ ܚܕ ܓܒܪܐ ܡܢ ܫܒܛܐ 5  ܘܐܡܪ ܠܗܘܢ ܝܫܘܥ ܥܒܪܘ ܩܕܡ ܩܐܒܘܬܗ ܕܡܪܝܐ ܐܠܗܟܘܢ ܒܓܘ ܝܘܪܕܢܢ ܘܣܝܡܘ ܓܒܪ ܟܐܦܗ ܥܠ ܟܬܦܗ ܒܡܢܝܢܐ ܕܫܒܛܐ ܕܒܢܝ ܐܝܣܪܝܠ 6  ܡܛܠ ܕܬܗܘܐ ܐܬܐ ܗܕܐ ܒܝܢܬܟܘܢ ܕܟܕ ܢܫܐܠܘܢܟܘܢ ܒܢܝܟܘܢ ܡܢ ܡܚܪ ܘܢܐܡܪܘܢ ܠܟܘܢ ܡܢܐ ܐܢܝܢ ܟܐܦܐ ܗܠܝܢ 7  ܐܡܪܘ ܠܗܘܢ ܕܐܬܦܠܓܘ ܡܝܐ ܕܝܘܪܕܢܢ ܡܢ ܩܕܡ ܩܐܒܘܬܐ ܕܕܝܬܝܩܐ ܕܡܪܝܐ ܟܕ ܥܒܪܢ ܒܝܘܪܕܢܢ ܐܬܦܠܓܘ ܡܝܐ ܕܝܘܪܕܢܢ ܘܗܘܝ ܗܠܝܢ ܟܐܦܐ ܕܘܟܪܢܐ ܠܒܢܝ ܐܝܣܪܝܠ ܠܥܠܡ 8  ܘܥܒܕܘ ܗܟܢܐ ܒܢܝ ܐܝܣܪܝܠ ܐܝܟ ܕܦܩܕ ܐܢܘܢ ܝܫܘܥ ܘܫܩܠܘ ܬܪܬܥܣܪܐ ܟܐܦܝܢ ܡܢ ܓܘ ܝܘܪܕܢܢ ܐܝܟ ܕܐܡܪ ܡܪܝܐ ܠܝܫܘܥ ܒܡܢܝܢܐ ܕܫܒܛܐ ܕܒܢܝ ܐܝܣܪܝܠ ܘܐܥܒܪܘ ܐܢܝܢ ܥܡܗܘܢ ܠܒܝܬ ܒܘܬܐ ܘܫܒܩܘ ܐܢܝܢ ܬܡܢ 9  ܬܪܬܥܣܪܐ ܟܐܦܝܢ ܐܩܝܡܘ ܕܢܣܒܘ ܡܢ ܓܘ ܝܘܪܕܢܢ ܡܢ ܬܚܝܬ ܪܓܠܝܗܘܢ ܕܟܗܢܐ ܕܫܩܝܠܝܢ ܩܐܒܘܬܐ ܕܕܝܬܝܩܐ ܘܗܘܝ ܬܡܢ ܥܕܡܐ ܠܝܘܡܢܐ܀ 10  ܘܟܗܢܐ ܕܫܩܝܠܝܢ ܗܘܘ ܩܐܒܘܬܐ ܩܝܡܝܢ ܗܘܘ ܒܓܘ ܝܘܪܕܢܢ ܥܕܡܐ ܕܫܠܡܘ ܟܠܗܘܢ ܦܬܓܡܐ ܕܦܩܕ ܡܪܝܐ ܠܝܫܘܥ ܠܡܐܡܪ ܠܥܡܐ ܐܝܟܢܐ ܕܦܩܕܗ ܡܘܫܐ ܠܝܫܘܥ܀ ܘܐܣܬܪܗܒܘ ܥܡܐ ܘܥܒܪܘ 11  ܘܟܕ ܥܒܪܘ ܟܘܠܗ ܥܡܐ ܡܫܡܠܝܐܝܬ ܘܥܒܪܬ ܩܒܘܬܗ ܕܡܪܝܐ ܘܟܗܢܐ ܩܕܡ ܥܡܐ 12  ܘܥܒܪܘ ܒܢܝ ܪܘܒܝܠ ܘܒܢܝ ܓܕ ܘܦܠܓܗ ܕܫܒܛܐ ܕܡܢܫܐ ܟܕ ܡܙܝܢܝܢ ܩܕܡ ܒܢܝ ܐܝܣܪܝܠ ܐܝܟܢܐ ܕܐܡܪ ܠܗܘܢ ܡܘܫܐ 13  ܐܪܒܥܝܢ ܐܠܦܝܢ ܟܕ ܡܙܝܢܝܢ ܒܚܝܠܐ ܥܒܪܘ ܩܕܡ ܡܪܝܐ ܠܩܪܒܐ ܒܦܩܥܬܐ ܕܐܝܪܝܚܘ܀ 14  ܒܗ ܒܝܘܡܐ ܗܘ ܐܘܪܒ ܡܪܝܐ ܠܝܫܘܥ ܒܥܝܢܝ ܟܠܗ ܐܝܣܪܝܠ ܘܕܚܠܘ ܡܢܗ ܐܝܟܢܐ ܕܕܚܠܝܢ ܗܘܘ ܡܢ ܡܘܫܐ ܟܠܗܘܢ ܝܘܡܬܐ ܕܚܝܘܗܝ܀܀ 15  ܘܐܡܪ ܡܪܝܐ ܠܝܫܘܥ 16  ܦܩܕ ܠܟܗܢܐ ܕܫܩܝܠܝܢ ܩܐܒܘܬܐ ܕܣܗܕܘܬܐ ܘܢܣܩܘܢ ܡܢ ܓܘ ܝܘܪܕܢܢ 17  ܘܦܩܕ ܝܫܘܥ ܠܟܗܢܐ ܘܐܡܪ ܠܗܘܢ ܣܩܘ ܡܢ ܓܘ ܝܘܪܕܢܢ 18  ܘܟܕ ܣܠܩܘ ܗܘܘ ܟܗܢܐ ܕܫܩܝܠܝܢ ܩܒܘܬܐ ܕܕܝܬܩܐ ܕܡܪܝܐ ܡܢ ܓܘ ܝܘܪܕܢܢ ܣܡܟ ܦܣܬܐ ܕܪܓܠܝܗܘܢ ܕܟܗܢܐ ܒܝܒܫܐ ܘܗܦܟܘ ܡܝܐ ܕܝܘܪܕܢܢ ܠܕܘܟܬܗܘܢ ܘܗܠܟܘ ܐܝܟ ܕܡܢ ܩܕܝܡ ܥܠ ܟܠܗܘܢ ܣܦܪܘܗܝ ܕܝܘܪܕܢܢ 19  ܘܥܡܐ ܣܠܩܘ ܡܢ ܓܘ ܝܘܪܕܢܢ ܒܥܣܪܬܐ ܒܝܪܚܐ ܩܕܡܝܐ ܘܫܪܘ ܒܓܠܓܠܐ ܒܣܘܦܝ ܡܕܢܚܝܗ ܕܐܝܪܝܚܘ 20  ܘܬܪܬܥܣܪܐ ܟܐܦܝܢ ܗܠܝܢ ܕܢܣܒܘ ܡܢ ܓܘ ܝܘܪܕܢܢ ܐܩܝܡ ܐܢܝܢ ܝܫܘܥ ܒܓܠܓܠܐ 21  ܘܐܡܪ ܠܒܢܝ ܐܝܣܪܝܠ ܟܕ ܢܫܐܠܘܢܟܘܢ ܒܢܝܟܘܢ ܡܢ ܡܚܪ ܘܢܐܡܪܘܢ ܠܟܘܢ ܡܢܐ ܐܢܝܢ ܟܐܦܐ ܗܠܝܢ 22  ܚܘܘ ܐܢܝܢ ܠܒܢܝܟܘܢ ܘܐܡܪܘ ܠܗܘܢ ܕܒܝܒܫܐ ܥܒܪܘ ܒܢܝ ܐܝܣܪܝܠ ܝܘܪܕܢܢ ܗܢܐ 23  ܘܐܘܒܫ ܡܪܝܐ ܐܠܗܗܘܢ ܡܝܐ ܕܝܘܪܕܢܢ ܡܢ ܩܕܡܝܗܘܢ ܥܕܡܐ ܕܥܒܪܘ ܐܝܟ ܕܥܒܕ ܡܪܝܐ ܐܠܗܟܘܢ ܠܝܡܐ ܕܣܘܦ ܕܐܘܒܫܗ ܡܢ ܩܕܡܝܢ ܥܕܡܐ ܕܥܒܪܢ 24  ܕܢܕܥܘܢ ܟܠܗܘܢ ܥܡܡܐ ܕܐܪܥܐ ܐܝܕܗ ܕܡܪܝܐ ܕܚܝܠܬܢܝܐ ܗܝ ܘܬܕܚܠܘܢ ܠܡܪܝܐ ܐܠܗܟܘܢ ܟܠܗܘܢ ܝܘܡܬܐ܀܀ 

1  ܘܟܕ ܫܡܥܘ ܟܠܗܘܢ ܡܠܟܐ ܕܐܡܘܪܝܐ ܕܒܥܒܪܐ ܕܝܘܪܕܢܢ ܕܒܡܥܪܒܐ ܘܟܠܗܘܢ ܡܠܟܐ ܕܟܢܥܢ ܕܥܠ ܝܕ ܝܡܐ ܕܐܘܒܫ ܡܪܝܐ ܡܝܐ ܕܝܘܪܕܢܢ ܡܢ ܩܕܡ ܒܢܝ ܐܝܣܪܝܠ ܥܕܡܐ ܕܥܒܪܘ ܙܥ ܠܒܗܘܢ ܘܠܐ ܐܫܬܚܪܬ ܒܗܘܢ ܢܦܫܐ ܡܢ ܩܕܡ ܒܢܝ ܐܝܣܪܝܠ܀ 2  ܒܗ ܒܙܒܢܐ ܗܘ ܐܡܪ ܡܪܝܐ ܠܝܫܘܥ ܥܒܕ ܠܟ ܣܦܣܪܐ ܕܛܪܢܐ ܘܗܦܘܟ ܓܙܘܪ ܐܢܘܢ ܠܒܢܝ ܐܝܣܪܝܠ ܬܢܝܢܘܬ 3  ܘܥܒܕ ܠܗ ܝܫܘܥ ܣܦܣܪܐ ܕܛܪܢܐ ܘܓܙܪ ܐܢܘܢ ܠܒܢܝ ܐܝܣܪܝܠ ܬܢܝܢܘܬ ܒܪܡܬܐ ܕܥܘܪܠܐ 4  ܘܗܠܝܢ ܐܢܘܢ ܕܓܙܪ ܝܫܘܥ ܠܟܠ ܝܠܕܐ ܕܥܡܐ ܕܢܦܩܘ ܡܢ ܡܨܪܝܢ ܕܟܪܐ ܡܛܠ ܕܟܠܗܘܢ ܓܒܪܐ ܥܒܕܝ ܩܪܒܐ ܡܝܬܘ ܒܡܕܒܪܐ ܒܐܘܪܚܐ ܟܕ ܢܦܩܘ ܡܢ ܡܨܪܝܢ 5  ܡܛܠ ܕܓܙܝܪܝܢ ܗܘܘ ܟܠ ܥܡܐ ܕܢܦܩܘ ܘܟܠ ܥܡܐ ܕܐܬܝܠܕܘ ܒܡܕܒܪܐ ܕܐܘܪܚܐ ܟܕ ܢܦܩܘ ܡܢ ܡܨܪܝܢ ܠܐ ܓܙܪܘ 6  ܡܛܠ ܕܐܪܒܥܝܢ ܫܢܝܢ ܗܠܟܘ ܒܢܝ ܐܝܣܪܝܠ ܒܡܕܒܪܐ ܥܕܡܐ ܕܣܦܘ ܟܠܗ ܥܡܐ ܕܓܒܪܐ ܥܒܪܝ ܩܪܒܐ ܕܢܦܩܘ ܡܢ ܡܨܪܝܢ ܥܠ ܕܠܐ ܫܡܥܘ ܒܩܠܗ ܕܡܪܝܐ ܐܠܗܗܘܢ ܘܐܝܡܐ ܠܗܘܢ ܡܪܝܐ ܕܠܐ ܢܚܘܐ ܐܢܘܢ ܐܪܥܐ ܕܐܝܡܐ ܠܐܒܗܝܗܘܢ ܠܡܬܠ ܠܗܘܢ ܐܪܥܐ ܕܡܪܕܝܐ ܚܠܒܐ ܘܕܒܫܐ 7  ܘܠܒܢܝܗܘܢ ܕܗܘܘ ܡܢ ܒܬܪܗܘܢ ܠܗܘܢ ܓܙܪ ܝܫܘܥ ܡܛܠ ܕܥܘܪܠܝܢ ܗܘܘ ܘܠܐ ܓܙܝܪܝܢ ܗܘܘ 8  ܘܟܕ ܓܡܪܘ ܟܠܗ ܥܡܐ ܠܡܬܓܙܪܘ ܐܝܬܒܘ ܒܕܘܟܝܬܗܘܢ ܒܡܫܪܝܬܐ ܥܕܡܐ ܕܐܬܐܣܝܘ܀ 9  ܘܐܡܪ ܡܪܝܐ ܠܝܫܘܥ ܝܘܡܢܐ ܐܥܒܪܬ ܚܣܕܐ ܕܡܨܪܝܐ ܡܢܟܘܢ ܘܩܪܐ ܫܡܗ ܕܐܬܪܐ ܗܘ ܓܠܓܠܐ ܥܕܡܐ ܠܝܘܡܢܐ 10  ܘܫܪܘ ܒܢܝ ܐܝܣܪܝܠ ܒܓܠܓܠܐ ܘܥܒܕܘ ܦܨܚܐ ܒܐܪܒܥܣܪܐ ܒܝܪܚܐ ܩܕܡܝܐ ܒܪܡܫܐ ܒܦܩܥܬܐ ܕܐܝܪܝܚܘ 11  ܘܐܟܠܘ ܡܢ ܥܒܘܪܐ ܕܐܪܥܐ ܡܢ ܒܬܪ ܦܨܚܐ ܦܛܝܪܐ ܘܩܠܝܬܐ ܐܟܠܘ ܒܗ ܒܝܘܡܐ ܗܢܐ 12  ܘܐܫܬܩܠ ܡܢܢܐ ܡܢ ܒܬܪ ܝܘܡܐ ܟܕ ܐܟܠܘ ܡܢ ܥܒܘܪܐ ܕܐܪܥܐ ܘܠܐ ܗܘܐ ܬܘܒ ܡܢܢܐ ܠܒܢܝ ܐܝܣܪܝܠ ܘܐܟܠܘ ܡܢ ܥܠܠܬܗ ܕܐܪܥܐ ܕܟܢܥܢ ܒܗ ܒܫܢܬܐ ܗܝ܀ 13  ܘܟܕ ܗܘܐ ܝܫܘܥ ܒܦܩܥܬܐ ܕܐܝܪܝܚܘ ܐܪܝܡ ܥܝܢܘܗܝ ܘܚܙܐ ܓܒܪܐ ܚܕ ܩܐܡ ܠܩܘܒܠܗ ܘܣܝܦܗ ܫܡܝܛ ܘܐܚܝܕ ܒܐܝܕܗ ܘܐܙܠ ܝܫܘܥ ܠܘܬܗ ܘܐܡܪ ܠܗ ܡܢܢ ܐܢܬ ܐܘ ܡܢ ܒܥܠܕܒܒܝܢ 14  ܐܡܪ ܠܗ ܐܢܐ ܪܒ ܚܝܠܘܬܗ ܐܢܐ ܕܡܪܝܐ ܘܗܫܐ ܐܬܝܬ ܘܢܦܠ ܝܫܘܥ ܥܠ ܐܦܘܗܝ ܥܠ ܐܪܥܐ ܘܣܓܕ ܘܐܡܪ ܡܢܐ ܐܡܪ ܡܪܝ ܠܥܒܕܗ 15  ܘܐܡܪ ܪܒ ܚܝܠܘܬܗ ܕܡܪܝܐ ܠܝܫܘܥ ܫܪܝ ܡܣܢܝܟ ܡܢ ܪܓܠܝܟ ܡܛܠ ܕܕܘܟܬܐ ܕܩܐܡ ܐܢܬ ܒܗ ܩܕܝܫܐ ܗܝ ܘܥܒܕ ܝܫܘܥ ܗܟܢܐ 

1  ܘܐܝܪܝܚܘ ܐܚܝܕܐ ܗܘܬ ܡܢ ܩܕܡ ܒܢܝ ܐܝܣܪܝܠ ܘܠܝܬ ܗܘܐ ܕܢܦܩ ܘܠܐ ܕܥܐܠ܀ 2  ܘܐܡܪ ܡܪܝܐ ܠܝܫܘܥ ܚܙܝ ܕܐܫܠܡܬ ܒܐܝܕܝܟ ܠܐܝܪܝܚܘ ܘܠܡܠܟܗ ܘܠܟܠܗ ܚܝܠܗ 3  ܚܘܕܪܘܗ ܠܡܕܝܢܬܐ ܟܠܗܘܢ ܓܒܪܐ ܥܒܕܝ ܩܪܒܐ ܘܐܬܟܪܟܘܗ ܠܡܕܝܢܬܐ ܙܒܢܬܐ ܚܕܐ ܒܝܘܡܐ ܚܕ ܗܟܢܐ ܥܒܕܘ ܫܬܐ ܝܘܡܝܢ 4  ܘܫܒܥܐ ܟܗܢܐ ܢܫܩܠܘܢ ܩܪܢܬܐ ܘܢܝܒܒܘܢ ܩܕܡ ܩܒܘܬܐ ܘܠܝܘܡܐ ܕܫܒܥܐ ܐܬܟܪܟܘܗ ܠܡܕܝܢܬܐ ܫܒܥ ܙܒܢܝܢ ܘܟܗܢܐ ܢܩܪܘܢ ܒܩܪܢܬܐ 5  ܘܡܐ ܕܝܒܒܘ ܒܩܪܢܬܐ ܘܫܡܥܬܘܢ ܩܠܐ ܕܩܪܢܐ ܢܩܥܘܢ ܟܠܗ ܥܡܐ ܩܥܬܐ ܪܒܬܐ ܘܢܦܠ ܫܘܪܐ ܕܡܕܝܢܬܐ ܥܠ ܕܘܟܬܗ ܘܢܣܩܘܢ ܥܡܐ ܐܢܫ ܠܩܘܒܠܗ 6  ܘܩܪܐ ܝܫܘܥ ܒܪ ܢܘܢ ܠܟܗܢܐ ܘܐܡܪ ܠܗܘܢ ܫܩܘܠܘ ܩܒܘܬܐ ܕܕܝܬܩܝ)ܕܕܝܬܩܐ ( ܕܡܪܝܐ ܘܫܒܥܐ ܟܗܢܝܢ ܢܫܩܠܘܢ ܫܒܥ ܩܪܢܢ ܘܢܝܒܒܘܢ ܩܕܡ ܩܒܘܬܗ ܕܡܪܝܐ 7  ܘܐܡܪ ܠܥܡܐ ܥܒܪܘ ܘܐܬܟܪܟܘ ܠܡܕܝܢܬܐ ܘܐܝܠܝܢ ܕܡܙܝܢܝܢ ܢܥܒܪܘܢ ܩܕܡ ܩܒܘܬܐ ܕܡܪܝܐ 8 ܘܐܝܟ ܕܐܡܪ ܝܫܘܥ ܠܥܡܐ ܫܒܥܐ ܟܗܢܝܢ ܫܩܝܠܝܢ  ܗܘܘ ܫܒܥ ܩܪܢܢ ܘܡܝܒܒܝܢ ܗܘܘ ܩܕܡ ܩܒܘܬܗ ܕܡܪܝܐ ܘܩܪܝܢ ܗܘܘ ܒܩܪܢܬܐ ܘܩܒܘܬܐ ܕܕܝܬܩܐ ܕܡܪܝܐ ܐܬܝܐ ܗܘܬ ܒܬܪܗܘܢ 9  ܘܕܡܙܝܢܝܢ ܗܘܘ ܐܙܠܝܢ ܗܘܘ ܩܕܡ ܟܗܢܐ ܕܩܪܝܢ ܗܘܘ ܒܩܪܢܬܐ ܘܕܡܟܢܫܝܢ ܐܙܠܝܢ ܗܘܘ ܒܬܪ ܩܒܘܬܐ ܘܡܗܠܟܝܢ ܗܘܘ ܘܩܪܝܢ ܗܘܘ ܒܩܪܢܬܐ 10  ܘܠܥܡܐ ܦܩܕ ܝܫܘܥ ܘܐܡܪ ܠܐ ܬܩܥܘܢ ܘܠܐ ܬܫܡܥܘܢ ܩܠܟܘܢ ܘܡܠܐ ܠܐ ܬܦܘܩ ܡܢ ܦܘܡܟܘܢ ܥܕܡܐ ܠܝܘܡܐ ܕܐܡܪ ܠܟܘܢ ܕܩܥܘ ܘܗܝܕܝܢ ܬܩܥܘܢ 11  ܘܐܬܟܪܟܬ ܩܒܘܬܗ ܕܡܪܝܐ ܠܡܕܝܢܬܐ ܙܒܢܬܐ ܚܕܐ ܘܐܬܘ ܠܡܫܪܝܬܐ ܘܒܬܘ ܒܡܫܪܝܬܐ 12  ܘܩܕܡ ܝܫܘܥ ܒܫܦܪܐ ܘܫܩܠܘ ܟܗܢܐ ܩܒܘܬܗ ܕܡܪܝܐ 13  ܘܫܒܥܐ ܟܗܢܝܢ ܫܩܝܠܝܢ ܗܘܘ ܫܒܥ ܩܪܢܢ ܘܐܙܠܝܢ ܗܘܘ ܩܕܡ ܩܒܘܬܗ ܕܡܪܝܐ ܘܡܗܠܟܝܢ ܗܘܘ ܘܩܪܝܢ ܒܩܪܢܬܐ ܘܐܝܠܝܢ ܕܡܙܝܢܝܢ ܗܘܘ ܐܙܠܝܢ ܗܘܘ ܩܕܡܝܗܘܢ ܘܕܡܟܢܫܝܢ ܗܘܘ ܐܙܠܝܢ ܗܘܘ ܒܬܪ ܩܒܘܬܗ ܕܡܪܝܐ ܘܩܪܝܢ ܗܘܘ ܒܩܪܢܬܐ 14  ܘܐܬܟܪܟܘܗ ܠܡܕܝܢܬܐ ܗܝ ܒܝܘܡܐ ܕܬܪܝܢ ܙܒܢܬܐ ܚܕܐ ܘܗܦܟܘ ܠܗܘܢ ܠܡܫܪܝܬܐ ܗܟܢܐ ܥܒܕܝܢ ܗܘܘ ܫܬܬܝܗܘܢ ܝܘܡܬܐ 15  ܘܒܝܘܡܐ ܕܫܒܥܐ ܩܕܡܘ ܒܫܦܪܐ ܘܐܬܟܪܟܘܗ ܠܡܕܝܢܬܐ ܐܝܟ ܢܡܘܣܐ ܗܢܐ ܫܒܥ ܙܒܢܝܢ ܒܠܚܘܕ ܕܝܢ ܒܗ ܒܗܘ ܝܘܡܐ ܐܬܟܪܟܘܗ ܫܒܥ ܙܒܢܝܢ 16  ܘܒܙܒܢܬܐ ܗܝ ܕܫܒܥ ܩܪܘ ܟܗܢܐ ܒܩܪܢܬܐ ܘܐܡܪ ܝܫܘܥ ܠܥܡܐ ܩܥܘ ܡܛܠ ܕܐܫܠܡܗ ܠܟܘܢ ܡܪܝܐ ܠܡܕܝܢܬܐ 17  ܘܬܗܘܢ ܡܕܝܢܬܐ ܗܕܐ ܘܟܠ ܕܐܝܬ ܒܗ ܚܪܡܐ ܠܡܪܝܐ ܒܠܚܘܕ ܠܪܚܒ ܙܢܝܬܐ ܐܚܘ ܠܗ ܘܠܟܠ ܕܐܝܬ ܥܡܗ ܒܒܝܬܐ ܡܛܘܠ ܕܛܫܝܬ ܠܗܢܘܢ ܓܫܘܫܐ ܕܫܕܪܢ܀ 18  ܐܢܬܘܢ ܕܝܢ ܗܘܝܬܘܢ ܙܗܝܪܝܢ ܡܢ ܚܪܡܐ ܕܠܐ ܬܛܫܘܢ ܘܬܣܒܘܢ ܡܢ ܚܪܡܐ ܘܬܥܒܕܘܢܗ ܠܡܫܪܝܬܐ ܕܐܝܣܪܝܠ ܚܪܡܐ ܘܬܕܠܚܘܢܗ 19  ܟܠ ܣܐܡܐ ܘܕܗܒܐ ܘܡܐܢܐ ܕܢܚܫܐ ܘܕܦܪܙܠܐ ܩܕܝܫܝܢ ܐܢܘܢ ܠܡܪܝܐ ܠܒܝܬ ܓܙܗ ܕܡܪܝܐ ܢܥܠܘܢ 20  ܘܩܥܐ ܥܡܐ ܘܩܪܘ ܒܩܪܢܬܐ ܘܟܕ ܫܡܥܘ ܥܡܐ ܩܠܐ ܕܩܪܢܬܐ ܩܥܐ ܥܡܐ ܩܥܬܐ ܪܒܬܐ ܕܛܒ ܘܢܦܠ ܫܘܪܐ ܥܠ ܕܘܟܬܗ ܘܣܠܩܘ ܥܡܐ ܠܡܕܝܢܬܐ ܐܢܫ ܠܩܘܒܠܗ ܘܟܒܫܘܗ ܠܡܕܝܢܬܐ 21  ܘܚܪܒܘ ܠܟܠ ܕܐܝܬ ܒܗ ܡܢ ܓܒܪܐ ܘܥܕܡܐ ܠܢܫܐ ܘܡܢ ܛܠܝܐ ܘܥܕܡܐ ܠܩܫܝܫܐ ܘܥܕܡܐ ܠܬܘܪܐ ܘܥܕܡܐ ܠܥܢܐ ܘܠܚܡܪܐ ܚܪܒܘ ܒܦܘܡܐ ܕܣܝܦܐ 22  ܘܠܬܪܝܢ ܓܒܪܝܢ ܗܢܘܢ ܕܓܫܘܗ ܠܐܪܥܐ ܐܡܪ ܝܫܘܥ ܥܘܠܘ ܠܒܝܬ ܐܢܬܬܐ ܗܝ ܙܢܝܬܐ ܘܐܦܩܘܗ ܡܢ ܬܡܢ ܠܗ ܠܐܢܬܬܐ ܘܠܟܠ ܕܐܝܬ ܠܗ ܐܝܟܢܐ ܕܐܝܡܝܬܘܢ ܠܗ 23  ܘܐܙܠܘ ܓܫܘܫܐ ܘܐܦܩܘܗ ܠܪܚܒ ܘܠܐܒܘܗ ܘܠܐܡܗ ܘܠܐܚܝܗ ܘܠܟܠ ܕܐܝܬ ܠܗ ܘܠܟܠܗ ܫܪܒܬܗ ܐܦܩܘ ܘܐܫܪܝܘ ܐܢܘܢ ܠܒܪ ܡܢ ܡܫܪܝܬܐ ܕܐܝܣܪܝܠ 24  ܘܠܡܕܝܢܬܐ ܐܘܩܕܘܗ ܒܢܘܪܐ ܘܠܟܠ ܕܐܝܬ ܒܗ ܒܠܚܘܕ ܠܕܗܒܐ ܘܠܣܐܡܐ ܘܠܡܐܢܐ ܕܢܚܫܐ ܘܕܦܪܙܠܐ ܐܝܬܝܘ ܠܒܝܬ ܓܙܗ ܕܡܪܝܐ 25  ܘܠܪܚܒ ܙܢܝܬܐ ܘܠܒܝܬ ܐܒܘܗ ܘܠܟܠ ܕܐܝܬ ܠܗ ܐܚܝ ܝܫܘܥ ܘܝܬܒܬ ܒܓܘ ܒܢܝ ܐܝܣܪܝܠ ܥܕܡܐ ܠܝܘܡܢܐ ܡܛܠ ܕܛܫܝܬ ܓܫܘܫܐ ܕܫܕܪ ܝܫܘܥ ܠܡܓܫ ܠܐܝܪܝܚܘ 26  ܘܐܝܡܐ ܝܫܘܥ ܒܙܒܢܐ ܗܘ ܘܐܡܪ ܠܝܛ ܗܘ ܓܒܪܐ ܩܕܡ ܡܪܝܐ ܕܢܩܘܡ ܘܢܒܢܝܗ ܠܡܕܝܢܬܐ ܗܕܐ ܐܝܪܝܚܘ ܒܒܘܟܪܗ ܢܒܢܝܗ ܘܒܙܥܘܪܗ ܢܩܝܡ ܬܪܥܝܗ܀ 27  ܘܗܘܐ ܡܪܝܐ ܥܡ ܝܫܘܥ ܘܫܡܥܗ ܐܙܠ ܗܘܐ ܒܟܠܗ ܐܪܥܐ 

1  ܘܐܥܠܝܘ ܒܢܝ ܐܝܣܪܝܠ ܥܘܠܐ ܒܚܪܡܐ ܘܢܣܒ ܥܟܪ ܒܪ ܟܪܡܝ ܒܪ ܙܒܕܝ ܒܪ ܙܪܚ ܡܢ ܫܒܛܐ ܕܝܗܘܕܐ ܘܢܣܒ ܡܢ ܚܪܡܐ ܘܛܫܝ ܘܐܬܚܡܬ ܪܘܓܙܗ ܕܡܪܝܐ ܥܠ ܒܢܝ ܐܝܣܪܝܠ܀ 2  ܘܫܕܪ ܝܫܘܥ ܓܒܪܐ ܡܢ ܐܝܪܝܚܘ ܠܥܝ ܕܥܠ ܓܢܒ ܒܝܬ ܐܘܢ ܡܢ ܡܕܢܚܐ ܕܒܝܬ ܐܝܠ ܘܐܡܪ ܠܗܘܢ ܣܩܘ ܓܘܫܘ ܐܪܥܐ ܘܣܠܩܘ ܓܒܪܐ ܘܓܫܘܗ ܠܥܝ 3  ܘܗܦܟܘ ܠܘܬ ܝܫܘܥ ܘܐܡܪܝܢ ܠܗ ܠܐ ܢܣܩ ܟܠܗ ܥܡܐ ܐܠܐ ܐܝܟ ܬܪܝܢ ܬܠܬܐ ܐܠܦܝܢ ܓܒܪܝܢ ܢܣܩܘܢ ܢܚܪܒܘܢܗ ܠܥܝ ܠܐ ܬܫܕܪ ܠܟܠܗ ܥܡܐ ܡܛܠ ܕܙܥܘܪܝܢ ܐܢܘܢ 4  ܘܣܠܩܘ ܡܢ ܥܡܐ ܠܬܡܢ ܐܝܟ ܬܠܬܐ ܐܠܦܝܢ ܓܒܪܝܢ ܘܥܪܩܘ ܠܗܘܢ ܡܢ ܩܕܡ ܐܢܫܝܗ ܕܥܝ 5  ܘܚܪܒܘ ܐܢܫܝܗ ܕܥܝ ܡܢ ܐܝܣܪܐܝܠ ܬܠܬܝܢ ܘܫܬܐ ܓܒܪܝܢ ܘܪܕܦܘ ܐܢܘܢ ܩܕܡ ܬܪܥܐ ܥܕܡܐ ܕܐܬܬܒܪܘ ܘܡܚܘ ܒܗܘܢ ܡܚܘܬܐ ܘܙܥ ܠܒܗ ܕܥܡܐ ܘܗܘܘ ܐܝܟ ܡܝܐ 6  ܘܨܪܝ ܝܫܘܥ ܠܒܘܫܘܗܝ ܘܢܦܠ ܥܠ ܐܦܘܗܝ ܥܠ ܐܪܥܐ ܩܕܡ ܩܒܘܬܗ ܕܡܪܝܐ ܥܕܡܐ ܠܪܡܫܐ ܗܘ ܘܩܫܝܫܐ ܕܐܝܣܪܝܠ ܘܐܪܡܝܘ ܥܦܪܐ ܥܠ ܪܝܫܝܗܘܢ 7  ܘܐܡܪ ܝܫܘܥ ܐܘܢ ܡܪܝܐ ܐܠܗܐ ܠܡܢܐ ܐܥܒܪܬܝܗܝ ܠܥܡܐ ܗܢܐ ܝܘܪܕܢܢ ܕܬܫܠܡܢ ܒܐܝܕܐ ܕܐܡܘܪܝܐ ܐܠܘ ܐܝܬܒܢ ܗܘܝܢ ܠܢ ܟܝ ܒܥܒܪܐ ܕܝܘܪܕܢܢ 8  ܘܡܢܐ ܡܟܝܠ ܐܡܪ ܕܐܦܢܝ ܐܝܣܪܝܠ ܩܕܠܗ ܩܕܡ ܒܥܠܕܒܒܘܗܝ 9  ܘܢܫܡܥܘܢ ܟܢܥܢܝܐ ܘܟܠܗܘܢ ܥܡܘܪܝܗ ܕܐܪܥܐ ܘܢܬܟܢܫܘܢ ܥܠܝܢ ܘܢܘܒܕܘܢ ܫܡܢ ܡܢ ܐܦܝ ܐܪܥܐ ܘܡܢܐ ܥܒܕ ܐܢܬ ܕܝܢ ܠܫܡܟ ܪܒܐ 10  ܘܐܡܪ ܡܪܝܐ ܠܝܫܘܥ ܩܘܡ ܠܟ ܠܡܢܐ ܐܪܡܐ ܐܢܬ ܥܠ ܐܦܝܟ ܥܠ ܐܪܥܐ 11  ܚܛܐ ܐܝܣܪܝܠ ܘܥܒܪܘ ܥܠ ܦܘܩܕܢܐ ܕܦܩܕܬ ܐܢܘܢ ܘܢܣܒܘ ܡܢ ܚܪܡܐ ܐܦ ܓܢܒܘ ܐܦ ܟܕܒܘ ܘܛܫܝܘ ܒܡܢܝܗܘܢ 12  ܘܠܐ ܢܫܟܚܘܢ ܬܘܒ ܒܢܝ ܐܝܣܪܝܠ ܠܡܩܡ ܩܕܡ ܒܥܠܕܒܒܝܗܘܢ ܐܠܐ ܩܕܠܗܘܢ ܢܦܢܘܢ ܩܕܡ ܒܥܠܕܒܒܝܗܘܢ ܡܛܠ ܕܗܘܘ ܠܚܪܡܐ ܘܬܘܒ ܠܐ ܐܗܘܐ ܥܡܗܘܢ ܐܠܐ ܐܢ ܐܦܪܩܬܘܢ ܚܪܡܐ ܡܢ ܒܝܢܬܟܘܢ 13  ܩܘܡ ܙܡܢܝܗܝ ܠܥܡܐ ܗܢܐ ܘܐܡܪ ܐܙܕܡܢܘ ܡܚܪ ܡܛܠ ܕܗܟܢܐ ܐܡܪ ܡܪܝܐ ܐܠܗܐ ܕܐܝܣܪܝܠ ܚܪܡܐ ܒܓܘܟ ܐܝܣܪܝܠ ܬܘܒ ܠܐ ܡܫܟܚ ܐܢܬ ܠܡܩܡ ܩܕܡ ܒܥܠܕܒܒܝܟ ܥܕܡܐ ܕܬܦܪܩܘܢ ܚܪܡܐ ܡܢ ܒܝܢܬܟܘܢ܀ 14  ܘܒܨܦܪܐ ܩܪܒܘ ܫܒܛܝܟܘܢ ܘܫܒܛܐ ܕܢܐܚܕܝܘܗܝ ܡܪܝܐ ܢܬܩܪܒ ܠܫܪܒܬܐ ܘܫܪܒܬܐ ܕܢܐܚܕܝܗ ܡܪܝܐ ܬܬܩܪܒ ܠܒܬܝܢ ܘܒܝܬܐ ܕܢܐܚܕܝܘܗܝ ܡܪܝܐ ܢܬܩܪܒ ܠܓܒܪܝܢ 15  ܘܡܢ ܕܡܬܬܚܕ ܒܗ ܒܚܪܡܐ ܢܐܩܕ ܒܢܘܪܐ ܗܘ ܘܟܠܡܕܡ ܕܐܝܬ ܠܗ ܥܠ ܕܥܒܪ ܥܠ ܦܘܩܕܢܗ ܕܡܪܝܐ ܘܥܠ ܕܥܒܕ ܥܘܠܐ ܒܐܝܣܪܝܠ܀ 16  ܘܩܕܡ ܝܫܘܥ ܒܨܦܪܐ ܘܩܪܒܗ ܠܐܝܣܪܝܠ ܠܫܒܛܝܢ ܘܐܬܬܚܕ ܫܒܛܐ ܕܝܗܘܕܐ 17  ܘܩܪܒ ܫܒܛܐ ܕܝܗܘܕܐ ܠܫܪܒܬܐ ܘܐܬܬܚܕܬ ܫܪܒܬܐ ܕܙܪܚ ܘܩܪܒ ܫܪܒܬܐ ܕܙܪܚ ܠܒܬܝܢ ܘܐܬܬܚܕ ܙܒܕܝ 18  ܘܩܪܒ ܒܝܬܗ ܠܓܒܪܝܢ ܘܐܬܬܚܕ ܥܟܪ ܒܪ ܟܪܡܝ ܒܪ ܙܒܕܝ ܒܪ ܙܪܚ ܡܢ ܫܪܒܬܐ ܕܝܗܘܕܐ 19  ܘܐܡܪ ܝܫܘܥ ܠܥܟܪ ܗܒ ܪܒܘܬܐ ܠܡܪܝܐ ܐܠܗܐ ܕܐܝܣܪܝܠ ܘܗܒ ܠܗ ܬܘܕܝܬܐ ܘܚܘܐ ܡܕܡ ܕܥܒܕܬ ܘܠܐ ܬܛܫܐ ܡܢܝ 20  ܥܢܐ ܥܟܪ ܘܐܡܪ ܠܝܫܘܥ ܫܪܝܪܐܝܬ ܐܢܐ ܚܛܝܬ ܠܡܪܝܐ ܐܠܗܐ ܕܐܝܣܪܝܠ ܘܗܟܢܐ ܥܒܕܬ 21  ܚܙܝܬ ܒܒܙܬܐ ܐܡܠܐ ܚܕܐ ܒܒܠܝܬܐ ܘܫܦܝܪܐ ܗܘܬ ܘܡܐܬܝܢ ܡܬܩܠܝܢ ܕܣܐܡܐ ܘܠܫܢܐ ܚܕ ܕܕܗܒܐ ܕܬܩܠ ܚܡܫܝܢ ܡܬܩܠܝܢ ܘܪܓܬ ܐܢܘܢ ܘܢܣܒܬ ܐܢܘܢ ܘܗܐ ܛܡܝܪܝܢ ܠܝ ܒܐܪܥܐ ܒܡܫܟܢܝ ܘܣܐܡܐ ܡܢ ܠܬܚܬ 22  ܘܫܕܪ ܝܫܘܥ ܓܒܪܐ ܘܪܗܛܘ ܠܡܫܟܢܗ ܘܚܙܘ ܕܛܡܝܪܝܢ ܒܡܫܟܢܗ ܘܣܐܡܐ ܡܢ ܠܬܚܬ 23  ܘܢܣܒܘ ܐܢܘܢ ܡܢ ܡܫܟܢܗ ܘܐܝܬܝܘ ܐܢܘܢ ܠܘܬ ܝܫܘܥ ܘܠܘܬ ܟܠܗ ܐܝܣܪܝܠ ܘܣܡ ܐܢܘܢ ܩܕܡ ܡܪܝܐ 24  ܘܕܒܪܗ ܝܫܘܥ ܠܥܟܪ ܒܪ ܙܪܚ ܘܢܣܒ ܠܣܐܡܐ ܘܠܐܡܠܐ ܘܠܠܫܢܐ ܕܕܗܒܐ ܘܕܒܪ ܠܒܢܘܗܝ ܘܠܒܢܬܗ ܘܠܬܘܪܘܗܝ ܘܠܚܡܪܗ ܘܠܥܢܗ ܘܠܡܫܟܢܗ ܘܠܟܠ ܡܕܡ ܕܐܝܬ ܠܗ ܘܠܟܠܗ ܐܝܣܪܝܠ ܥܡܗ ܘܐܣܩ ܐܢܘܢ ܠܥܘܡܩܐ ܕܥܟܪ 25  ܘܐܡܪ ܠܗ ܝܫܘܥ ܠܡܢܐ ܕܠܚܬܢ ܢܕܠܚܟ ܡܪܝܐ ܒܝܘܡܐ ܗܢܐ ܘܪܓܡܘܗܝ ܒܟܐܦܐ ܟܠܗ ܐܝܣܪܝܠ ܠܗ ܘܠܟܠ ܕܐܝܬ ܠܗ ܘܐܘܩܕܘ ܐܢܘܢ ܒܢܘܪܐ 26  ܘܐܩܝܡܘ ܥܠܘܗܝ ܝܓܪܐ ܕܟܐܦܐ ܪܘܪܒܬܐ ܥܕܡܐ ܠܝܘܡܢܐ ܘܐܬܬܢܝܚ ܡܪܝܐ ܡܢ ܚܡܬܐ ܕܪܘܓܙܗ ܡܛܠ ܗܢܐ ܐܬܩܪܝ ܫܡܗ ܕܐܬܪܐ ܗܘ ܥܘܡܩܐ ܕܥܟܪ ܥܕܡܐ ܠܝܘܡܢܐ܀ 

1  ܘܐܡܪ ܡܪܝܐ ܠܝܫܘܥ ܠܐ ܬܕܚܠ ܘܠܐ ܬܙܘܥ ܕܒܪ ܥܡܟ ܠܟܠܗ ܥܡܐ ܘܥܒܕ ܩܪܒܐ ܘܩܘܡ ܣܩ ܠܥܝ ܡܛܠ ܕܐܫܠܡܬܗ ܒܐܝܕܝܟ ܠܡܠܟܐ ܕܥܝ ܘܠܥܡܗ ܘܠܡܕܝܢܬܗ ܘܠܐܪܥܗ 2  ܘܥܒܕ ܠܥܝ ܘܠܡܠܟܗ ܐܝܟ ܕܥܒܕܬ ܠܐܝܪܝܚܘ ܘܠܡܠܟܗ ܒܠܚܘܕ ܕܝܢ ܒܙܬܐ ܘܒܥܝܪܐ ܒܘܙܘ ܠܟܘܢ ܘܐܟܡܢܘ ܠܟܘܢ ܟܡܐܢܐ ܡܢ ܒܣܬܪܗ ܕܡܕܝܢܬܐ܀ 3  ܘܩܡ ܝܫܘܥ ܘܟܠܗ ܥܡܐ ܥܒܕܝ ܩܪܒܐ ܠܡܣܩ ܠܥܝ ܘܓܒܐ ܝܫܘܥ ܬܠܬܐ ܐܠܦܝܢ ܓܒܪܝܢ ܕܓܢܒܪܝܢ ܒܚܝܠܗܘܢ ܘܫܕܪ ܐܢܘܢ ܒܠܠܝܐ 4  ܘܦܩܕ ܐܢܘܢ ܘܐܡܪ ܠܗܘܢ ܚܙܘ ܡܐ ܕܟܡܢܝܢ ܐܢܬܘܢ ܥܠ ܡܕܝܢܬܐ ܡܢ ܒܣܬܪܗ ܕܡܕܝܢܬܐ ܠܐ ܬܪܚܩܘܢ ܛܒ ܡܢܗ ܡܢ ܡܕܝܢܬܐ ܘܗܘܝܬܘܢ ܡܛܝܒܝܢ ܟܠܟܘܢ 5  ܘܐܢܐ ܘܥܡܐ ܕܐܝܬ ܥܡܝ ܢܬܩܪܒ ܠܡܕܝܢܬܐ ܘܡܐ ܕܢܦܩܘ ܠܐܘܪܥܢ ܐܝܟ ܕܒܩܕܡܝܬܐ ܗܐ ܥܪܩܝܢܢ ܡܢ ܩܕܡܝܗܘܢ 6  ܘܢܦܩܝܢ ܒܬܪܢ ܘܪܕܦܝܢ ܠܢ ܡܢ ܡܕܝܢܬܐ ܡܛܠ ܕܐܡܪܝܢ ܕܥܪܩܝܢ ܐܢܘܢ ܡܢ ܩܕܡܝܢ ܐܝܟ ܕܒܩܕܡܝܬܐ ܘܚܢܢ ܗܐ ܥܪܩܝܢܢ ܡܢ ܩܕܡܝܗܘܢ 7  ܘܐܢܬܘܢ ܩܘܡܘ ܡܢ ܟܡܐܢܟܘܢ ܘܚܘܪܒܘܗ ܠܡܕܝܢܬܐ ܘܢܫܠܡܝܗ ܡܪܝܐ ܐܠܗܟܘܢ ܒܐܝܕܝܟܘܢ 8  ܘܡܐ ܕܐܚܕܬܘܢܗ ܠܡܕܝܢܬܐ ܐܘܩܕܘܗ ܒܢܘܪܐ ܘܐܝܟ ܡܠܬܗ ܕܡܪܝܐ ܥܒܕܘ ܘܚܙܘ ܕܝܢ ܕܦܩܕܬܟܘܢ 9  ܘܫܕܪ ܝܫܘܥ ܘܐܙܠܘ ܠܒܝܬ ܟܡܐܢܐ ܘܐܝܬܒܘ ܒܝܢܬ ܒܝܬ ܐܝܠ ܠܥܝ ܡܢ ܡܥܪܒܝܗ ܕܡܕܝܢܬܐ ܘܒܬ ܝܫܘܥ ܒܠܠܝܐ ܗܘ ܒܓܘ ܥܡܐ 10  ܘܩܕܡ ܝܫܘܥ ܒܨܦܪܐ ܘܡܢܝܗܝ ܠܥܡܐ ܘܣܠܩ ܗܘ ܘܣܒܐ ܕܐܝܣܪܝܠ ܠܥܝ ܩܕܡ ܥܡܐ 11  ܘܟܠܗܘܢ ܓܒܪܐ ܩܪܒܬܢܐ ܕܥܡܗ ܣܠܩܘ ܘܩܪܒܘ ܠܩܘܒܠܗ ܕܡܕܝܢܬܐ ܘܫܪܘ ܡܢ ܓܪܒܝܝܗ ܕܥܝ ܘܢܚܠܐ ܐܝܬ ܗܘܐ ܒܝܢܬܗܘܢ ܠܥܝ 12  ܘܕܒܪ ܝܫܘܥ ܚܡܫܐ ܐܠܦܝܢ ܓܒܪܝܢ ܘܐܘܬܒ ܐܢܘܢ ܒܟܡܐܢܐ ܒܝܢܬ ܒܝܬ ܐܝܠ ܠܥܝ ܡܢ ܡܥܪܒܝܗ ܕܡܕܝܢܬܐ 13  ܘܥܒܕܗ ܠܥܡܗ ܘܠܟܠܗ ܡܫܪܝܬܗ ܡܢ ܓܪܒܝܝܗ ܕܡܕܝܢܬܐ ܘܢܛܪܝ ܥܩܒܐ ܡܢ ܡܥܪܒܝܗ ܕܡܕܝܢܬܐ ܘܐܙܠ ܝܫܘܥ ܒܠܠܝܐ ܗܘ ܒܓܘ ܥܡܐ 14  ܘܟܕ ܚܙܐ ܡܠܟܐ ܕܥܝ ܐܣܬܪܗܒ ܘܩܡܘ ܢܦܩܘ ܐܢܫܝܗ ܕܡܕܝܢܬܐ ܠܐܘܪܥܗ ܕܐܝܣܪܝܠ ܘܗܘܘ ܟܠܗ ܥܡܐ ܕܥܝ ܒܦܩܥܬܐ ܘܥܡܐ ܠܐ ܝܕܥ ܗܘܐ ܕܟܡܐܢܐ ܐܝܬ ܗܘܐ ܠܗܘܢ ܡܢ ܒܣܬܪܗ ܕܡܕܝܢܬܐ 15  ܘܐܬܒܕܪ ܝܫܘܥ ܘܟܠܗ ܐܝܣܪܝܠ ܡܢ ܩܕܡܝܗܘܢ ܠܡܥܪܩ ܒܐܘܪܚܐ ܕܡܕܒܪܐ 16  ܘܩܥܐ ܟܠܗ ܥܡܐ ܕܥܝ ܠܡܪܕܦ ܒܬܪܗܘܢ ܘܪܕܦܘ ܒܬܪ ܝܫܘܥ ܘܐܣܬܪܩܘ ܠܗܘܢ ܡܢ ܡܕܝܢܬܐ 17  ܘܠܐ ܐܫܬܚܪ ܐܢܫ ܒܥܝ ܘܒܒܝܬ ܐܝܠ ܕܠܐ ܢܦܩܘ ܒܬܪ ܐܝܣܪܝܠ ܘܫܒܩܘܗ ܠܡܕܝܢܬܐ ܟܕ ܦܬܝܚܐ ܘܪܕܦܘ ܒܬܪ ܐܝܣܪܝܠ܀ 18  ܘܐܡܪ ܡܪܝܐ ܠܝܫܘܥ ܐܪܝܡ ܒܢܝܙܟܐ ܕܒܐܝܕܟ ܥܠ ܥܝ ܡܛܠ ܕܒܐܝܕܝܟ ܐܫܠܡܬܗ ܘܐܪܝܡ ܝܫܘܥ ܒܢܝܙܟܐ ܕܐܚܝܕ ܗܘܐ ܒܐܝܕܗ ܥܠ ܡܕܝܢܬܐ 19  ܘܟܡܐܢܐ ܩܡ ܡܣܪܗܒܐܝܬ ܡܢ ܕܘܟܬܗ ܘܪܗܛܘ ܚܦܝܛܐܝܬ ܐܝܟ ܡܦܢܐ ܐܝܕܐ ܘܥܠܘ ܠܡܕܝܢܬܐ ܘܐܚܕܘܗ ܘܐܣܬܪܗܒܘ ܘܐܘܩܕܘܗ ܠܡܕܝܢܬܐ ܒܢܘܪܐ 20  ܘܐܬܦܢܝܘ ܐܢܫܐ ܕܥܝ ܠܒܣܬܪܗܘܢ ܘܚܙܘ ܕܣܠܩ ܬܢܢܗ ܕܡܕܝܢܬܗܘܢ ܥܕܡܐ ܠܫܡܝܐ ܘܠܐ ܐܘܦܝܘ ܠܡܥܪܩ ܠܟܐ ܘܠܟܐ ܘܥܡܐ ܕܐܝܣܪܝܠ ܕܥܪܩ ܗܘܐ ܒܡܕܒܪܐ ܐܬܗܦܟ ܥܠ ܪܕܘܦܘܗܝ 21  ܘܝܫܘܥ ܘܟܠܗ ܐܝܣܪܝܠ ܚܙܘ ܕܟܒܫܗ ܟܡܐܢܐ ܠܡܕܝܢܬܐ ܘܣܠܩ ܬܢܢܗ ܕܡܕܝܢܬܐ ܘܗܦܟܘ ܚܪܒܘ ܐܢܘܢ ܠܐܢܫܝܗ ܕܥܝ 22  ܘܗܠܝܢ ܢܦܩܘ ܡܢ ܡܕܝܢܬܐ ܠܐܘܪܥܗܘܢ ܘܗܘܘ ܠܗܘܢ ܐܢܫܝܗ ܕܥܝ ܒܡܨܥܬܗ ܕܐܝܣܪܝܠ ܘܗܠܝܢ ܡܟܐ ܘܗܠܝܢ ܡܟܐ ܘܚܪܒܘ ܐܢܘܢ ܘܣܪܝܕܐ ܠܐ ܫܒܩܘ ܠܗܘܢ 23  ܘܠܡܠܟܐ ܕܥܝ ܐܚܕܘܗܝ ܟܕ ܚܝ ܘܩܪܒܘܗܝ ܠܘܬ ܝܫܘܥ 24  ܘܟܕ ܓܡܪ ܐܝܣܪܝܠ ܠܡܚܪܒ ܠܟܠܗܘܢ ܥܡܘܪܝܗ ܕܥܝ ܒܚܩܠܬܐ ܘܒܡܕܒܪܐ ܪܕܦܝܢ ܗܘܘ ܠܗܘܢ ܘܢܦܠܘ ܟܠܗܘܢ ܒܦܘܡܐ ܕܚܪܒܐ ܥܕܡܐ ܕܓܡܪܘ ܘܗܦܟܘ ܟܠܗ ܐܝܣܪܝܠ ܠܥܝ ܘܚܪܒܘܗ ܒܦܘܡܐ ܕܚܪܒܐ 25  ܘܟܠܗܘܢ ܕܢܦܠܘ ܒܝܘܡܐ ܗܘ ܡܢ ܓܒܪܐ ܘܥܕܡܐ ܠܢܫܐ ܬܪܥܣܪ ܐܠܦܝܢ ܟܠܗܘܢ ܐܢܫܐ ܕܥܝ 26  ܘܝܫܘܥ ܠܐ ܐܗܦܟ ܐܝܕܗ ܕܐܪܝܡ ܗܘܐ ܒܢܝܙܟܐ ܥܕܡܐ ܕܚܪܒ ܐܢܘܢ ܠܟܠܗܘܢ ܥܡܘܪܝܗ ܕܥܝ 27  ܒܠܚܘܕ ܒܥܝܪܐ ܘܒܙܬܐ ܕܡܕܝܢܬܐ ܗܝ ܒܙܘ ܠܗܘܢ ܒܢܝ ܐܝܣܪܝܠ ܐܝܟ ܡܠܬܗ ܕܡܪܝܐ ܕܦܩܕ ܠܝܫܘܥ 28  ܘܐܘܩܕܗ ܝܫܘܥ ܠܥܝ ܘܥܒܕܗ ܬܠܠܐ ܚܪܒܐ ܠܥܠܡ ܥܕܡܐ ܠܝܘܡܢܐ 29  ܘܠܡܠܟܗ ܕܥܝ ܙܩܦܗ ܥܠ ܩܝܣܐ ܥܕܡܐ ܠܙܒܢܐ ܕܪܡܫܐ ܘܟܕ ܥܪܒܬ ܫܡܫܐ ܦܩܕ ܝܫܘܥ ܘܐܚܬܘܗ ܠܫܠܕܐ ܡܢ ܩܝܣܐ ܘܐܪܡܝܘܗ ܒܡܥܠܢܐ ܕܬܪܥܐ ܕܡܕܝܢܬܐ ܘܐܩܝܡܘ ܥܠܘܗܝ ܝܓܪܐ ܕܟܐܦܐ ܪܘܪܒܬܐ ܥܕܡܐ ܠܝܘܡܢܐ 30  ܗܝܕܝܢ ܒܢܐ ܝܫܘܥ ܡܕܒܚܐ ܠܡܪܝܐ ܐܠܗܐ ܕܐܝܣܪܝܠ ܒܛܘܪܐ ܕܓܒܠ 31  ܐܝܟ ܕܦܩܕ ܡܘܫܐ ܥܒܕܗ ܕܡܪܝܐ ܠܒܢܝ ܐܝܣܪܝܠ ܐܝܟ ܕܟܬܝܒ ܒܣܦܪܐ ܕܢܡܘܣܐ ܕܡܘܫܐ ܡܕܒܚܐ ܕܟܐܦܐ ܫܠܡܠܡܬܐ ܕܠܐ ܢܦܠ ܥܠܝܗܝܢ ܦܪܙܠܐ ܘܩܪܒܘ ܥܠܘܗܝ ܝܩܕܐ ܫܠܡܐ ܠܡܪܝܐ ܘܕܒܚܘ ܕܒܚܬܐ 32  ܘܟܬܒ ܬܡܢ ܥܠ ܟܐܦܐ ܗܠܝܢ ܕܡܕܒܚܐ ܦܪܫܓܢܐ ܕܢܡܘܣܗ ܕܡܘܫܐ ܕܟܬܒ ܩܕܡ ܒܢܝ ܐܝܣܪܐܝܠ 33  ܘܟܠܗ ܐܝܣܪܝܠ ܘܩܫܝܫܘܗܝ ܘܣܦܪܘܗܝ ܘܕܝܢܘܗܝ ܩܝܡܝܢ ܡܟܐ ܘܡܟܐ ܡܢ ܬܪܝܗܘܢ ܣܛܪܝܗ ܕܩܒܘܬܐ ܠܘܩܒܠ ܟܗܢܐ ܘܠܘܝܐ ܕܫܩܝܠܝܢ ܩܒܘܬܐ ܕܕܝܬܩܐ ܕܡܪܝܐ ܦܠܓܗܘܢ ܠܘܩܒܠ ܛܘܪܐ ܕܓܪܙܝܡ ܘܦܠܓܗܘܢ ܠܘܩܒܠ ܛܘܪܐ ܕܓܒܠ ܐܝܟܢܐ ܕܦܩܕ ܡܘܫܐ ܥܒܕܗ ܕܡܪܝܐ ܠܡܒܪܟܘ  ܠܐܝܣܪܝܠ ܐܝܟ ܕܡܢ ܩܕܝܡ 34  ܘܡܢ ܒܬܪܟܢ ܩܪܐ ܝܫܘܥ ܟܠܗܘܢ ܦܬܓܡܘܗܝ ܕܢܡܘܣܐ ܒܘܪܟܬܐ ܘܠܘܛܬܐ ܟܠܗܘܢ ܕܟܬܝܒܢ ܒܣܦܪܐ ܕܢܡܘܣܐ 35  ܠܐ ܫܒܩ ܚܕܐ ܡܠܬܐ ܡܢ ܟܠ ܕܦܩܕ ܡܘܫܐ ܕܠܐ ܩܪܐ ܝܫܘܥ ܩܕܡ ܟܠܗ ܟܢܘܫܬܐ ܕܐܝܣܪܝܠ ܘܩܕܡ ܢܫܐ ܘܩܕܡ ܛܠܝܐ ܘܩܕܡ ܬܘܬܒܐ ܕܒܝܢܬܗܘܢ܀ 

1  ܘܟܕ ܫܡܥܘ ܟܠܗܘܢ ܡܠܟܐ ܕܐܝܬ ܒܥܒܪܐ ܕܝܘܪܕܢܢ ܒܛܘܪܐ ܘܒܦܩܥܬܐ ܘܒܟܠܗܘܢ ܣܦܪܘܗܝ ܕܝܡܐ ܪܒܐ ܕܠܘܩܒܠ ܠܒܢܢ ܚܬܝܐ ܘܐܡܘܪܝܐ ܘܟܢܥܢܝܐ ܘܦܪܙܝܐ ܘܚܘܝܐ ܘܝܒܘܣܝܐ 2  ܐܬܟܢܫܘ ܐܟܚܕܐ ܠܡܥܒܕ ܩܪܒܐ ܥܡ ܝܫܘܥ ܘܥܡ ܐܝܣܪܝܠ ܡܢ ܚܕ ܦܘܡ 3  ܘܥܡܘܪܐ ܕܓܒܥܘܢ ܫܡܥܘ ܡܕܡ ܕܥܒܕ ܝܫܘܥ ܠܥܝ ܘܠܐܝܪܝܚܘ 4  ܘܥܒܕܘ ܐܦ ܗܢܘܢ ܒܥܪܝܡܘܬܐ ܘܐܙܠܘ ܐܙܕܘܕܘ ܘܐܪܡܝܘ ܣܩܐ ܒܠܝܐ ܥܠ ܚܡܪܗܘܢ ܘܙܩܐ ܕܚܡܪܐ ܕܒܠܝܢ ܘܡܒܙܥܢ ܘܡܨܪܪܢ 5  ܘܡܣܢܐ ܕܒܠܝܝܢ ܘܛܪܡܝܣܝܬܐ ܣܐܝܢܝܢ ܗܘܘ ܒܪܓܠܝܗܘܢ ܘܢܚܬܐ ܒܠܝܐ ܠܒܝܫܝܢ ܗܘܘ ܘܠܚܡܐ ܕܙܘܕܝܗܘܢ ܝܒܫܘ ܘܗܘܐ ܠܗ ܦܓܘܪܐ 6  ܘܐܬܘ ܠܘܬ ܝܫܘܥ ܠܡܫܪܝܬܐ ܠܓܠܓܠܐ ܘܐܡܪܘ ܠܗ ܘܠܕܒܝܬ ܐܝܣܪܐܝܠ ܡܢ ܐܬܪܐ ܪܚܝܩܐ ܐܬܝܢ ܗܫܐ ܗܒܘ ܠܢ ܝܡܝܢܐ 7  ܘܐܡܪܝܢ ܕܒܝܬ ܐܝܣܪܝܠ ܠܚܘܝܐ ܐܢ ܠܘܬܢ ܥܡܪܝܢ ܐܢܬܘܢ ܠܡܢܐ ܗܘܝܐ ܠܟܘܢ ܝܡܝܢܐ 8  ܘܐܡܪܘ ܠܝܫܘܥ ܥܒܕܝܟ ܚܢܢ ܐܡܪ ܠܗܘܢ ܝܫܘܥ ܐܝܡܟܐ ܐܢܬܘܢ ܘܡܢ  ܐܝܡܟܐ ܐܬܝܬܘܢ 9  ܘܐܡܪܘ ܠܗ ܡܢ ܐܪܥܐ ܡܢ ܐܬܪܐ ܕܪܚܝܩ ܛܒ ܐܬܘ ܥܒܕܝܟ ܠܫܡܗ ܕܡܪܝܐ ܐܠܗܟ ܡܛܠ ܕܫܡܥܢ ܫܡܗ ܘܟܠ ܡܕܡ ܕܥܒܕ ܒܡܨܪܝܢ 10  ܘܟܠ ܕܥܒܕ ܠܬܪܝܗܘܢ ܡܠܟܐ ܕܐܡܘܪܝܐ ܕܒܥܒܪܐ ܕܝܘܪܕܢܢ ܠܣܝܚܘܢ ܡܠܟܐ ܕܚܫܒܘܢ ܘܠܥܘܓ ܡܠܟܐ ܕܡܬܢܝܢ ܕܝܬܒ ܗܘܐ ܒܥܣܬܪܘܬ 11  ܘܐܡܪܘ ܠܢ ܩܫܝܫܝܢ ܘܟܠܗܘܢ ܥܡܘܪܝܗ ܕܐܪܥܢ ܣܒܘ ܥܡܟܘܢ ܙܘܕܐ ܠܐܘܪܚܐ ܘܙܠܘ ܠܐܘܪܥܗܘܢ ܘܐܡܪܘ ܠܗܘܢ ܕܥܒܕܝܟܘܢ ܚܢܢ ܡܟܝܠ ܗܒܘ ܠܢ ܝܡܝܢܐ 12  ܘܐܡܪܘ ܠܝܫܘܥ ܗܢܐ ܠܚܡܢ ܟܕ ܚܡܝܡ ܐܙܕܘܕܢܝܗܝ ܡܢ ܒܬܝܢ ܒܝܘܡܐ ܕܢܦܩܢ ܠܡܐܬܐ ܠܘܬܟܘܢ ܘܗܫܐ ܗܐ ܐܝܒܫ ܘܗܘܐ ܦܓܘܪܐ 13  ܘܗܠܝܢ ܙܩܐ ܕܚܡܪܐ ܡܠܝܢ ܐܢܝܢ ܟܕ ܚܕܬܢ ܘܗܐ ܐܬܒܙܥ ܘܗܠܝܢ ܢܚܬܝܢ ܘܡܣܢܝܢ ܟܕ ܚܕܬܝܢ ܢܣܒܢ ܐܢܘܢ ܠܢ ܘܗܐ ܒܠܝܘ ܡܛܠ ܕܛܒ ܣܓܝܐܐ ܗܘܬ ܐܘܪܚܐ 14  ܘܢܣܒܘ ܓܒܪܐ ܗܠܝܢ ܡܢ ܙܘܕܝܗܘܢ ܘܐܙܠܘ ܘܡܢ ܦܘܡܗ ܕܡܪܝܐ ܠܐ ܫܐܠܘ 15  ܘܥܒܕ ܠܗܘܢ ܝܫܘܥ ܫܠܡܐ ܘܝܗܒ ܠܗܘܢ ܝܡܝܢܐ ܠܚܝܝܗܘܢ ܘܐܝܡܘ ܠܗܘܢ ܪܘܪܒܢܐ ܕܟܢܘܫܬܐ 16  ܘܡܢ ܒܬܪ ܬܠܬܐ ܝܘܡܝܢ ܡܢ ܒܬܪ ܕܝܗܒ ܠܗܘܢ ܝܡܝܢܐ ܫܡܥܘ ܕܩܪܝܒܝܢ ܐܢܘܢ ܠܗܘܢ ܘܒܝܢܬܗܘܢ ܫܪܝܢ 17  ܘܫܩܠܘ ܒܢܝ ܐܝܣܪܝܠ ܘܐܬܘ ܠܩܘܪܝܗܘܢ ܒܝܘܡܐ ܕܬܠܬܐ ܘܫܡܗܐ ܕܩܘܪܝܗܘܢ ܓܒܥܘܢ ܘܟܦܝܪܐ ܘܥܝܪܘܬ ܘܩܘܪܝܬ ܢܥܪܝܢ 18  ܘܠܐ ܩܛܠܘ ܐܢܘܢ ܒܢܝ ܐܝܣܪܝܠ ܡܛܘܠ ܕܐܝܡܘ ܠܗܘܢ ܪܘܪܒܢܐ ܕܟܢܘܫܬܐ ܒܡܪܝܐ ܐܠܗܐ ܕܐܝܣܪܝܠ ܘܪܛܢܝܢ ܗܘܘ ܘܪܝܒܝܢ ܟܠܗ ܟܢܘܫܬܐ ܥܠ ܪܘܪܒܢܐ 19  ܘܐܡܪܝܢ ܪܘܪܒܢܐ ܕܟܢܘܫܬܐ ܚܢܢ ܐܝܡܝܢ ܠܗܘܢ ܒܡܪܝܐ ܐܠܗܐ ܕܐܝܣܪܝܠ ܡܟܝܠ ܠܐ ܡܫܟܚܝܢܢ ܠܡܗܪܘ ܐܢܘܢ 20  ܗܟܢܐ ܕܝܢ ܥܒܕܝܢܢ ܘܡܚܝܢܢ ܠܗܘܢ ܕܠܐ ܢܗܘܐ ܥܠܝܢ ܪܘܓܙܐ ܡܛܠ ܡܘܡܬܐ ܕܐܝܡܝܢ ܠܗܘܢ 21  ܘܐܡܪܝܢ ܪܘܪܒܢܐ ܠܒܢܝ ܐܝܣܪܝܠ ܢܐܚܘܢ ܘܢܗܘܘܢ ܠܩܛܝܢ ܩܝܣܐ ܘܡܠܝܢ ܡܝܐ ܠܟܠܗ ܟܢܘܫܬܐ ܘܗܘܘ ܠܩܛܝ ܩܝܣܐ ܘܡܠܝܝ ܡܝܐ ܠܟܠܗ ܟܢܘܫܬܐ ܐܝܟܢܐ ܕܐܡܪܘ ܠܗܘܢ ܪܘܪܒܢܐ 22  ܘܩܪܐ ܐܢܘܢ ܝܫܘܥ ܘܐܡܪ ܠܗܘܢ ܠܡܢܐ ܢܟܠܬܘܢܢ ܘܐܡܪܬܘܢ ܠܢ ܕܛܒ ܪܚܝܩܝܢܢ ܡܢܟܘܢ ܘܗܐ ܠܘܬܢ ܥܡܪܝܢ ܐܢܬܘܢ 23  ܡܟܝܠ ܬܗܘܘܢ ܠܝܛܝܢ ܘܠܐ ܢܥܢܕ ܡܢܟܘܢ ܓܒܪܐ ܠܩܛ ܩܝܣܐ ܘܡܠܐ ܡܝܐ ܠܒܝܬܗ ܕܐܠܗܐ 24  ܘܥܢܘ ܘܐܡܪܘ ܠܝܫܘܥ ܡܫܬܡܥܘ ܐܫܬܡܥ ܠܥܒܕܝܟ ܡܕܡ ܕܦܩܕ ܡܪܝܐ ܐܠܗܟ ܠܡܘܫܐ ܥܒܕܗ ܠܡܬܠ ܠܟܘܢ ܟܠܗ ܐܪܥܐ ܘܠܡܘܒܕܘ ܠܟܠܗܘܢ ܥܡܘܪܝܗ ܕܐܪܥܐ ܡܢ ܩܕܡܝܟܘܢ ܘܕܚܠܢ ܛܒ ܡܢ ܢܦܫܢ ܘܥܒܕܢ ܗܟܢܐ 25  ܗܫܐ ܗܐ ܒܐܝܕܝܟ ܚܢܢ ܐܝܟܢܐ ܕܫܦܝܪ ܒܥܝܢܝܟ ܠܡܥܒܕ ܠܢ ܥܒܕ ܠܢ 26  ܘܥܒܕ ܠܗܘܢ ܗܟܢܐ ܘܦܨܝ ܐܢܘܢ ܡܢ ܐܝܕܐ ܕܐܝܣܪܝܠ ܘܠܐ ܩܛܠܘ ܐܢܘܢ 27  ܘܥܒܕ ܐܢܘܢ ܝܫܘܥ ܒܗ ܒܝܘܡܐ ܗܘ ܠܩܛܝ ܩܝܣܐ ܘܡܠܝܝ ܡܝܐ ܠܟܢܘܫܬܐ ܘܠܡܕܒܚܗ ܕܡܪܝܐ ܥܕܡܐ ܠܝܘܡܢܐ ܒܐܬܪܐ ܕܨܒܐ ܡܪܝܐ 

1  ܘܟܕ ܫܡܥ ܐܕܘܢܨܕܩ ܡܠܟܐ ܕܐܘܪܫܠܡ ܕܟܒܫܗ ܝܫܘܥ ܠܥܝ ܘܚܪܒܗ ܘܐܝܟܢܐ ܕܥܒܕ ܠܐܝܪܝܚܘ ܘܠܡܠܟܗ ܗܟܢܐ ܥܒܕ ܠܥܝ ܘܠܡܠܟܗ ܘܕܐܫܠܡܘ ܥܡܘܪܐ ܕܓܒܥܘܢ ܥܡ ܐܝܣܪܝܠ ܘܗܘܘ ܒܝܢܬܗܘܢ 2  ܕܚܠܘ ܛܒ ܡܛܠ ܕܡܕܝܢܬܐ ܗܝ ܪܒܬܐ ܓܒܥܘܢ ܐܝܟ ܚܕܐ ܡܢ ܡܕܝܢܬܐ ܕܡܠܟܘܬܐ ܘܪܒܐ ܗܘܬ ܡܢ ܥܝ ܘܟܠܗܘܢ ܓܒܪܝܗ ܓܢܒܪܝܢ ܗܘܘ 3  ܘܫܕܪ ܐܕܘܢܨܕܩ ܡܠܟܐ ܕܐܘܪܫܠܡ ܠܘܬ ܗܘܗܡ ܡܠܟܐ ܕܚܒܪܘܢ ܘܠܘܬ ܒܪܐܢ ܡܠܟܐ ܕܝܪܡܘܬ ܘܠܘܬ ܢܦܝܥ ܡܠܟܐ ܕܠܟܝܫ ܘܠܘܬ ܕܒܝܪ ܡܠܟܐ ܕܥܓܠܘܢ ܘܫܠܚ ܠܗܘܢ 4  ܣܩܘ ܠܘܬܝ ܘܗܘܘ ܠܝ ܥܕܪܐ ܘܢܬܟܬܫ ܥܡ ܓܒܥܘܢ ܡܛܠ ܕܐܫܠܡܬ ܠܗ ܥܡ ܝܫܘܥ ܘܥܡ ܐܝܣܪܝܠ 5  ܘܐܬܟܢܫܘ ܘܣܠܩܘ ܚܡܫܐ ܡܠܟܝܗܘܢ ܕܐܡܘܪܝܐ ܡܠܟܐ ܕܐܘܪܫܠܡ ܘܡܠܟܐ ܕܚܒܪܘܢ ܘܡܠܟܐ ܕܝܪܡܘܬ ܘܡܠܟܐ ܕܠܟܝܫ ܘܡܠܟܐ ܕܥܓܠܘܢ ܗܢܘܢ ܘܟܠܗܘܢ ܡܫܪܝܬܗܘܢ ܘܫܪܘ ܥܠ ܓܒܥܘܢ ܘܥܒܕܘ ܥܡܗ ܩܪܒܐ 6  ܘܫܕܪܘ ܐܢܫܐ ܕܓܒܥܘܢ ܠܘܬ ܝܫܘܥ ܠܡܫܪܝܬܐ ܠܓܠܓܠܐ ܘܐܡܪܘ ܠܗ ܠܐ ܬܪܫܠ ܐܝܕܝܟ ܡܢ ܥܒܕܝܟ ܡܛܠ ܕܐܬܟܢܫܘ ܥܠܝܢ ܟܠܗܘܢ ܡܠܟܝܗܘܢ ܕܐܡܘܪܝܐ ܕܥܡܪܝܢ ܒܛܘܪܐ 7  ܘܣܠܩ ܝܫܘܥ ܡܢ ܓܠܓܠܐ ܗܘ ܘܟܠܗ ܥܡܐ ܩܪܒܬܢܐ ܕܥܡܗ ܘܟܠܗܘܢ ܓܢܒܪܝ ܚܝܠܐ 8  ܘܐܡܪ ܡܪܝܐ ܠܝܫܘܥ ܠܐ ܬܕܚܠ ܡܢܗܘܢ ܡܛܠ ܕܒܐܝܕܝܟ ܐܫܠܡܬ ܐܢܘܢ ܘܚܕ ܡܢܗܘܢ ܡܫܟܚ ܠܡܩܡ ܩܕܡܝܟ 9  ܘܐܬܐ ܠܘܬܗܘܢ ܝܫܘܥ ܡܢ ܫܠܝܐ ܟܠܗ ܠܠܝܐ ܣܠܩ ܗܘܐ ܡܢ ܓܠܓܠܐ 10  ܘܕܠܚ ܐܢܘܢ ܡܪܝܐ ܩܕܡ ܐܝܣܪܐܝܠ ܘܡܚܘ ܐܢܘܢ ܡܚܘܬܐ ܪܒܬܐ ܒܓܒܥܘܢ ܕܒܝܬ ܚܘܪܢ ܘܪܕܦܘ ܐܢܘܢ ܒܐܘܪܚܐ ܕܡܣܩܢܐ ܕܒܝܬ ܚܘܪܢ ܘܚܪܒܘ ܐܢܘܢ ܥܕܡܐ ܠܥܟܪ ܘܥܕܡܐ ܠܡܩܪ 11  ܘܟܕ ܥܪܩܘ ܡܢ ܩܕܡ ܐܝܣܪܝܠ ܘܢܚܬܝܢ ܗܘܘ ܒܡܚܬܬܐ ܕܒܝܬ ܚܘܪܢ ܡܪܝܐ ܫܕܐ ܥܠܝܗܘܢ ܟܐܦܐ ܪܘܪܒܬܐ ܡܢ ܫܡܝܐ ܥܕܡܐ ܠܥܟܪ ܘܡܝܬܘ ܘܣܓܝܐܝܢ ܗܘܘ ܕܡܝܬܘ ܒܟܐܦܐ ܕܒܪܕܐ ܡܢ ܗܢܘܢ ܕܚܪܒܘ ܒܢܝ ܐܝܣܪܝܠ ܒܚܪܒܐ܀ 12  ܗܝܕܝܢ ܡܠܠ ܝܫܘܥ ܩܕܡ ܡܪܝܐ ܒܝܘܡܐ ܕܐܫܠܡ ܡܪܝܐ ܠܐܡܘܪܝܐ ܩܕܡ ܐܝܣܪܝܠ ܘܐܡܪ ܝܫܘܥ ܩܕܡ ܒܢܝ ܐܝܣܪܝܠ ܫܡܫܐ ܒܓܒܥܘܢ ܟܬܪ ܘܐܢܬ ܣܗܪܐ ܒܦܩܥܬܐ ܕܐܝܠܘܢ 13  ܘܟܬܪ ܫܡܫܐ ܘܣܗܪܐ ܩܡ ܥܕܡܐ ܕܐܬܦܪܥ ܥܡܐ ܡܢ ܒܥܠܕܒܒܘܗܝ ܘܗܐ ܟܬܝܒ ܒܣܦܪܐ ܕܬܫܒܚܬܐ ܘܩܡ ܫܡܫܐ ܒܦܠܓܘܬ ܫܡܝܐ ܘܠܐ ܣܪܗܒ ܠܡܥܪܒ ܘܗܘܐ ܐܝܟ ܝܘܡܐ ܫܠܡܐ 14  ܘܠܐ ܗܘܐ ܐܝܟ ܝܘܡܐ ܗܘ ܩܕܡܘܗܝ ܐܘ ܒܬܪܗ ܐܝܟܢܐ ܕܫܡܥ ܡܪܝܐ ܒܩܠܗ ܕܝܫܘܥ ܡܛܠ ܕܡܪܝܐ ܥܒܕ ܗܘܐ ܩܪܒܐ ܠܐܝܣܪܝܠ 15  ܘܗܦܟ ܝܫܘܥ ܘܟܠܗ ܐܝܣܪܝܠ ܥܡܗ ܠܡܫܪܝܬܐ ܠܓܠܓܠܐ 16  ܘܥܪܩܘ ܚܡܫܐ ܡܠܟܐ ܗܠܝܢ ܘܐܬܛܫܝܘ ܒܡܥܪܬܐ ܕܡܩܪ 17  ܘܐܫܬܡܥ ܠܝܫܘܥ ܘܐܡܪܘ ܠܗ ܕܐܫܬܟܚܘ ܚܡܫܐ ܡܠܟܐ ܗܠܝܢ ܟܕ ܛܫܝܢ ܒܡܥܪܬܐ ܕܡܩܪ 18  ܘܐܡܪ ܝܫܘܥ ܥܓܠܘ ܟܐܦܐ ܪܘܪܒܬܐ ܘܐܪܡܘ ܥܠ ܬܪܥܗ ܕܡܥܪܬܐ ܘܫܒܘܩܘ ܬܡܢ ܓܒܪܐ ܕܢܛܪܘܢ ܐܢܘܢ 19  ܐܢܬܘܢ ܕܝܢ ܠܐ ܬܩܘܡܘܢ ܐܠܐ ܪܕܘܦܘ ܒܬܪ ܒܥܠܕܒܒܝܟܘܢ ܘܐܕܪܟܘ ܐܢܘܢ ܘܠܐ ܬܫܒܩܘܢ ܐܢܘܢ ܕܢܥܠܘܢ ܠܡܕܝܢܬܐ ܡܛܠ ܕܐܫܠܡ ܐܢܘܢ ܡܪܝܐ ܐܠܗܟܘܢ ܒܐܝܕܝܟܘܢ 20  ܘܟܕ ܓܡܪ ܝܫܘܥ ܘܒܢܝ ܐܝܣܪܝܠ ܠܡܚܪܒ ܐܢܘܢ ܚܪܒܐ ܪܒܬܐ ܥܕܡܐ ܕܓܡܪܘ ܘܣܪܝܕܐ ܠܐ ܐܫܬܚܪ ܡܢܗܘܢ ܘܐܥܠܘ ܠܗܢܘܢ ܡܪܝܕܐ ܕܓܒܥܘܢ ܠܟܪܟܗܘܢ 21  ܗܝܕܝܢ ܗܦܟ ܟܠܗ ܥܡܐ ܠܡܫܪܝܬܐ ܠܘܬ ܝܫܘܥ ܠܡܩܪ ܒܫܠܡܐ ܘܠܐ ܐܗܪܘ ܡܢ ܕܒܝܬ ܐܝܣܪܝܠ ܓܒܪ ܒܠܫܢܗ 22  ܘܐܡܪ ܝܫܘܥ ܦܬܚܘ ܦܘܡܗ ܕܡܥܪܬܐ ܘܐܦܩܘ ܠܝ ܠܚܡܫܬܝܗܘܢ ܡܠܟܐ ܗܠܝܢ ܡܢ ܡܥܪܬܐ 23  ܘܥܒܕܘ ܐܝܟ ܕܐܡܪ ܠܗܘܢ ܝܫܘܥ ܘܐܦܩܘ ܠܘܬܗ ܠܚܡܫܬܝܗܘܢ ܡܠܟܐ ܡܢ ܡܥܪܬܐ ܠܡܠܟܐ ܕܐܘܪܫܠܡ ܘܠܡܠܟܐ ܕܚܒܪܘܢ ܘܠܡܠܟܐ ܕܝܪܡܘܬ ܘܠܡܠܟܐ ܕܠܟܝܫ ܘܠܡܠܟܐ ܕܥܓܠܘܢ 24  ܘܟܕ ܐܦܩܘ ܐܢܘܢ ܠܡܠܟܐ ܗܠܝܢ ܠܘܬ ܝܫܘܥ ܩܪܐ ܝܫܘܥ ܠܟܠܗܘܢ ܫܠܝܛܢܐ ܥܒܕܝ ܩܪܒܐ ܕܡܗܠܟܝܢ ܥܡܗ ܘܐܡܪ ܠܗܘܢ ܩܪܘܒܘ ܘܣܝܡܘ ܪܓܠܝܟܘܢ ܥܠ ܨܘܪܝܗܘܢ ܕܡܠܟܐ ܗܠܝܢ ܘܩܪܒܘ ܘܣܡܘ ܪܓܠܝܗܘܢ ܥܠ ܨܘܪܝܗܘܢ ܕܡܠܟܐ ܗܠܝܢ 25  ܘܐܡܪ ܠܗܘܢ ܝܫܘܥ ܠܐ ܬܕܚܠܘܢ ܘܠܐ ܬܙܘܥܘܢ ܐܬܚܝܠܘ ܘܐܬܥܫܢܘ ܡܛܠ ܕܗܟܢܐ ܥܒܕ ܡܪܝܐ ܠܟܠܗܘܢ ܒܥܠܕܒܒܝܟܘܢ ܕܡܬܟܬܫܝܢ ܐܢܬܘܢ ܥܡܗܘܢ 26  ܘܒܬܪ ܗܝܕܝܢ ܩܛܠ ܐܢܘܢ ܝܫܘܥ ܘܙܩܦ ܐܢܘܢ ܥܠ ܚܡܫܐ ܩܝܣܝܢ ܘܗܘܘ ܙܩܝܦܝܢ ܥܠ ܩܝܣܐ ܥܕܡܐ ܠܪܡܫܐ 27  ܘܒܙܒܢܐ ܕܡܥܪܒܝ ܫܡܫܐ ܦܩܕ ܝܫܘܥ ܘܐܚܬܘ ܐܢܘܢ ܡܢ ܩܝܣܐ ܠܙܩܝܦܐ ܘܐܪܡܝܘ ܐܢܘܢ ܒܡܥܪܬܐ ܕܛܫܝܢ ܗܘܘ ܒܗ ܘܣܡܘ ܟܐܦܐ ܪܘܪܒܬܐ ܥܠ ܦܘܡܗ ܕܡܥܪܬܐ ܥܕܡܐ ܠܝܘܡܢܐ 28  ܘܠܡܩܪ ܟܒܫ ܝܫܘܥ ܒܝܘܡܐ ܗܘ ܘܚܪܒܗ ܒܦܘܡܐ ܕܚܪܒܐ ܘܠܡܠܟܗ ܘܠܟܠ ܕܐܝܬ ܒܗ ܩܛܠܘ ܘܠܐ ܫܒܩ ܡܢܗܘܢ ܣܪܝܕܐ ܘܥܒܕ ܠܡܠܟܐ ܕܡܩܪ ܐܝܟܢܐ ܕܥܒܕ ܠܡܠܟܐ ܕܐܝܪܝܚܘܢ 29  ܘܥܒܪ ܝܫܘܥ ܘܟܠܗ ܐܝܣܪܝܠ ܥܡܗ ܡܢ ܡܩܪ ܠܠܒܢܐ ܘܐܬܟܬܫ ܥܡ ܠܒܢܐ 30  ܘܐܫܠܡܗ ܡܪܝܐ ܐܦ ܠܗ ܒܐܝܕܐ ܕܐܝܣܪܝܠ ܘܚܪܒܘܗ ܘܠܡܠܟܗ ܒܦܘܡܐ ܕܚܪܒܐ ܘܠܟܠ ܢܦܫܬܐ ܕܐܝܬ ܗܘܝ ܒܗ ܘܠܐ ܫܒܩ ܒܗ ܣܪܝܕܐ ܘܥܒܕ ܝܫܘܥ ܠܡܠܟܗ ܐܝܟ ܕܥܒܕ ܠܡܠܟܐ ܕܐܝܪܝܚܘ 31  ܘܥܒܪ ܝܫܘܥ ܘܟܠܗ ܐܝܣܪܝܠ ܥܡܗ ܡܢ ܠܒܢܐ ܠܠܟܝܫ ܘܫܪܐ ܥܠܝܗ ܘܥܒܕ ܥܡܗ ܩܪܒܐ 32  ܘܐܫܠܡܗ ܡܪܝܐ ܠܠܟܝܫ ܒܐܝܕܐ ܕܐܝܣܪܝܠ ܘܟܒܫܗ ܒܝܘܡܐ ܕܬܪܝܢ ܘܚܪܒܗ ܒܦܘܡܐ ܕܣܝܦܐ ܘܠܟܠܗܝܢ ܢܦܫܬܐ ܕܐܝܬ ܗܘܝ ܒܗ ܐܝܟ ܕܥܒܕ ܠܠܒܢܐ 33  ܗܝܕܝܢ ܣܠܩ ܗܪܡܘܢ ܡܠܟܐ ܕܓܙܪ ܠܡܥܕܪܘܬܗ ܠܠܟܝܫ ܘܚܪܒܗ ܝܫܘܥ ܐܦ ܠܗ ܘܠܥܡܗ ܒܦܘܡܐ ܕܚܪܒܐ ܘܠܐ ܫܒܩ ܠܗ ܣܪܝܕܐ 34  ܘܥܒܪ ܝܫܘܥ ܘܟܠܗ ܐܝܣܪܐܝܠ ܥܡܗ ܡܢ ܠܟܝܫ ܠܥܓܠܘܢ ܘܫܪܐ ܥܠܝܗ ܘܥܒܕ ܥܡܗ ܩܪܒܐ 35  ܘܟܒܫܗ ܒܝܘܡܐ ܗܘ ܘܚܪܒܗ ܒܦܘܡܐ ܕܣܝܦܐ ܘܠܟܠ ܢܦܫܬܐ ܕܐܝܬ ܗܘܝ ܒܗ ܐܝܟܢܐ ܕܥܒܕ ܠܠܟܝܫ 36  ܘܣܠܩ ܝܫܘܥ ܘܟܘܠܗ ܐܝܣܪܝܠ ܥܡܗ ܡܢ ܥܓܠܘܢ ܠܚܒܪܘܢ ܘܥܒܕ ܥܡܗ ܩܪܒܐ 37  ܘܟܒܫܗ ܘܚܪܒܗ ܒܦܘܡܐ ܕܣܝܦܐ ܘܠܡܠܟܗ ܘܠܟܠܗܝܢ ܩܘܪܝܗ ܕܝܠܗ ܘܠܟܠܗܝܢ ܢܦܫܬܐ ܕܐܝܬ ܗܘܝ ܒܗ ܘܠܐ ܫܒܩ ܡܢܗܝܢ ܣܪܝܕܐ ܐܝܟ ܕܥܒܕ ܠܥܓܠܘܢ ܘܠܟܠ ܢܦܫܬܐ ܕܐܝܬ ܗܘܝ ܒܗ ܕܚܪܒ ܐܢܝܢ 38  ܘܗܦܟ ܝܫܘܥ ܘܟܠܗ ܐܝܣܪܝܠ ܥܡܗ ܠܕܒܝܪ ܘܐܬܟܬܫ ܥܡܗ 39  ܘܟܒܫܗ ܘܠܡܠܟܗ ܘܠܟܠܗܝܢ ܩܘܪܝܗ ܘܚܪܒ ܐܢܝܢ ܒܦܘܡܐ ܕܚܪܒܐ ܘܚܪܒ ܠܟܠ ܢܦܫܬܐ ܕܒܗ ܘܠܐ ܫܒܩ ܡܢܗܝܢ ܣܪܝܕܐ ܐܝܟ ܕܥܒܕ ܠܚܒܪܘܢ ܗܟܢܐ ܥܒܕ ܠܕܒܝܪ ܘܠܡܠܟܗ ܘܐܝܟܢܐ ܕܥܒܕ ܠܠܒܢܐ ܘܠܡܠܟܗ 40  ܘܚܪܒܗ ܝܫܘܥ ܠܟܠܗ ܐܪܥܐ ܠܛܘܪܐ ܘܠܬܝܡܢܐ ܘܠܦܩܥܬܐ ܘܠܐܫܕܘܕ ܘܠܟܠܗܘܢ ܡܠܟܗܘܢ ܘܠܐ ܫܒܩ ܡܢܗܘܢ ܣܪܝܕܐ ܘܠܟܠܗ ܚܝܠܗܘܢ ܚܪܒ ܐܝܟܢܐ ܕܦܩܕܗ ܡܪܝܐ ܐܠܗܐ ܕܐܝܣܪܝܠ 41  ܘܚܪܒ ܐܢܘܢ ܝܫܘܥ ܡܢ ܪܩܡ ܕܓܝܐ ܥܕܡܐ ܠܥܐܙܐ ܘܠܟܠܗ ܐܪܥܐ ܕܓܫܢ ܘܥܕܡܐ ܠܓܒܥܘܢ 42  ܘܠܟܠܗܘܢ ܡܠܟܐ ܗܠܝܢ ܘܠܐܬܪܘܬܗܘܢ ܟܒܫ ܝܫܘܥ ܒܙܒܢܐ ܚܕ ܡܛܠ ܕܡܪܝܐ ܐܠܗܐ ܕܐܝܣܪܝܠ ܥܡܗ ܘܗܘܝܘ ܥܒܕ ܩܪܒܐ ܠܐܝܣܪܝܠ܀ 

1  ܘܟܕ ܫܡܥ ܢܒܝܢ ܡܠܟܐ ܕܚܨܘܪ ܫܕܪ ܥܠ ܝܘܒܒ ܡܠܟܐ ܕܡܪܘܢ ܘܥܠ ܡܠܟܐ ܕܫܡܪܝܢ ܘܥܠ ܡܠܟܐ ܕܐܟܫܦ 2  ܘܥܠ ܡܠܟܐ ܕܒܓܪܒܝܐ ܡܢܗ ܕܒܛܘܪܐ ܘܒܬܝܡܢܐ ܘܒܦܩܥܬܐ ܕܟܢܪܬ ܘܒܦܩܥܬܗ ܘܒܢܦܬܕܘܪ ܕܡܢ ܡܥܪܒܐ 3  ܠܟܢܥܢܝܐ ܕܡܢ ܡܕܢܚܐ ܘܡܢ ܡܥܪܒܐ ܘܐܡܘܪܝܐ ܘܚܝܬܝܐ ܘܦܪܙܝܐ ܘܝܒܘܣܝܐ ܕܒܛܘܪܐ ܘܠܚܘܝܐ ܕܬܚܝܬ ܛܘܪܐ ܕܚܪܡܘܢ ܕܒܐܪܥܐ ܕܕܘܩܐ 4  ܘܢܦܩܘ ܗܢܘܢ ܘܟܠܗܝܢ ܡܫܪܝܬܗܘܢ ܥܡܗܘܢ ܣܓܝܐܝܢ ܐܝܟ ܚܠܐ ܕܥܠ ܣܦܬܗ ܕܝܡܐ ܘܪܟܫܐ ܘܩܪܘܟܐ ܣܘܓܐܐ ܕܛܒ 5  ܘܐܬܘܥܕܘ ܟܠܗܘܢ ܡܠܟܐ ܗܠܝܢ ܘܫܪܘ ܐܝܟ ܚܕܐ ܥܠ ܡܝܐ ܕܡܪܘܢ ܘܐܬܛܝܒܘ ܠܡܥܒܕ ܩܪܒܐ ܥܡ ܐܝܣܪܐܝܠ 6  ܘܐܡܪ ܡܪܝܐ ܠܝܫܘܥ ܠܐ ܬܕܚܠ ܡܢܗܘܢ ܡܛܠ ܕܡܚܪ ܠܥܕܢܐ ܗܢܐ ܥܒܕ ܐܢܐ ܠܗܘܢ ܠܟܠܗܘܢ ܟܕ ܚܪܝܒܝܢ ܩܕܡ ܒܢܝ ܐܝܣܪܝܠ ܘܪܟܫܗܘܢ ܐܓܡܪ ܘܩܪܘܟܝܗܘܢ ܐܘܩܕ ܒܢܘܪܐ 7  ܘܐܬܐ ܝܫܘܥ ܠܡܝܐ ܕܡܪܘܢ ܡܢ ܫܠܝܐ ܗܘ ܘܟܠܗ ܥܡܐ ܥܒܕܝ ܩܪܒܐ ܕܐܝܬ ܗܘܐ ܥܡܗ ܘܢܦܠܘ ܒܗܘܢ 8  ܘܐܫܠܡ ܐܢܘܢ ܡܪܝܐ ܒܐܝܕܐ ܕܐܝܣܪܝܠ ܘܚܪܒܘ ܐܢܘܢ ܘܪܕܦܘ ܐܢܘܢ ܥܕܡܐ ܠܨܝܕܘܢ ܪܒܐ ܘܥܕܡܐ ܠܒܝܬ ܟܢܫܐ ܕܡܝܐ ܘܥܕܡܐ ܠܦܩܥܬܐ ܕܡܨܦܝܐ ܕܒܡܕܢܚܐ ܘܚܪܒܘ ܐܢܘܢ ܘܠܐ ܫܒܩ ܡܢܗܘܢ ܣܪܝܕܐ 9  ܘܥܒܕ ܠܗܘܢ ܝܫܘܥ ܐܝܟ ܕܐܡܪ ܠܗ ܡܪܝܐ ܪܟܫܗܘܢ ܓܡܪ ܘܩܪܘܟܝܗܘܢ ܐܘܩܕ ܒܢܘܪܐ܀ 10  ܘܗܦܟ ܝܫܘܥ ܒܙܒܢܐ ܗܘ ܘܟܒܫ ܠܚܨܘܪ ܘܠܡܠܟܗ ܩܛܠ ܒܚܪܒܐ ܡܛܠ ܕܡܢ ܩܕܝܡ ܚܨܘܪ ܗܘܬ ܪܝܫܗܝܢ ܕܡܠܟܘܬܐ ܗܠܝܢ 11  ܘܚܪܒ ܠܟܠ ܢܦܫܬܐ ܕܒܗ ܒܦܘܡܐ ܕܚܪܒܐ ܘܠܐ ܫܒܩ ܡܢܗܝܢ ܢܫܡܬܐ ܘܠܚܨܘܪ ܐܘܩܕ ܒܢܘܪܐ 12  ܘܠܟܠܗܝܢ ܡܕܝܢܬܐ ܕܡܠܟܐ ܗܠܝܢ ܘܠܡܠܟܝܗܝܢ ܟܒܫ ܝܫܘܥ ܘܚܪܒ ܐܢܘܢ ܒܦܘܡܐ ܕܚܪܒܐ ܐܝܟܢܐ ܕܦܩܕܗ ܡܘܫܐ ܥܒܕܗ ܕܡܪܝܐ 13  ܘܠܟܠܗܝܢ ܩܘܪܝܐ ܕܩܝܡܢ ܥܠ ܬܠܠܐ ܐܘܩܕ ܐܢܝܢ ܐܝܣܪܝܠ ܘܠܚܨܘܪ ܐܘܩܕ ܝܫܘܥ 14  ܘܠܟܠܗ ܒܙܬܐ ܕܡܕܝܢܬܐ ܗܠܝܢ ܘܒܥܝܪܐ ܒܙܘ ܠܗܘܢ ܒܢܝ ܐܝܣܪܝܠ ܘܠܟܠܗܘܢ ܒܢܝ ܐܢܫܐ ܚܪܒܘ ܒܦܘܡܐ ܕܣܝܦܐ ܥܕܡܐ ܕܓܡܪܘ ܐܢܘܢ ܘܠܐ ܫܒܩܘ ܡܢܗܘܢ ܢܫܡܬܐ 15  ܐܝܟܢܐ ܕܦܩܕ ܡܪܝܐ ܠܡܘܫܐ ܥܒܕܗ ܗܟܢܐ ܦܩܕܗ ܡܘܫܐ ܠܝܫܘܥ ܘܗܟܢܐ ܥܒܕ ܝܫܘܥ ܘܠܐ ܒܛܠ ܡܠܬܐ ܡܢ ܟܠ ܡܕܡ ܕܦܩܕ ܡܪܝܐ ܠܡܘܫܐ 16  ܘܢܣܒܗ ܝܫܘܥ ܠܟܠܗ ܐܪܥܐ ܗܕܐ ܕܛܘܪܐ ܘܠܟܠܗ ܬܝܡܢܐ ܘܠܟܠܗ ܐܪܥܐ ܕܦܩܥܬܐ ܘܠܛܘܪܐ ܟܠܗܘܢ ܘܠܦܩܥܬܗܘܢ 17  ܡܢ ܛܘܪܐ ܕܦܠܓ ܘܣܠܩ ܠܣܥܝܪ ܘܥܕܡܐ ܠܓܕܓܕ ܕܦܩܥܬܐ ܕܠܒܢܢ ܕܬܚܝܬ ܛܘܪܐ ܕܚܪܡܘܢ ܘܠܟܘܠܗܘܢ ܡܠܟܝܗܘܢ ܟܒܫ ܘܩܛܠ ܐܢܘܢ ܝܫܘܥ 18  ܘܝܘܡܬܐ ܣܓܝܐܐ ܥܒܕ ܝܫܘܥ ܩܪܒܐ ܥܡ ܡܠܟܐ ܟܠܗܘܢ ܗܠܝܢ 19  ܘܠܐ ܐܫܬܚܪܬ ܩܪܝܬܐ ܕܠܐ ܐܫܬܠܡܬ ܠܒܢܝ ܐܝܣܪܝܠ ܘܚܪܒܘܗ ܐܠܐ ܐܢ ܚܘܝܐ ܕܝܬܒܝܢ ܒܓܒܥܘܢ ܕܐܚܝ ܐܢܘܢ ܝܫܘܥ ܘܫܒܩ ܐܢܘܢ ܝܫܘܥ ܕܢܦܠܚܘܢ ܠܐܝܣܪܝܠ ܘܠܟܠܗܝܢ ܡܠܟܘܬܐ ܗܠܝܢ ܫܒܐ ܐܢܝܢ ܝܫܘܥ ܘܚܪܒ ܐܢܝܢ 20  ܡܛܠ ܕܡܢ ܩܕܡ ܡܪܝܐ ܗܘܬ ܗܕܐ ܕܢܬܚܝܠ ܠܒܗܘܢ ܕܢܦܩܘܢ ܠܩܪܒܐ ܥܠ ܐܝܣܪܝܠ ܡܛܠ ܕܢܚܪܒܘܢ ܐܢܘܢ ܘܠܐ ܬܗܘܐ ܥܠܝܗܘܢ ܬܟܫܦܬܐ ܡܛܠ ܕܐܘܒܕ ܐܢܘܢ ܐܝܟܢܐ ܕܦܩܕ ܡܪܝܐ ܠܡܘܫܐ܀ 21  ܘܐܬܐ ܝܫܘܥ ܒܙܒܢܐ ܗܘ ܘܚܪܒ ܠܓܢܒܪܐ ܕܒܛܘܪܐ ܡܢ ܚܪܡܘܢ ܘܡܢ ܕܒܝܪ ܘܡܢ ܓܒܠ ܘܡܢ ܟܠܗ ܛܘܪܐ ܕܝܗܘܕܐ ܘܡܢ ܟܠܗ ܛܘܪܐ ܕܐܝܣܪܝܠ ܥܡ ܡܕܝܢܬܗܘܢ ܚܪܒ ܐܢܘܢ ܝܫܘܥ 22  ܘܠܐ ܐܫܬܚܪ ܓܒܪܐ ܒܐܪܥܐ ܕܒܢܝ ܐܝܣܪܝܠ ܐܠܐ ܐܢ ܒܥܐܙܐ ܘܒܓܬ ܘܒܐܫܕܘܕ ܕܐܫܬܚܪܘ 23  ܘܢܣܒܗ ܝܫܘܥ ܠܟܠܗ ܐܪܥܐ ܐܝܟ ܕܐܡܪ ܡܪܝܐ ܠܡܘܫܐ ܘܝܗܒܗ ܝܫܘܥ ܝܪܬܘܬܐ ܠܐܝܣܪܝܠ ܒܦܠܓܘܬܐ ܠܫܒܛܝܗܘܢ ܘܐܪܥܐ ܐܬܬܢܝܚܬ ܡܢ ܩܪܒܐ܀ 

1  ܘܗܠܝܢ ܡܠܟܐ ܕܐܪܥܐ ܕܚܪܒܘ ܒܢܝ ܐܝܣܪܝܠ ܘܐܝܪܬܘ ܐܬܪܘܬܗܘܢ ܒܥܒܪܐ ܕܝܘܪܕܢܢ ܡܢ ܡܕܢܚܝ ܫܡܫܐ ܡܢ ܢܚܠܐ ܕܐܪܢܘܢ ܘܥܕܡܐ ܠܛܘܪܐ ܕܚܪܡܘܢ ܘܟܠܗ ܦܩܥܬܐ ܕܒܡܕܢܚܐ 2  ܘܠܣܝܚܘܢ ܡܠܟܐ ܕܐܡܘܪܝܐ ܕܝܬܒ ܗܘܐ ܒܚܫܒܘܢ ܘܫܠܝܛ ܗܘܐ ܡܢ ܥܕܘܥܝܪ ܕܥܠ ܣܦܬܐ ܕܢܚܠܐ ܕܐܪܢܘܢ ܘܓܘܗ ܕܢܚܠܐ ܘܦܠܓܗ ܕܓܠܥܕ ܘܥܕܡܐ ܠܐܦܩ ܢܚܠܐ ܕܬܚܘܡܐ ܕܒܢܝ ܥܡܘܢ 3  ܘܦܩܥܬܐ ܥܕܡܐ ܠܝܡܐ ܕܟܢܪܬ ܡܢ ܡܕܢܚܐ ܘܥܕܡܐ ܠܝܡܐ ܕܦܩܥܬܐ ܝܡܐ ܕܡܠܚܐ ܕܒܡܕܢܚܐ ܕܐܘܪܚܐ ܕܒܝܬ ܐܫܝܡܘܢ ܘܡܢ ܬܝܡܢ ܕܬܚܝܬ ܐܫܕܘܬ ܪܡܬܐ 4  ܘܬܚܘܡܐ ܕܥܘܓ ܡܠܟܐ ܕܒܝܫܢ ܡܢ ܫܪܒܬܐ ܕܓܢܒܪܐ ܕܝܬܒ ܗܘܐ ܒܥܣܬܪܘܬ ܘܒܐܪܕܥܝ 5  ܘܫܠܝܛ ܗܘܐ ܒܛܘܪܐ ܕܐܫܝܡܘܢ ܘܒܣܠܟܐ ܘܒܟܠܗ ܒܝܫܢ ܥܕܡܐ ܠܬܚܘܡܐ ܕܥܝܢܕܘܪ ܘܕܡܥܟܬ ܘܦܠܓܗ ܕܓܠܥܕ ܘܬܚܘܡܗ ܕܣܝܚܘܢ ܡܠܟܐ ܕܚܫܒܘܢ 6  ܕܩܛܠܗ ܡܘܫܐ ܥܒܕܗ ܕܡܪܝܐ ܘܝܗܒܗ ܝܘܪܬܢܐ ܠܪܘܒܝܠ ܘܠܓܕ ܘܠܦܠܓܗ ܕܫܒܛܐ ܕܡܢܫܐ܀ 7  ܘܗܠܝܢ ܡܠܟܐ ܕܐܪܥܐ ܕܚܪܒ ܝܫܘܥ ܘܒܢܝ ܐܝܣܪܝܠ ܒܥܒܪܐ ܕܝܘܪܕܢܢ ܡܢ ܥܪܒܐ ܘܡܢ ܓܠܓܠܐ ܕܦܩܥܬܐ ܕܠܒܢܢ ܘܥܕܡܐ ܠܛܘܪܐ ܕܦܠܓ ܘܣܠܩ ܠܣܥܝܪ ܘܝܗܒܗ ܝܫܘܥ ܠܫܒܛܐ ܕܐܝܣܪܝܠ ܠܝܘܪܬܢܐ ܒܦܠܓܘܬܗܘܢ 8  ܒܛܘܪܐ ܘܒܦܩܥܬܐ ܘܒܥܪܒܐ ܘܒܐܫܕܘܕ ܘܒܡܕܒܪܐ ܘܒܬܝܡܢܐ ܘܚܝܬܝܐ ܘܐܡܘܪܝܐ ܘܟܢܥܢܝܐ ܘܦܪܙܝܐ ܘܚܘܝܐ ܘܝܒܘܣܝܐ܀ 9  ܘܗܠܝܢ ܡܠܟܐ ܕܐܪܥܐ ܕܚܪܒ ܝܫܘܥ ܡܠܟܐ ܚܕ ܕܐܝܪܝܚܘ ܡܠܟܐ ܚܕ ܕܥܝ ܥܠ ܓܢܒ ܒܝܬ ܐܝܠ 10  ܡܠܟܐ ܚܕ ܕܐܘܪܫܠܡ ܡܠܟܐ ܚܕ ܕܚܒܪܘܢ 11  ܡܠܟܐ ܚܕ ܕܝܪܡܘܬ ܡܠܟܐ ܚܕ ܕܠܟܝܫ 12  ܡܠܟܐ ܚܕ ܕܥܓܠܘܢ ܡܠܟܐ ܚܕ ܕܓܙܪ 13  ܡܠܟܐ ܚܕ ܕܕܒܝܪ ܡܠܟܐ ܚܕ ܕܚܪܡܐ 14  ܡܠܟܐ ܚܕ ܕܓܕܪ ܡܠܟܐ ܚܕ ܕܥܕܪ 15  ܡܠܟܐ ܚܕ ܕܠܒܢܐ ܡܠܟܐ ܚܕ ܕܥܪܠܡ 16  ܡܠܟܐ ܚܕ ܕܡܩܪ ܡܠܟܐ ܕܚܕ ܕܒܝܬ ܐܝܠ 17  ܡܠܟܐ ܚܕ ܕܬܦܘܚ ܡܠܟܐ ܚܕ ܕܚܦܪ 18  ܡܠܟܐ ܚܕ ܕܐܦܩ ܡܠܟܐ ܚܕ ܕܢܫܪܘܢ 19  ܡܠܟܐ ܚܕ ܕܡܕܘܢ ܡܠܟܐ ܚܕ ܕܚܨܘܪ 20  ܡܠܟܐ ܚܕ ܕܫܡܪܝܢ ܘܕܡܪܘܢ ܡܠܟܐ ܚܕ ܕܐܟܫܦ 21  ܡܠܟܐ ܚܕ ܕܬܥܢܟ ܡܠܟܐ ܚܕ ܕܡܓܕܘܠ 22  ܡܠܟܐ ܚܕ ܕܪܩܡ ܡܠܟܐ ܚܕ ܕܢܩܡܥܡ ܘܕܟܪܡܠܐ 23  ܡܠܟܐ ܚܕ ܕܕܘܪ ܘܕܢܦܬܕܘܪ ܡܠܟܐ ܚܕ ܕܥܘܡܩܐ ܘܕܓܠܓܠܐ 24  ܡܠܟܐ ܚܕ ܕܬܪܨܐ ܟܠܗܘܢ ܡܠܟܐ ܕܚܪܒ ܝܫܘܥ ܬܠܬܝܢ ܘܚܕ܀ 

1  ܘܝܫܘܥ ܩܫ ܘܥܠ ܒܫܢܝܐ ܘܐܡܪ ܠܗ ܡܪܝܐ ܗܐ ܐܢܬ ܩܫܬ ܘܥܠܬ ܒܫܢܝܐ ܘܐܪܥܐ ܕܐܫܬܚܪܬ ܣܓܝܐܐ ܗܝ ܛܒ ܠܡܐܪܬܗ 2  ܗܕܐ ܐܪܥܐ ܕܐܫܬܚܪܬ ܒܟܘܠܗ ܓܠܝܠܐ ܕܦܠܫܬܝܐ ܘܒܟܠܗ ܐܬܪܐ ܕܥܝܢܕܘܪ 3  ܡܢ ܫܝܚܘܪ ܕܩܕܡ ܡܨܪܝܢ ܘܥܕܡܐ ܠܬܚܘܡܐ ܕܥܩܪܘܢ ܕܒܓܪܒܝܐ ܕܟܢܥܢܝܐ ܡܬܚܫܒܐ ܘܚܡܫܐ ܛܪܘܢܝܗܘܢ ܕܦܠܫܬܝܐ ܓܙܬܝܐ ܘܐܫܕܘܕܝܐ ܘܐܫܩܠܘܢܝܐ ܘܓܬܝܐ ܘܥܩܪܘܢܝܐ ܘܥܘܝܐ 4  ܕܡܢ ܬܝܡܢܐ ܘܟܠܗ ܐܪܥܐ ܕܟܢܥܢܝܐ ܘܡܥܪܬܐ ܕܨܝܕܢܝܐ ܥܕܡܐ ܠܐܦܩ ܘܥܕܡܐ ܠܬܚܘܡܐ ܕܐܡܘܪܝܐ 5  ܘܐܪܥܐ ܕܓܒܠ ܘܟܠܗ ܠܒܢܢ ܡܢ ܡܕܢܚܝ ܫܡܫܐ ܕܒܓܠܥܕ ܕܬܚܝܬ ܛܘܪܐ ܕܚܪܡܘܢ ܥܕܡܐ ܠܡܥܠܢܐ ܕܚܡܬ 6  ܟܠܗܘܢ ܥܡܘܪܐ ܕܛܘܪܐ ܡܢ ܠܒܢܢ ܘܥܕܡܐ ܠܐܬܪܐ ܕܡܝܐ ܚܡܝܡܐ ܘܠܟܠܗܘܢ ܨܝܕܢܝܐ ܐܢܐ ܡܪܝܐ ܐܘܒܕ ܐܢܘܢ ܡܢ ܩܕܡ ܒܢܝ ܐܝܣܪܝܠ ܒܠܚܘܕ ܕܝܢ ܠܐܪܥܐ ܕܐܝܣܪܝܠ ܐܝܟܢܐ ܕܦܩܕܬܟ 7  ܦܠܓܝܗ ܠܐܪܥܐ ܗܕܐ ܒܝܪܬܘܬܐ ܠܬܫܥܐ ܫܒܛܝܢ ܘܠܦܠܓܗ ܕܫܒܛܐ ܕܡܢܫܐ ܥܡܗܘܢ 8  ܡܛܠ ܕܪܘܒܝܠ ܘܓܕ ܘܦܠܓܗ ܕܫܒܛܐ ܕܡܢܫܐ ܩܒܠܘ ܝܪܬܘܬܗܘܢ ܕܝܗܒ ܠܗܘܢ ܡܘܫܐ ܒܥܒܪܐ ܕܝܘܪܕܢܢ ܡܢ ܡܕܢܚܐ ܐܝܟܢܐ ܕܝܗܒ ܠܗܘܢ ܥܒܕܝ ܡܘܫܐ 9  ܡܢ ܥܕܘܥܝܪ ܕܥܠ ܣܦܬܐ ܕܢܚܠܐ ܕܐܪܢܘܢ ܘܩܪܝܬܐ ܕܒܓܘܗ ܕܢܚܠܐ ܘܟܠܗ ܦܩܥܬܐ ܕܒܡܥܪܒܐ ܘܥܕܡܐ ܠܪܝܒܘܢ 10  ܟܠܗܝܢ ܩܘܪܝܐ ܕܣܝܚܘܢ ܡܠܟܐ ܕܐܡܘܪܝܐ ܕܐܡܠܟ ܒܚܫܒܘܢ ܥܕܡܐ ܠܬܚܘܡܐ ܕܒܢܝ ܥܡܘܢ 11  ܘܓܠܥܕ ܘܬܚܘܡܐ ܕܥܝܢܕܘܪ ܘܕܩܘܪܘܣ ܘܟܠܗ ܛܘܪܐ ܕܚܪܡܘܢ ܘܟܠܗ ܡܬܢܝܢ ܥܕܡܐ ܠܣܠܟܐ 12  ܟܠܗ ܡܠܟܘܬܗ ܕܥܘܓ ܕܒܡܬܢܝܢ ܕܐܡܠܟ ܒܥܣܬܪܘܬ ܘܒܐܪܕܥܝ ܘܗܘ ܐܫܬܚܪ ܡܢ ܫܪܟܐ ܕܓܢܒܪܐ ܕܩܛܠ ܐܢܘܢ ܡܘܫܐ ܘܐܝܪܬܘ ܐܪܥܗܘܢ 13  ܘܠܐ ܚܪܒܘ ܒܢܝ ܐܝܣܪܝܠ ܠܥܡܡܐ ܕܥܝܢܕܘܪ ܘܕܩܘܪܘܣ ܘܐܝܬܒܘ ܥܝܢܕܘܪܝܐ ܘܩܘܪܘܣܝܐ ܒܓܘ ܒܢܝ ܐܝܣܪܝܠ ܥܕܡܐ ܠܝܘܡܢܐ 14  ܒܠܚܘܕ ܠܫܒܛܐ ܕܠܘܝ ܠܐ ܝܗܒ ܦܠܓܘܬܐ ܡܛܘܠ ܕܩܘܪܒܢܘܗܝ ܕܡܪܝܐ ܐܠܗܐ ܕܐܝܣܪܝܠ ܗܢܘܢ ܐܢܘܢ ܝܪܬܘܬܗܘܢ ܐܝܟܢܐ ܕܐܡܪ ܠܗܘܢ ܡܘܫܐ 15  ܘܝܗܒ ܡܘܫܐ ܠܫܒܛܐ ܕܪܘܒܝܠ ܠܫܪܒܬܗܘܢ 16  ܘܗܘܐ ܬܚܘܡܗܘܢ ܡܢ ܥܕܘܥܝܪ ܕܥܠ ܓܢܒ ܣܦܬܗ ܕܢܚܠܐ ܕܐܪܢܘܢ ܘܩܪܝܬܐ ܕܒܓܘ ܢܚܠܐ ܘܟܠܗ ܦܩܥܬܐ ܥܕܡܐ ܠܪܝܒܐ 17  ܘܚܫܒܘܢ ܘܟܠܗܝܢ ܩܘܪܝܐ ܕܐܝܬ ܒܦܩܥܬܐ ܘܪܝܒܘܢ ܘܡܬܒܥܠ ܘܒܝܬ ܒܢܝ ܥܡܘܢ 18  ܘܝܗܨ ܘܩܪܡܘܬ ܘܥܢܬ 19  ܘܩܘܪܝܬܝܡ ܘܫܡܡܐ ܘܝܨܪܬ ܘܣܥܝܪ ܕܒܛܘܪܐ ܕܒܥܘܡܩܐ 20  ܘܒܝܬ ܦܥܘܪ ܘܥܣܬܪܘܬ ܘܦܣܓܐ ܘܒܝܬ ܐܚܫܡܘܬ 21  ܘܟܠܗܝܢ ܩܘܪܝܐ ܕܒܦܩܥܬܐ ܘܟܘܠܗ ܡܠܟܘܬܗ ܕܣܝܚܘܢ ܡܠܟܐ ܕܐܡܘܪܝܐ ܕܐܡܠܟ ܒܚܫܒܘܢ ܕܩܛܠܗ ܡܘܫܐ ܘܒܢܝ ܐܝܣܪܐܝܠ ܒܡܕܝܢ ܠܗ ܘܠܪܘܪܒܢܘܗܝ ܠܐܘܝ ܘܠܪܩܡ ܘܠܨܘܪ ܘܠܚܘܪ ܘܠܪܒܥ ܚܡܫܐ ܗܠܝܢ ܫܠܝܛܘܗܝ ܕܣܝܚܘܢ ܕܥܡܪܝܢ ܒܐܪܥܐ 22  ܘܠܒܠܥܡ ܒܪ ܒܥܘܪ ܩܨܘܡܐ ܩܛܠܘܗܝ ܒܢܝ ܐܝܣܪܝܠ ܒܚܪܒܐ ܥܡ ܩܛܝܠܝܗܘܢ 23  ܘܗܘܐ ܬܚܘܡܐ ܕܒܢܝ ܪܘܒܝܠ ܝܘܪܕܢܢ ܗܕܐ ܗܝ ܝܪܬܘܬܐ ܕܒܢܝ ܪܘܒܝܠ ܠܫܪܒܬܗܘܢ ܩܘܪܝܐ ܘܐܓܘܪܣܝܗܝܢ 24  ܘܝܗܒ ܡܘܫܐ ܠܫܒܛܐ ܕܓܕ ܠܒܢܘܗܝ ܕܓܕ ܠܫܪܒܬܗܘܢ 25  ܘܗܘܐ ܬܚܘܡܗܘܢ ܝܥܙܝܪ ܘܟܠܗܝܢ ܩܘܪܝܐ ܕܓܠܥܕ ܘܦܠܓܗ ܕܐܪܥܐ ܕܒܢܝ ܥܡܘܢ ܥܕܡܐ ܠܥܕܘܥܝܪ ܕܐܝܬ ܩܕܡ ܪܒܬ 26  ܘܡܢ ܚܫܒܘܢ ܘܥܕܡܐ ܠܪܡܬ ܡܨܦܝܐ ܘܒܛܢܝܢ ܘܡܢ ܡܚܢܝܡ ܘܥܕܡܐ ܠܬܚܘܡܐ ܕܕܒܝܪ 27  ܘܒܥܘܡܩܐ ܘܒܝܬ ܐܬܝܡ ܘܒܝܬ ܢܡܪܐ ܘܣܟܘܬ ܘܓܪܒܝܐ ܘܫܪܟܐ ܕܡܠܟܘܬܗ ܕܣܝܚܘܢ ܡܠܟܐ ܕܚܫܒܘܢ ܘܬܚܘܡܝܗܘܢ ܥܕܡܐ ܠܝܘܪܕܢܢ ܘܥܕܡܐ ܠܣܘܦܐ ܕܝܡܐ ܕܟܢܪܬ ܘܥܕܡܐ ܠܥܒܪܐ ܕܝܘܪܕܢܢ ܕܒܡܕܢܚܐ 28  ܗܕܐ ܗܝ ܝܪܬܘܬܐ ܕܒܢܝ ܓܕ ܠܫܪܒܬܗܘܢ ܩܘܪܝܐ ܘܐܓܘܪܣܝܗܝܢ 29  ܘܝܗܒ ܡܘܫܐ ܠܦܠܓܘܬ ܫܒܛܐ ܕܡܢܫܐ ܘܗܘܬ ܦܠܓܘܬܗܘܢ ܕܒܢܝ ܡܢܫܐ ܠܫܪܒܬܗܘܢ 30  ܘܗܘܐ ܬܚܘܡܗܘܢ ܡܢ ܡܚܢܝܡ ܘܟܠܗ ܡܬܢܝܢ ܘܟܠܗ ܡܠܟܘܬܗ ܕܥܘܓ ܡܠܟܐ ܕܡܬܢܝܢ ܘܟܠܗܘܢ ܟܦܪܘܢܐ ܕܝܐܝܪ ܕܒܡܬܢܝܢ ܫܬܝܢ ܩܘܪܝܐ 31  ܘܦܠܓܗ ܕܓܠܥܕ ܘܕܥܣܬܪܘܬ ܘܕܐܪܕܥܝ ܩܘܪܝܐ ܕܡܠܟܘܬܗ ܕܥܘܓ ܕܒܡܬܢܝܢ ܗܠܝܢ ܩܘܪܝܐ ܘܟܦܪܘܢܝܗܝܢ ܝܗܒ ܡܘܫܐ ܠܒܢܘܗܝ ܕܡܟܝܪ ܒܪ ܡܢܫܐ ܠܦܠܓܐ ܕܒܢܝ ܡܟܝܪ ܠܫܪܒܬܗܘܢ 32  ܠܗܠܝܢ ܬܪܝܢ ܫܒܛܝܢ ܘܠܦܠܓܘܬ ܫܒܛܐ ܐܘܪܬ ܡܘܫܐ ܒܦܩܥܬܐ ܕܡܘܐܒ ܡܢ ܥܒܪܐ ܕܝܘܪܕܢܢ ܡܢ ܡܕܢܚܐ܀ 33  ܘܠܫܒܛܐ ܕܠܘܝ ܠܐ ܝܗܒ ܡܘܫܐ ܝܪܬܘܬܐ ܡܛܠ ܕܡܪܝܐ ܗܘ ܐܠܗܐ ܕܐܝܣܪܝܠ ܝܪܬܘܬܗܘܢ ܐܝܟܢܐ ܕܐܡܪ ܠܗܘܢ 

ܘܗܠܝܢ ܕܐܝܪܬܘ ܒܢܝ ܐܝܣܪܝܠ ܒܐܪܥܐ ܕܟܢܥܢ ܕܐܘܪܬ ܐܢܘܢ ܐܠܝܥܙܪ ܟܗܢܐ ܘܝܫܘܥ ܒܪ ܢܘܢ ܘܪܝܫܐ ܐܒܗܬܐ ܕܫܒܬܐ ܕܐܝܣܪܐܝܠ 2 ܒܡܢܬܐ ܕܝܪܬܘܬܗܘܢ ܐܝܟܢܐ ܕܦܩܕ ܡܪܝܐ ܒܐܝܪܐ ܕܡܘܫܐ ܠܡܬܠ ܠܬܫܥܐ ܫܒܜܝܢ ܘܠܦܠܓܘܬ ܫܒܜܐ 3 ܡܛܠ ܕܝܗܒ ܡܘܫܐ ܝܪܬܘܬܐ ܠܬܪܝܢ ܫܒܛܝܢ ܘܠܦܠܓܘܬ ܫܒܛܐ ܒܥܒܪܐ ܕܝܘܪܕܢܢ ܘܠܠܘܝܐ ܠܐ ܝܗܒ ܝܪܬܘܬܐ ܒܝܢܬܗܘܢ 4  ܡܛܠ ܕܗܘܘ ܒܢܝ ܝܘܣܦ ܬܪܝܢ ܫܒܛܝܢ ܡܢܫܐ ܘܐܦܪܝܡ ܘܠܐ ܝܗܒ ܦܠܓܘܬܐ ܠܠܘܝܐ ܒܐܪܥܐ ܐܠܐ ܐܢ ܩܘܪܝܐ ܠܡܥܡܪ ܒܗܝܢ ܘܐܓܘܪܣܐ ܠܒܥܝܪܗܘܢ ܘܠܩܢܝܢܗܘܢ 5  ܐܝܟܢܐ ܕܦܩܕ ܡܪܝܐ ܠܡܘܫܐ ܗܟܢܐ ܥܒܕܘ ܒܢܝ ܐܝܣܪܝܠ ܘܦܠܓܘܗ ܠܐܪܥܐ 6  ܘܩܪܒܘ ܒܢܝ ܝܗܘܕܐ ܠܘܬ ܝܫܘܥ ܒܓܠܓܠܐ ܘܐܡܪ ܟܠܒ ܒܪ ܝܘܦܢܐ ܩܢܙܝܐ ܠܝܫܘܥ ܐܢܬ ܝܕܥ ܐܢܬ ܦܬܓܡܐ ܕܡܠܠ ܡܪܝܐ ܥܡ ܡܘܫܐ ܥܒܕܗ ܥܠ ܨܒܘܬܝ ܘܥܠ ܨܒܘܬܟ ܒܪܩܡ ܕܓܝܐ 7  ܟܕ ܒܪ ܐܪܒܥܝܢ ܗܘܝܬ ܫܢܝܢ ܗܝܕܝܢ ܟܕ ܫܕܪܢܝ ܡܘܫܐ ܥܒܕܗ ܕܐܠܗܐ ܡܢ ܪܩܡ ܕܓܝܐ ܠܡܓܫܗ ܠܐܪܥܐ ܘܐܬܝܒܬܗ ܐܬܝܒܬܗ ܦܬܓܡܐ ܐܝܟ ܕܐܝܬ ܗܘܐ ܒܠܒܝ 8  ܘܐܚܝܢ ܐܝܠܝܢ ܕܣܠܩܘ ܗܘܘ ܥܡܢ ܐܙܝܥܘܗܝ ܠܒܗ ܕܥܡܐ ܘܐܢܐ ܫܡܠܝܬ ܒܬܪ ܡܪܝܐ ܐܠܗܝ 9  ܘܐܝܡܐ ܡܘܫܐ ܒܗ ܒܙܒܢܐ ܗܘ ܘܐܡܪ ܕܐܪܥܐ ܕܕܪܟܬ ܒܗ ܪܓܠܟ ܠܟ ܬܗܘܐ ܝܪܬܘܬܐ ܘܠܒܢܝܟ ܠܥܠܡ ܡܛܠ ܕܫܡܠܝܬ ܒܬܪ ܡܪܝܐ ܐܠܗܐ 10  ܘܗܫܐ ܗܐ ܐܢܝܚ ܠܢ ܡܪܝܐ ܐܝܟܢܐ ܕܐܡܪ ܗܐ ܐܪܒܥܝܢ ܘܚܡܫ ܫܢܝܢ ܗܐ ܡܢ ܕܐܡܪ ܡܪܝܐ ܡܠܬܐ ܗܕܐ ܠܡܘܫܐ ܕܢܗܠܟ ܠܐܝܣܪܝܠ ܒܡܕܒܪܐ ܘܗܫܐ ܐܢܐ ܝܘܡܢܐ ܒܪ ܬܡܢܐܝܢ ܐܢܐ ܘܚܡܫ ܫܢܝܢ 11  ܘܥܕܡܐ ܠܗܫܐ ܚܝܠܐ ܐܝܬ ܒܝ ܐܝܟ ܕܒܝܘܡܐ ܗܘ ܕܫܕܪܢܝ ܡܘܫܐ ܚܝܠܝ ܕܗܝܕܝܢ ܘܕܗܫܐ ܫܘܐ ܗܘ ܠܩܪܒܐ ܘܠܡܦܩ ܘܠܡܥܠ 12  ܗܫܐ ܗܒ ܠܝ ܛܘܪܐ ܗܢܐ ܕܐܡܪ ܡܪܝܐ ܒܗ ܒܝܘܡܐ ܗܘ ܘܐܢܬ ܫܡܥܬ ܒܗ ܒܝܘܡܐ ܗܘ ܕܓܢܒܪܐ ܐܝܬ ܬܡܢ ܘܡܕܝܢܬܐ ܪܘܪܒܢ ܐܢܝܢ ܘܚܣܝܢܢ ܟܒܪ ܢܗܘܐ ܡܪܝܐ ܥܡܝ ܘܐܚܪܘܒ ܐܢܘܢ ܐܝܟ ܕܐܡܪ ܡܪܝܐ 13  ܘܒܪܟܗ ܝܫܘܥ ܠܟܠܒ ܒܪ ܝܘܦܢܐ ܘܝܗܒ ܠܗ ܠܚܒܪܘܢ ܟܪܟܐ ܝܪܬܘܬܐ 14  ܡܛܠ ܗܢܐ ܗܘܐ ܚܒܪܘܢ ܟܪܟܐ ܝܪܬܘܬܐ ܠܟܠܒ ܒܪ ܝܘܦܢܐ ܩܢܙܝܐ ܥܕܡܐ ܠܝܘܡܢܐ ܡܛܠ ܕܫܡܠܝ ܒܬܪ ܐܠܗܐ ܕܐܝܣܪܝܠ 15  ܘܫܡܗ ܕܚܒܪܘܢ ܟܪܟܐ ܡܢ ܩܕܝܡ ܩܘܪܝܬ ܐܪܒܥ ܕܐܢܫܐ ܓܢܒܪܐ ܘܐܪܥܐ ܐܬܬܢܝܚܬ ܡܢ ܩܪܒܐ 

15  

1  ܘܗܘܬ ܡܢܬܐ ܕܫܒܛܐ ܕܒܢܝ ܝܗܘܕܐ ܠܫܪܒܬܗܘܢ ܥܠ ܬܚܘܡܐ ܕܐܕܘܡ ܘܥܕܡܐ ܠܡܕܒܪܐ ܕܨܝܢ ܘܥܕܡܐ ܠܚܪܬܗ ܕܬܝܡܢܐ 2  ܘܗܘܐ ܬܚܘܡܗܘܢ ܡܢ ܬܝܡܢܐ ܕܣܘܦܐ ܕܝܡܐ ܕܡܠܚܐ ܘܣܠܩ ܡܢ ܬܡܢ ܠܠܫܢܐ ܕܦܢܐ ܠܬܝܡܢܐ 3  ܘܢܦܩ ܡܢ ܬܝܡܢܐ ܠܡܣܩܢܐ ܕܥܩܪܩܡ ܘܥܒܪ ܠܨܝܢ ܘܣܠܩ ܡܢ ܬܝܡܢܐ ܠܪܩܡ ܕܓܝܐ ܘܥܒܪ ܠܚܨܪܘܬ ܘܣܠܩ ܠܐܕܪ ܘܚܕܪ ܠܩܪܩܥ 4  ܘܥܒܪ ܠܥܨܡܘܢ ܘܢܦܩ ܠܢܚܠܐ ܕܡܨܪܝܢ ܘܗܘܝܢ ܡܦܩܢܘܗܝ ܕܬܚܘܡܐ ܠܡܥܪܒܐ ܗܢܐ ܢܗܘܐ ܠܟܘܢ ܬܚܘܡܐ ܕܬܝܡܢܐ 5  ܘܬܚܘܡܐ ܕܡܕܢܚܐ ܣܘܦܐ ܕܝܡܐ ܕܡܠܚܐ ܥܕܡܐ ܠܣܘܦܐ ܕܝܘܪܕܢܢ ܘܬܚܘܡܐ ܠܣܛܪܐ ܕܓܪܒܝܐ ܡܢ ܠܫܢܐ ܕܝܡܐ ܡܢ ܣܘܦܐ ܕܝܘܪܕܢܢ 6  ܘܣܠܩ ܬܚܘܡܐ ܠܠܒܢ ܕܒܢܝ ܪܘܒܝܠ 7  ܘܣܠܩ ܬܚܘܡܐ ܠܕܒܝܪ ܡܢ ܥܘܡܩܐ ܕܥܟܪ ܘܠܓܪܒܝܐ ܘܦܢܐ ܥܠ ܓܠܝܠܐ ܕܠܘܩܒܠ ܡܣܩܢܐ ܕܪܡܝܢ ܡܢ ܬܝܡܢܐ ܠܢܚܠܐ ܘܥܒܪ ܬܚܘܡܐ ܥܠ ܡܒܘܥܐ ܕܫܡܫ ܘܗܘܝܢ ܡܦܩܢܘܗܝ ܥܠ ܥܝܢܐ ܕܕܘܓܠ 8  ܘܣܠܩ ܬܚܘܡܐ ܠܢܚܠܐ ܕܒܪ ܗܢܘܡ 10  ܕܢܥܪܝܡ ܡܢ ܓܪܒܝܐ ܗܝ ܟܣܠܘܢ ܘܢܚܬ ܠܒܝܬ ܫܡܫ ܘܥܒܪ ܠܬܝܡܢܐ 11  ܘܢܦܩ ܬܚܘܡܐ ܠܣܛܪܐ ܕܥܩܪܘܢ ܡܢ ܓܪܒܝܐ ܘܚܐܪ ܬܚܘܡܐ ܠܫܟܪܘܢ ܘܥܒܪ ܥܠ ܛܘܪܐ ܕܒܠܥ ܘܢܦܩ ܠܝܗܒܐܝܠ ܘܗܘܝܢ ܡܦܩܢܘܗܝ ܕܬܚܘܡܐ ܠܡܥܪܒܐ 12  ܘܬܚܘܡܗ ܡܢ ܡܥܪܒܐ ܠܡܪܝܒܐ ܒܬܚܘܡܝܗ ܗܢܘ ܬܚܘܡܐ ܕܒܢܝ ܝܗܘܕܐ ܠܫܪܒܬܗܘܢ ܟܕ ܚܕܪ 13  ܘܠܟܠܒ ܒܪ ܝܘܦܢܐ ܝܗܒ ܝܫܘܥ ܦܠܓܘܬܐ ܒܝܢܬ ܒܢܝ ܝܗܘܕܐ ܐܝܟ ܡܠܬ ܦܘܡܗ ܕܡܪܝܐ ܘܐܡܪ ܟܠܒ ܠܝܫܘܥ ܗܒ ܠܝ ܗܕܐ ܩܘܪܝܬ ܐܪܒܥ ܕܐܒܘܗܘܢ ܕܓܢܒܪܐ ܘܝܗܒ ܝܫܘܥ ܠܟܠܒ ܘܩܪܝܬ ܐܪܒܥ ܕܐܒܘܗܘܢ ܕܓܢܒܪܐ ܕܗܝ ܗܝ ܚܒܪܘܢ 14  ܘܚܪܒ ܡܢ ܬܡܢ ܟܠܒ ܬܠܬܐ ܒܢܝ ܓܢܒܪܐ ܠܫܝܫܝ ܘܠܐܚܝܡܢ ܘܠܬܘܠܡܝ ܒܢܝ ܓܢܒܪܐ 15  ܘܣܠܩ ܡܢ ܬܡܢ ܥܠ ܥܡܘܪܐ ܕܕܒܝܪ ܘܫܡܗ ܕܕܒܝܪ ܡܢ ܩܕܝܡ ܩܘܪܝܬ ܣܦܪܐ 16  ܘܐܡܪ ܟܠܒ ܟܠ ܡܢ ܕܢܟܒܫܝܗ ܠܩܘܪܝܬ ܣܦܪܐ ܘܢܚܪܒܝܗ ܐܬܠ ܠܗ ܠܥܟܣܐ ܒܪܬܝ ܐܢܬܬܐ 17  ܘܟܒܫܗ ܥܬܢܐܝܠ ܒܪ ܩܢܙ ܐܚܘܗܝ ܕܟܠܒ ܘܝܗܒ ܠܗ ܠܥܟܣܐ ܒܪܬܗ ܐܢܬܬܐ 18  ܘܟܕ ܗܘܬ ܠܗ ܐܬܪܓܪܓܬ ܕܬܫܐܠ ܡܢ ܐܒܘܗ ܝܪܬܘܬܐ ܕܚܩܠܐ ܘܐܬܪܟܢܬ ܡܢ ܚܡܪܐ ܐܡܪ ܠܗ ܟܠܗ ܡܐ ܠܟܝ ܒܪܬܝ 19  ܐܡܪܐ ܠܗ ܗܒ ܠܝ ܒܘܪܟܬܐ ܡܛܠ ܕܒܐܪܥܐ ܕܬܝܡܢܐ ܝܗܒܬܢܝ ܗܒ ܠܝ ܚܦܪܐ ܗܢܐ ܕܡܝܐ ܘܝܗܒ ܠܗ ܟܠܒ ܚܦܪܐ ܥܠܝܐ ܘܚܦܪܐ ܬܚܬܝܐ 20  ܗܕܐ ܗܝ ܝܪܬܘܬܐ ܕܫܒܛܐ ܕܒܢܝ ܝܗܘܕܐ ܠܫܪܒܬܗܘܢ 21  ܘܗܘܝ ܩܘܪܝܐ ܕܫܒܛܐ ܕܒܢܝ ܝܗܘܕܐ ܥܠ ܬܚܘܡܐ ܕܐܕܘܡ ܡܢ ܬܝܡܢܐ ܘܗܠܝܢ ܐܢܘܢ ܫܡܗܐ ܕܩܘܪܝܐ ܕܒܢܝ ܝܗܘܕܐ ܩܒܨܝܐܝܠ ܘܥܕܪ ܘܝܓܘܪ 22  ܘܩܝܢܐ ܘܝܪܡܘܢܐ ܘܓܕܓܕܐ 23  ܘܩܕܫ ܘܚܨܘܪ ܘܢܬܢܝܢ 24  ܘܙܝܒ ܘܐܛܠܡ ܘܒܥܠܘܬ 25  ܘܚܨܘܪ ܘܚܕܬܐ ܘܩܘܪܝܬ ܚܨܪܘܢ 26  ܘܐܡܡ ܘܐܫܡܥ ܘܡܘܠܕܐ 27  ܘܚܨܪ ܐܕܐ ܘܚܫܡܘܢ ܘܒܝܬ ܦܠܛ 28  ܘܕܪܬ ܬܥܠܐ ܘܒܪܫܒܥ ܘܒܪܝܘܬܢܐ 29  ܘܒܥܠ ܘܥܠܝܢ ܘܥܨܡ 30  ܘܐܠܬܠܡ ܘܐܟܣܝܢ ܘܚܪܡܐ 31  ܘܨܢܩܠܓ ܘܡܪܡܢܐ ܘܣܡܣܠܐ 32  ܘܠܒܐܘܬ ܘܫܠܘܚ ܘܥܝܪܡܘܢ ܟܠܗܝܢ ܩܘܪܝܐ ܬܠܬܝܢ ܘܫܬ ܘܐܓܘܪܣܝܗܝܢ 34  ܘܚܘܚ ܘܥܝܢ ܓܚܘܡ ܘܦܬܘܚ ܘܥܝܠܡ 35  ܘܝܪܡܘܬ ܘܥܪܠܡ ܘܣܘܟܐ ܘܥܙܩܐ 36  ܘܫܥܬܝܢ ܘܥܙܝܬܝܡ ܘܓܬܪ ܘܓܬܪܘܢܝܢ ܩܘܪܝܐ ܚܡܫܥܣܪܐ ܘܐܓܘܪܣܝܗܝܢ 37  ܘܨܠܢ ܘܚܪܫܐ ܘܡܓܕܠܓܕ 38  ܘܕܠܒܢ ܘܩܨܦܐ ܘܢܩܬܐܝܠ 39  ܘܠܟܝܫ ܘܥܙܩܬ ܘܥܓܠܘܢ 40  ܘܟܒܫܘܢ ܘܠܚܡܣ ܘܟܬܠܝܫ 41  ܘܥܕܪܘܬ ܘܒܝܬ ܕܓܘܢ ܘܢܥܡܐ ܘܢܩܕܐ ܩܘܪܝܐ ܫܬܬܥܣܪܐ ܘܐܓܘܪܣܝܗܝܢ 42  ܘܠܒܢ ܘܥܬܪ ܘܢܦܬܚ 43  ܘܥܫܢ ܘܐܫܝܐ ܘܨܢܩܠܓ 44  ܘܐܩܥܝܠܐ ܘܐܟܙܝܒ ܘܡܐܪܫܐ ܩܘܪܝܐ ܬܫܥ ܘܐܓܘܪܣܝܗܝܢ 45  ܘܥܩܪܘܢ ܘܟܦܪܘܢܝܗ ܘܐܓܘܪܣܝܗ 46  ܡܢ ܡܥܪܒܐ ܘܟܠܗ ܐܬܪܐ ܕܐܫܕܘܕ ܘܐܓܘܪܣܝܗܝܢ 47  ܘܐܫܕܘܕ ܘܟܦܪܘܢܝܗ ܘܐܓܘܪܣܝܗ ܘܥܐܙܐ ܘܟܦܪܘܢܝܗ ܘܐܓܘܪܣܝܗ ܥܕܡܐ ܠܢܚܠܐ ܕܡܨܪܝܢ ܘܝܡܐ ܪܒܐ ܬܚܘܡܐ 48  ܘܗܠܝܢ ܒܛܘܪܐ ܫܡܝܪ ܘܝܬܝܪ ܘܣܘܟܐ 49  ܘܪܢܐ ܘܩܘܪܝܬ ܣܦܪܐ ܕܗܝ ܗܝ ܕܒܝܪ 50  ܘܓܢܒ ܘܐܫܬܡܘ ܘܥܠܝܢ 51  ܘܥܫܝܢ ܘܚܠܢ ܘܓܠܘ ܩܘܪܝܐ ܚܕܥܣܪܐ ܘܐܓܘܪܣܝܗܝܢ 52  ܘܪܝܒ ܘܪܘܡܐ ܘܥܫܢ 53  ܘܝܠܘܡ ܘܒܝܬ ܦܬܘܚ ܘܐܦܩ 54  ܘܚܡܛܐ ܘܩܘܪܝܬ ܐܪܒܥ ܕܗܝ ܗܝ ܚܒܪܘܢ ܘܨܒܥܘܢ ܩܘܪܝܐ ܬܫܥ ܘܐܓܘܪܣܝܗܝܢ 55  ܘܡܥܘܢ ܘܟܪܡܠ ܘܙܝܒ ܘܐܛܢܐ 56  ܘܐܝܙܪܥܠ ܘܢܩܡܥܡ ܘܙܠܘܚ 57  ܘܩܝܢ ܘܓܒܥܐ ܘܬܩܢܐ ܩܘܪܝܐ ܥܣܪ ܘܐܓܘܪܣܝܗܝܢ 58  ܘܚܠܘܠ ܘܒܝܬ ܨܕܘ ܘܓܬܪ 59  ܘܡܥܪܬ ܘܒܝܬ ܥܢܬ ܘܠܬܩܢ ܩܘܪܝܐ ܫܬ ܘܐܓܘܪܣܝܗܝܢ 60  ܘܪܒܬ ܘܩܘܪܝܬ ܒܥܠ ܕܗܝ ܗܝ ܩܘܪܝܬ ܢܥܪܝܢ ܩܘܪܝܐ ܬܪܬܝܢ ܘܐܓܘܪܣܝܗܝܢ 61  ܒܡܕܒܪܐ ܘܒܝܬ ܥܪܒܐ ܘܡܕܝܢ ܘܣܟܣܐ 62  ܘܝܥܫܢ ܘܥܝܪ ܡܚܠ ܘܥܝܢ ܓܕ ܩܘܪܝܐ ܫܬ ܘܐܓܘܪܣܝܗܝܢ 63  ܘܠܝܒܘܣܝܐ ܕܝܬܒܝܢ ܒܐܘܪܫܠܡ ܠܐ ܚܪܒܘ ܒܢܝ ܝܗܘܕܐ ܘܐܝܬܒܘ ܝܒܘܣܝܐ ܥܡ ܒܢܝ ܝܗܘܕܐ ܒܐܘܪܫܠܡ ܥܕܡܐ ܠܝܘܡܢܐ܀܀ 

1  ܘܢܦܩܬ ܡܢܬܐ ܕܒܢܝ ܝܘܣܦ ܡܢ ܝܘܪܕܢܢ ܕܐܝܪܝܚܘ ܠܡܝܐ ܕܐܝܪܝܚܘ ܡܢ ܡܕܢܚܝ ܡܕܒܪܐ ܕܣܠܩ ܡܢ ܐܝܪܝܚܘ ܘܥܕܡܐ ܠܛܘܪܐ ܕܒܝܬ ܐܝܠ 2  ܘܢܦܩ ܡܢ ܒܝܬ ܐܝܠ ܠܠܘܙ ܘܥܒܪ ܠܬܚܘܡܐ ܕܥܒܪܐ ܘܕܥܛܪܘܬ 3  ܘܢܚܬ ܠܡܥܪܒܐ ܠܬܚܘܡܐ ܕܦܠܛܐ ܥܕܡܐ ܠܬܚܘܡܐ ܕܒܝܬ ܚܘܪܢ ܬܚܬܝܬܐ ܘܥܕܡܐ ܠܓܕܪ ܘܗܘܘ ܡܦܩܢܘܗܝ ܠܡܥܪܒܐ 4  ܘܐܝܪܬܘ ܒܢܝ ܝܘܣܦ ܡܢܫܐ ܘܐܦܪܝܡ 5  ܘܗܘܐ ܬܚܘܡܐ ܕܒܢܝ ܐܦܪܝܡ ܠܫܪܒܬܗܘܢ ܬܚܘܡܐ ܕܝܪܬܘܬܗܘܢ ܥܛܪܘܬ ܐܪܕ ܥܕܡܐ ܠܒܝܬ ܚܘܪܢ ܥܠܝܬܐ 6  ܘܢܦܩ ܬܚܘܡܐ ܠܡܥܪܒܐ ܕܡܢܬܐ ܕܓܪܒܝܐ ܘܚܕܪ ܬܚܘܡܐ ܡܢ ܡܕܢܚܐ ܕܬܚܝܬ ܫܝܠܘ ܘܥܒܪ ܡܢ ܡܕܢܚܐ ܕܝܠܘܚ 7  ܘܢܚܬ ܡܢ ܝܠܘܚ ܠܥܛܪܘܬ ܘܠܝܓܪܬ ܘܠܦܓܪ ܘܠܐܝܪܝܚܘ 8  ܘܢܦܩ ܡܢ ܬܦܘܚ ܠܝܘܪܕܢܢ ܘܐܙܠ ܠܬܚܘܡܐ ܡܥܪܒܝܐ ܕܢܚܠܐ ܕܩܒܐ ܘܗܘܝܢ ܡܦܩܢܘܗܝ ܠܡܥܪܒܐ ܗܕܐ ܗܝ ܝܪܬܘܬܐ ܕܫܒܛܐ ܕܒܢܝ ܐܦܪܝܡ ܠܫܪܒܬܗܘܢ 9  ܩܘܪܝܐ ܕܦܪܝܫܢ ܗܘܝ ܠܒܢܝ ܐܦܪܝܡ ܒܓܘ ܝܪܬܘܬܐ ܕܒܢܝ ܡܢܫܐ ܟܠܗܝܢ ܩܘܪܝܐ ܘܐܓܘܪܣܝܗܝܢ 10  ܘܠܐ ܚܪܒܘ ܠܟܢܥܢܝܐ ܕܝܬܒܝܢ ܒܓܕܪ ܘܐܝܬܒܘ ܟܢܥܢܝܐ ܒܓܘ ܐܦܪܝܡ ܥܕܡܐ ܠܝܘܡܢܐ ܘܐܬܟܒܫܘ ܒܡܕܐܬܐ܀܀ 

1  ܘܗܘܬ ܓܠܥܕ ܡܢܬܐ ܕܫܒܛܐ ܕܡܢܫܐ ܡܛܠ ܕܗܘܝܘ ܗܘܐ ܒܘܟܪܗ ܕܝܘܣܦ ܘܠܡܟܝܪ ܒܘܟܪܗ ܕܡܢܫܐ ܐܒܘܗܝ ܕܓܠܥܕ ܡܛܠ ܕܗܘ ܗܘܐ ܒܘܟܪܐ ܓܒܪܐ ܩܪܒܬܢܐ ܘܗܘܬ ܕܝܠܗ ܓܠܥܕ ܘܡܬܢܝܢ 2  ܘܗܘܬ ܕܒܢܝ ܡܢܫܐ ܕܐܫܬܚܪܘ ܠܫܪܒܬܗܘܢ ܘܠܒܢܝ ܐܒܝܥܙܪ ܘܠܒܢܝ ܚܠܩ ܘܠܒܢܝ ܢܫܪܐܝܠ ܘܠܒܢܝ ܫܘܦܡ ܘܠܒܢܝ ܚܦܪ ܘܠܒܢܝ ܫܡܝܕܥ ܗܠܝܢ ܒܢܘܗܝ ܕܡܢܫܐ ܒܪ ܝܘܣܦ ܕܟܪܐ ܠܫܪܒܬܗܘܢ 3  ܘܠܨܠܦܚܕ ܒܪ ܚܦܪ ܒܪ ܓܠܥܕ ܒܪ ܡܟܝܪ ܒܪ ܡܢܫܐ ܠܐ ܗܘܘ ܠܗ ܒܢܝܐ ܐܠܐ ܐܢ ܒܢܬܐ ܘܗܠܝܢ ܫܡܗܐ ܕܒܢܬܗ ܡܚܠܐ ܘܝܥܐ ܘܚܓܠܐ ܘܡܠܟܐ ܘܬܪܨܐ 4  ܘܩܪܒ ܩܕܡ ܐܠܝܥܙܪ ܟܗܢܐ ܘܩܕܡ ܝܫܘܥ ܒܪ ܢܘܢ ܐܚܝܢ ܘܝܗܒ ܠܢ ܥܠ ܡܠܬ ܦܘܡܗ ܕܡܪܝܐ ܒܝܢܬ ܐܚܐ ܕܐܒܘܢ ܘܗܫܐ ܗܒ ܠܢ ܝܪܬܘܬܐ ܒܝܢܬ ܐܚܐ ܕܐܒܗܝܢ ܘܝܗܒ ܠܗܝܢ ܝܫܘܥ ܝܪܬܘܬܐ ܘܦܠܓܘܬܐ ܒܝܢܬ ܐܚܐ ܕܐܒܘܗܝܢ 5  ܘܢܦܠܘ ܚܒܠܘܗܝ ܕܡܢܫܐ ܥܣܪܐ ܠܒܪ ܡܢ ܐܪܥܐ ܕܓܠܥܕ ܘܕܡܬܢܝܢ ܕܐܝܬ ܒܥܒܪܐ ܕܝܘܪܕܢܢ 6  ܡܛܠ ܕܒܢܬܗ ܕܡܢܫܐ ܝܪܬ ܝܪܬܘܬܐ ܥܡ ܐܚܝܗܝܢ ܘܐܪܥܐ ܕܓܠܥܕ ܗܘܬ ܠܒܢܘܗܝ ܕܡܢܫܐ ܕܐܫܬܚܪܘ 7  ܘܗܘܐ ܬܚܘܡܐ ܕܒܢܝ ܡܢܫܐ ܡܢ ܬܚܘܡܐ ܕܡܥܟܬ ܕܐܝܬ ܥܠ ܝܡܝܢܐ ܕܝܬܒܝ ܥܝܢ ܬܦܘܚ 8  ܘܗܘܬ ܐܪܥܗܘܢ ܒܬܦܘܚ ܘܦܬܚ ܘܗܘܐ ܬܚܘܡܐ ܠܒܢܝ ܡܢܫܐ ܒܪ ܝܘܣܦ ܘܠܒܝܬ ܒܢܝ ܐܦܪܝܡ 9  ܘܢܚܬ ܬܚܘܡܗܘܢ ܠܢܚܠܐ ܕܝܡܐ ܡܢ ܬܝܡܢܐ ܕܢܚܠܐ ܕܩܘܪܝܐ ܗܠܝܢ ܕܐܦܪܝܡ ܠܒܝܬ ܩܘܪܝܐ ܕܡܢܫܐ ܘܬܚܘܡܐ ܕܡܢܫܐ ܡܢ ܓܪܒܝܐ ܕܢܚܠܐ ܘܗܘܘ ܡܦܩܢܘܗܝ ܠܡܥܪܒܐ 10  ܘܬܝܡܢܐ ܠܐܦܪܝܡ ܘܓܪܒܝܐ ܠܡܢܫܐ ܘܝܡܐ ܬܚܘܡܗܘܢ ܘܒܐܫܝܪ ܦܓܥܝܢ ܡܢ ܓܪܒܝܐ ܘܒܐܝܣܟܪ ܡܢ ܡܕܢܚܐ 11  ܘܗܘܬ ܕܡܢܫܐ ܠܩܘܒܠܗ ܕܐܝܣܟܪ ܒܝܬ ܝܫܢ ܘܟܦܪܘܢܝܗ ܘܢܒܠܥܡ ܘܟܦܪܘܢܝܗ ܘܥܝܢ ܕܘܪ ܘܟܦܪܘܢܝܗ ܘܬܥܢܟ ܘܟܦܪܘܢܝܗ ܘܡܓܕܘ ܘܟܦܪܘܢܝܗ ܬܠܬ ܙܘܝܢ 12  ܘܠܐ ܚܪܒܘ ܒܢܝ ܐܝܣܪܐܝܠ ܠܩܘܪܝܐ ܗܠܝܢ ܡܛܠ ܕܐܛܦܝܣܘ ܟܢܥܢܝܐ ܠܡܬܒ ܒܩܘܪܝܐ ܗܠܝܢ 13  ܘܟܕ ܥܫܢܘ ܒܢܝ ܐܝܣܪܐܝܠ ܟܒܫܘ ܐܢܘܢ ܠܟܢܥܢܝܐ ܒܡܕܐܬܐ ܘܡܚܪܒ ܠܐ ܚܪܒܘ ܐܢܘܢ 14  ܘܐܡܪܘ ܒܢܝ ܝܘܣܦ ܠܝܫܘܥ ܠܡܢܐ ܝܗܒܬ ܠܢ ܝܪܬܘܬܐ ܡܢܬܐ ܚܕܐ ܘܚܒܠܐ ܚܕ ܘܚܢܢ ܥܡܐ ܚܢܢ ܣܓܝܐܐ ܥܕܡܐ ܗܘ ܠܗܪܟܐ ܒܪܟܢ ܡܪܝܐ 15  ܐܡܪ ܠܗܘܢ ܝܫܘܥ ܐܢ ܥܡܐ ܐܢܬܘܢ ܣܓܝܐܐ ܣܩܘ ܠܟܘܢ ܠܓܒܐ ܕܛܘܪܐ ܘܓܒܘ ܠܟܘܢ ܬܡܢ ܒܐܪܥܐ ܕܦܪܙܝܐ ܘܕܓܢܒܪܐ ܡܛܠ ܕܐܠܝܨ ܗܘ ܠܟܘܢ ܛܘܪܐ ܕܐܦܪܝܡ 16  ܘܐܡܪܘ ܒܢܝ ܝܘܣܦ ܠܐ ܣܦܩ ܠܢ ܛܘܪܐ ܘܡܕܝܢܬܐ ܕܦܪܙܝܐ ܡܛܠ ܕܟܢܥܢܝܐ ܝܬܒܝܢ ܒܐܪܥܐ ܕܥܘܡܩܐ ܘܒܒܝܬ ܝܫܢ ܘܒܟܦܪܘܢܝܗ ܘܒܥܘܡܩܐ ܕܐܝܙܪܥܝܠ 17  ܘܐܡܪ ܝܫܘܥ ܠܒܝܬ ܝܘܣܦ ܠܒܢܝ ܐܦܪܝܡ ܘܡܢܫܐ ܥܡܐ ܣܓܝܐܐ ܐܢܬܘܢ ܘܚܝܠܐ ܪܒܐ ܐܝܬ ܠܟܘܢ ܐܠܐ ܣܦܩܐ ܠܟܘܢ ܡܢܬܐ ܚܕܐ 18  ܓܒܘ ܠܟܘܢ ܛܘܪܐ ܘܣܦܩ ܠܟܘܢ ܘܓܒܘܗܝ ܕܛܘܪܐ ܢܗܘܘܢ ܠܟܘܢ ܡܦܩܢܘܗܝ ܘܚܪܘܒܘ ܠܟܢܥܢܝܐ ܘܠܦܪܙܝܐ ܡܛܠ ܕܡܪܟܒܬܐ ܪܘܪܒܬܐ ܕܥܫܝܢܢ ܕܦܪܙܠܐ ܐܝܬ ܠܗܘܢ ܘܥܫܝܢܝܢ ܐܢܘܢ 

1  ܘܐܬܟܢܫܘ ܟܠܗ ܟܢܘܫܬܐ ܕܒܢܝ ܐܝܣܪܝܠ ܠܫܝܠܘ ܘܐܫܪܝܘ ܬܡܢ ܡܫܟܢܙܒܢܐ ܘܐܪܥܐ ܐܬܟܒܫܬ ܩܕܡܝܗܘܢ 2  ܘܐܫܬܚܪܘ ܡܢ ܒܢܝ ܐܝܣܪܝܠ ܕܠܐ ܦܠܓܘ ܝܪܬܘܬܗܘܢ ܫܒܛܐ ܫܒܥܐ 3  ܘܐܡܪ ܝܫܘܥ ܠܒܢܝ ܐܝܣܪܝܠ ܥܕܡܐ ܠܐܡܬܝ ܡܬܪܦܝܢ ܐܢܬܘܢ ܠܡܥܠ ܠܡܐܪܬ ܐܪܥܐ ܕܝܗܒ ܠܟܘܢ ܡܪܝܐ ܐܠܗܐ ܕܐܒܗܝܟܘܢ 4  ܓܒܘ ܠܟܘܢ ܬܠܬܐ ܓܒܪܝܢ ܡܢ ܫܒܛܐ ܘܐܫܕܪ ܐܢܘܢ ܘܢܩܘܡܘܢ ܘܢܗܠܟܘܢ ܒܐܪܥܐ ܘܢܟܬܒܘܢܗ ܠܦܘܬ ܝܪܬܘܬܗܘܢ ܘܢܐܬܘܢ ܠܘܬܝ 5  ܘܢܦܠܓܘܢܗ ܠܐܪܥܐ ܠܫܒܥ ܦܠܓܘܢ ܘܝܗܘܕܐ ܢܩܘܡ ܥܠ ܬܚܘܡܗ ܡܢ ܬܝܡܢܐ ܘܕܒܝܬ ܝܘܣܦ ܢܩܘܡܘܢ ܥܠ ܬܚܘܡܗܘܢ ܡܢ ܓܪܒܝܐ 6  ܘܐܢܬܘܢ ܟܘܬܒܘܗ ܠܐܪܥܐ ܠܫܒܥ ܦܠܓܘܢ ܘܐܝܬܐܘܗ ܠܘܬܝ ܠܗܪܟܐ ܘܐܚܘܝܟܘܢ ܡܢܬܐ ܕܓܒܝܐ ܩܕܡ ܡܪܝܐ ܐܠܗܢ 7  ܡܛܠ ܕܠܝܬ ܦܠܓܘܬܐ ܠܠܘܝܐ ܒܝܢܬܟܘܢ ܡܛܠ ܕܟܗܢܘܬܗ ܗܘ ܕܡܪܝܐ ܝܪܬܘܬܗܘܢ ܓܕ ܘܪܘܒܝܠ ܘܦܠܓܘܬ ܫܒܛܐ ܕܡܢܫܐ ܩܒܠܘ ܝܪܬܘܬܗܘܢ ܒܥܒܪܐ ܕܝܘܪܕܢܢ ܡܢ ܡܕܢܚܐ ܕܝܗܒ ܠܗܘܢ ܡܘܫܐ ܥܒܕܗ ܕܡܪܝܐ 8  ܘܩܡܘ ܓܒܪܐ ܘܐܙܠܘ ܘܦܩܕ ܝܫܘܥ ܠܗܢܘܢ ܕܐܙܠܘ ܠܡܟܬܒܗ ܠܐܪܥܐ ܘܐܡܪ ܠܗܘܢ ܙܠܘ ܗܠܟܘ ܒܐܪܥܐ ܘܟܘܬܒܘܗ ܘܬܘ ܠܘܬܝ ܠܗܪܟܐ ܘܐܪܡܐ ܠܟܘܢ ܡܢܘܬܐ ܩܕܡ ܡܪܝܐ ܒܫܝܠܘ 9  ܘܐܙܠܘ ܓܒܪܐ ܘܥܒܪܘ ܒܐܪܥܐ ܘܟܬܒܘ ܐܢܝܢ ܠܩܘܪܝܐ ܫܒܥ ܦܠܓܘܢ ܥܠ ܡܓܠܬܐ ܘܐܬܘ ܠܘܬ ܝܫܘܥ ܠܫܝܠܘ ܡܕܝܢܬܐ 10  ܘܐܪܡܝ ܠܗܘܢ ܦܨܐ ܒܫܝܠܘ ܩܕܡ ܡܪܝܐ ܘܦܠܓܗ ܬܡܢ ܝܫܘܥ ܠܐܪܥܐ ܠܒܢܝ ܐܝܣܪܝܠ ܒܦܠܓܘܬܐ 11  ܘܣܠܩܬ ܦܨܬܐ ܕܫܒܛܐ ܕܒܢܝ ܒܢܝܡܝܢ ܠܫܪܒܬܗܘܢ ܘܢܦܩ ܬܚܘܡܐ ܕܝܪܬܘܬܗܘܢ ܠܒܝܬ ܒܢܝ ܝܗܘܕܐ ܘܠܒܝܬ ܒܢܝ ܝܘܣܦ 12  ܘܗܘܐ ܬܚܘܡܗܘܢ ܠܣܛܪܐ ܕܓܪܒܝܐ ܡܢ ܝܘܪܕܢܢ ܘܣܠܩ ܬܚܘܡܐ ܠܣܛܪܐ ܕܐܝܪܝܚܘ ܡܢ ܓܪܒܝܐ ܘܣܠܩ ܒܛܘܪܐ ܠܡܥܪܒܐ ܘܗܘܝܢ ܡܦܩܢܘܗܝ ܠܡܕܒܪܐ ܕܒܝܬ ܐܘܢ 13  ܘܥܒܪ ܡܢ ܬܡܢ ܬܚܘܡܐ ܠܠܘܙ ܥܠ ܣܛܪܐ ܕܠܘܙ ܡܢ ܬܝܡܢܐ ܗܝ ܒܝܬ ܐܝܠ ܘܢܚܬ ܬܚܘܡܐ ܠܥܛܪܘܬ ܐܕܪ ܥܠ ܛܘܪܐ ܕܡܢ ܬܝܡܢܐ ܕܒܝܬ ܚܘܪܢ ܬܚܬܝܬܐ 14  ܘܚܐܪ ܬܚܘܡܐ ܠܣܛܪܐ ܕܝܡܐ ܡܢ ܬܝܡܢܐ ܡܢ ܛܘܪܐ ܕܠܐܦܝ ܒܝܬ ܚܘܪܢ ܒܬܝܡܢܐ ܘܗܘܝܢ ܡܦܩܢܘܗܝ ܥܠ ܩܘܪܝܬ ܒܥܠ ܕܗܝ ܗܝ ܩܘܪܝܬ ܢܥܪܝܢ ܡܕܝܢܬܐ ܕܒܢܝ ܝܗܘܕܐ ܗܢܐ ܗܘ ܣܛܪܐ ܕܝܡܐ 15  ܘܣܛܪܐ ܕܬܝܡܢܐ ܡܢ ܣܘܦܐ ܕܩܘܪܝܬ ܢܥܪܝܢ ܘܢܦܩ ܬܚܘܡܐ ܠܝܡܐ ܘܢܦܩ ܠܡܒܘܥܐ ܕܡܝܐ ܕܢܦܬܠܝ 16  ܘܢܚܬ ܬܚܘܡܐ ܥܠ ܣܘܦܗ ܕܛܘܪܐ ܠܐܦܝ ܢܚܠܐ ܕܒܪ ܗܢܘܡ ܕܡܢ ܓܪܒܝܐ ܘܢܚܬ ܬܚܘܡܐ ܕܒܪ ܗܢܘܡ 17  ܘܠܒܗܢ ܕܒܪܗ ܕܪܘܒܝܠ 18  ܘܥܒܪ ܥܠ ܣܛܪܐ ܕܠܘܩܒܠ ܦܩܥܬܐ ܡܢ ܓܪܒܝܐ ܘܢܚܬ ܠܦܩܥܬܐ 19  ܘܥܒܪ ܬܚܘܡܐ ܥܠ ܣܛܪܐ ܕܒܝܬ ܚܓܠܐ ܡܢ ܓܪܒܝܐ ܘܗܘܝܢ ܡܦܩܢܘܗܝ ܕܬܚܘܡܐ ܥܠ ܠܫܢܐ ܕܝܡܐ ܕܡܠܚܐ ܡܢ ܓܪܒܝܐ ܘܥܠ ܣܦܪܘܗܝ ܕܝܘܪܕܢܢ ܡܢ ܬܝܡܢܐ ܗܢܐ ܗܘ ܬܚܘܡܐ ܕܬܝܡܢܐ 20  ܘܕܝܘܪܕܢܢ ܒܬܚܘܡܘܗܝ ܠܣܛܪܐ ܕܡܕܢܚܐ ܗܕܐ ܗܝ ܝܪܬܘܬܐ ܕܒܢܝ ܒܢܝܡܝܢ ܒܬܚܘܡܝܗ ܟܕ ܚܕܪܐ ܠܫܪܒܬܗܘܢ 21  ܘܗܘܝ ܩܘܪܝܐ ܕܫܒܛܐ ܕܒܢܝ ܒܢܝܡܝܢ ܠܫܪܒܬܗܘܢ ܐܝܪܝܚܘ ܘܙܒܝܬ ܘܚܓܠܐ ܘܥܡܩ ܘܩܨܨ 22  ܘܒܝܬ ܥܪܒܐ ܘܨܡܪܝܡ ܘܒܝܬ ܐܝܠ 23  ܘܥܘܝܢ ܘܦܪܐ ܘܥܘܦܪܐ 24  ܘܟܦܪ ܥܘܡܩܐ ܘܥܦܠܝ ܘܓܒܥ ܩܘܪܝܐ ܐܪܒܥܣܪܐ ܘܐܓܘܪܣܝܗܝܢ 25  ܘܓܒܥܘܢ ܘܪܡܬܐ ܘܒܪܘ 26  ܘܡܨܦܐ ܘܟܦܝܪܐ ܘܡܨܐ 27  ܘܪܩܡ ܘܪܦܐܝܠ ܘܬܪܐܠܐ 28  ܘܨܠܥ ܘܓܒܝܪܐ ܘܝܒܘܣ ܕܗܝ ܗܝ ܐܘܪܫܠܡ ܘܓܒܥܬ ܘܩܘܪܝܬܝܡ ܩܘܪܝܐ ܐܪܒܥܣܪܐ ܘܐܓܘܪܣܝܗܝܢ ܗܕܐ ܗܝ ܝܪܬܘܬܐ ܕܫܒܛܐ ܕܒܢܝ ܒܢܝܡܝܢ ܠܫܪܒܬܗܘܢ 

1  ܘܢܦܩܬ ܦܨܬܐ ܕܬܪܬܝܢ ܠܫܒܛܐ ܕܒܢܝ ܫܡܥܘܢ ܠܫܪܒܬܗܘܢ ܘܗܘܬ ܝܪܬܘܬܗܘܢ ܒܓܘ ܝܪܬܘܬܐ ܕܒܢܝ ܝܗܘܕܐ 2  ܘܗܘܝ ܠܗܘܢ ܒܝܪܬܘܬܗܘܢ ܒܪܫܒܥ ܘܫܒܥ ܘܡܘܠܕܐ 3  ܘܕܪܬ ܬܥܠܐ ܘܒܠܐ ܘܥܨܡ 4  ܘܐܠܘܬܠܕ ܘܒܝܬ ܐܝܠ ܘܚܪܡܐ 5  ܘܨܢܩܠܓ ܘܒܝܬ ܡܪܟܒܘܬ ܘܚܨܪ ܣܘܣܐ 6  ܘܒܝܬ ܠܒܘܬ ܘܫܪܘܝܢܢ ܘܩܘܪܝܐ ܐܪܒܥܣܪܐ ܘܐܓܘܪܣܝܗܝܢ 7  ܘܥܝܢ ܘܪܡܝܢ ܘܓܬܪ ܘܥܫܢ ܘܩܘܪܝܐ ܐܪܒܥ ܘܐܓܘܪܣܝܗܝܢ 8  ܘܟܠܗܘܢ ܐܓܘܪܣܐ ܕܚܕܝܪܝܢ ܠܗܝܢ ܠܩܘܪܝܐ ܗܠܝܢ ܥܕܡܐ ܠܒܥܬ ܒܝܬ ܪܡܬܐ ܕܒܬܝܡܢܐ ܗܕܐ ܗܝ ܝܪܬܘܬܐ ܕܫܒܛܐ ܕܒܢܝ ܫܡܥܘܢ ܠܫܪܒܬܗܘܢ 9  ܡܢ ܚܒܠܐ ܕܒܢܝ ܝܗܘܕܐ ܗܘܬ ܝܪܬܘܬܐ ܕܒܢܝ ܫܡܥܘܢ ܡܛܠ ܕܣܓܝܐܐ ܗܘܬ ܦܠܓܘܬܗܘܢ ܕܒܢܝ ܝܗܘܕܐ ܕܐܘܝܪܬܘ ܒܢܝ ܫܡܥܘܢ ܡܢ ܝܪܬܘܬܗܘܢ 10  ܘܣܠܩܬ ܦܨܬܐ ܕܬܠܬ ܠܒܢܝ ܙܒܠܘܢ ܠܫܪܒܬܗܘܢ ܘܗܘܐ ܬܚܘܡܐ ܕܝܪܬܘܬܗܘܢ ܥܕܡܐ ܠܐܫܕܘܕ 11  ܘܣܠܩ ܬܚܘܡܗܘܢ ܠܡܥܪܒܐ ܘܠܪܡܬ ܬܥܠܐ ܘܦܓܥ ܒܕܒܫܬ ܘܦܓܥ ܒܢܚܠܐ ܕܩܕܡ ܢܩܡܥܡ 12  ܘܗܦܟ ܡܢ ܐܫܕܘܕ ܡܢ ܡܕܢܚܝ ܫܡܫܐ ܥܠ ܬܚܘܡܐ ܕܟܣܠܘܬ ܘܕܬܒܘܪ ܘܢܦܩ ܠܪܒܬ ܘܣܠܩ ܠܢܦܝܥ 13  ܘܡܢ ܬܡܢ ܥܒܪ ܩܕܡܝܬ ܡܢ ܡܕܢܚܐ ܠܓܬ ܘܠܚܦܪ ܘܠܥܬܐ ܘܠܩܨܝܢ ܘܢܦܩ ܠܪܡܘܢ ܘܠܡܬܘܐ ܘܠܥܘܐ 14  ܘܚܕܪ ܠܗ ܬܚܘܡܐ ܡܢ ܓܪܒܝܐ ܕܚܕܝܬܘܢ ܘܗܘܝܢ ܡܦܩܢܘܗܝ ܠܢܚܠܐ ܕܟܦܬܢܐܝܠ 15  ܘܠܩܛܬ ܘܠܝܗܠܝܠ ܘܠܫܡܪܝܢ ܘܠܥܪܐܠܐ ܘܠܒܝܬ ܠܚܡ ܩܘܪܝܐ ܬܪܬܥܣܪܐ ܘܐܓܘܪܣܝܗܝܢ 16  ܗܕܐ ܗܝ ܝܪܬܘܬܐ ܕܒܢܝ ܙܒܠܘܢ ܠܫܪܒܬܗܘܢ 17  ܘܢܦܩܬ ܦܨܬܐ ܕܐܪܒܥ ܕܒܢܝ ܐܝܣܟܪ ܠܫܪܒܬܗܘܢ 18  ܘܗܘܐ ܬܚܘܡܗܘܢ ܐܝܙܪܥܝܠ ܘܟܣܠܘܬ ܘܫܘܝܡ 19  ܘܚܦܝܪܡ ܘܫܢܐܢ ܘܐܚܬܪ 20  ܘܕܒܠܬ ܘܩܝܫܘܢ ܘܐܦܨ 21  ܘܪܡܬ ܥܝܢ ܘܥܢܝܢ ܘܥܝܢ ܚܕܐ ܘܒܝܬ ܦܨܝܢ 22  ܘܦܓܥ ܬܚܘܡܐ ܒܬܒܘܪ ܘܒܫܚܨܝܡܐ ܘܒܒܝܬ ܫܡܫ ܘܗܘܐ ܡܦܩܢܗ ܕܬܚܘܡܗܘܢ ܠܝܘܪܕܢܢ ܩܘܪܝܐ ܬܠܬܥܣܪܐ ܘܐܓܘܪܣܝܗܝܢ 23  ܗܕܐ ܗܝ ܝܪܬܘܬܐ ܕܫܒܛܐ ܕܒܢܝ ܐܝܣܟܪ ܠܫܪܒܬܗܘܢ ܩܘܪܝܐ ܘܐܓܘܪܣܝܗܝܢ 24  ܘܢܦܩܬ ܦܨܬܐ ܕܚܡܫ ܕܫܒܛܐ ܕܒܢܝ ܐܫܝܪ ܠܫܪܒܬܗܘܢ 25  ܘܗܘܐ ܬܚܘܡܗܘܢ ܚܩܠܬ ܘܚܠܝ ܘܒܛܢ ܘܐܟܫܦ 26  ܘܐܡܠܟ ܘܥܡܟܪ ܘܡܫܐܝܠ ܘܦܓܥ ܒܟܪܡܠܐ ܡܢ ܡܥܪܒܐ ܘܫܝܚܘܪ ܘܠܒܝܬ 27  ܘܗܦܟ ܡܢ ܡܕܢܚܝ ܫܡܫܐ ܠܒܝܬ ܕܓܘܢ ܘܦܓܥ ܒܙܒܠܘܢ ܘܒܢܚܠܐ ܕܢܦܬܚܐܝܠ ܡܢ ܓܪܒܝܐ ܘܕܒܝܬ ܘܥܘܡܩܐ ܘܕܢܥܐܝܠ ܘܢܦܩ ܥܠ ܟܘܒܠ ܡܢ ܓܪܒܝܐ 28  ܘܠܥܒܪܘܢ ܘܪܚܐܒ ܘܠܚܡܘܢ ܘܠܩܥܐ ܥܕܡܐ ܠܨܝܕܘܢ ܪܒܐ 29  ܘܗܦܟ ܬܚܘܡܐ ܠܪܡܬܐ ܘܥܕܡܐ ܠܨܘܪ ܡܕܝܢܬܐ ܥܫܝܢܬܐ ܘܗܦܟ ܬܚܘܡܐ ܠܚܣ ܘܗܘܝܢ ܡܦܩܢܘܗܝ ܠܡܥܪܒܐ ܡܢ ܢܚܠܐ ܕܝܪܒ 30  ܘܥܘܡܩܐ ܘܐܦܩ ܘܪܚܘܒ ܩܘܪܝܐ ܥܣܪܝܢ ܘܬܪܬܝܢ ܘܐܓܘܪܣܝܗܝܢ 31  ܗܕܐ ܗܝ ܝܪܬܘܬܐ ܕܫܒܛܐ ܕܒܢܝ ܐܫܝܪ ܠܫܪܒܬܗܘܢ ܘܩܘܪܝܐ ܗܠܝܢ ܘܐܓܘܪܣܝܗܝܢ܀܀ 32  ܘܢܦܩܬ ܦܨܬܐ ܕܫܬ ܕܒܢܝ ܢܦܬܠܝ ܠܫܪܒܬܗܘܢ 33  ܘܗܘܐ ܬܚܘܡܗܘܢ ܡܢ ܚܠܦܐ ܘܡܢ ܐܠܘܢ ܘܡܢ ܨܢܥܡ ܘܐܕܡܐ ܘܢܩܒ ܘܢܒܐܝܠ ܥܕܡܐ ܠܠܩܘܡ ܘܗܘܐ ܡܦܩܢܗܝܢ ܠܝܘܪܕܢܢ 34  ܘܗܦܟ ܬܚܘܡܐ ܠܡܥܪܒܐ ܠܐܙܢܘܬܒܘܙ ܘܢܦܩ ܡܢ ܬܡܢ ܠܚܩܝܩ ܘܦܓܥ ܒܙܒܠܘܢ ܡܢ ܬܝܡܢܐ ܘܒܐܫܝܪ ܦܓܥ ܡܢ ܡܥܪܒܐ ܘܒܝܗܘܕܐ ܒܝܘܪܕܢܢ ܡܢ ܡܕܢܚܝ ܫܡܫܐ 35  ܘܒܡܕܝܢܬܐ ܪܘܪܒܬܐ ܒܨܘܪ ܘܒܨܝܕܢ ܘܒܚܡܬ ܘܩܪܝܬ ܘܟܢܪܬ 36  ܘܐܕܡܐ ܘܕܡܐ ܘܚܨܘܪ 37  ܘܩܕܫ ܘܐܪܕܥܝ ܘܥܝܢ ܨܘܪ 38  ܘܕܝܐܘܢ ܘܡܓܕܠܐܝܠ ܘܚܕܘܡ ܘܒܝܬ ܥܢܬ ܘܒܝܬ ܫܡܫ ܡܕܝܢܬܐ ܬܫܥܣܪܐ ܘܐܓܘܪܣܝܗܝܢ܀ܫ 40  ܘܢܦܩܬ ܦܨܬܐ ܕܫܒܥ ܕܒܢܝ ܕܢ ܠܫܪܒܬܗܘܢ 41  ܘܗܘܐ ܬܚܘܡܐ ܕܝܪܬܘܬܗܘܢ ܨܕܥܐ ܘܐܫܬܘܐܝܠ ܘܩܪܝܬܐ ܕܫܡܫ 42  ܘܫܥܠܒܝܢ ܘܝܐܠܘܢ ܘܢܬܠܐ 43  ܘܐܠܘܢ ܘܬܡܢܐ ܘܥܩܪܘܢ 44  ܘܐܠܩܬ ܘܓܒܬܘܢ ܘܒܥܠܬ 45  ܘܝܗܘܕܝܬ ܘܒܥܠܕܒܟ ܘܓܬܪܡܘܢ 46  ܘܡܚܪܩܘܢ ܘܟܪܩܘܢ ܥܕܡܐ ܠܬܚܘܡܐ ܕܠܘܩܒܠ ܐܝܠܬ 47  ܘܢܦܩ ܬܚܘܡܐ ܕܒܢܘܗܝ ܕܕܢ ܡܢܗܘܢ ܣܠܩܘ ܒܢܝ ܕܢ ܘܥܒܕܘ ܩܪܒܐ ܥܡ ܐܢܫܐ ܕܐܝܢܘ ܘܟܒܫܘܗ ܘܚܪܒܘܗ ܒܦܘܡܐ ܕܣܝܦܐ ܘܝܪܬܘܗ ܘܐܝܬܒܘ ܒܗ ܘܩܪܐܘܗ ܠܐܝܢܘ ܕܢ ܥܠ ܫܡ ܕܢ ܐܒܘܗܘܢ 48  ܗܕܐ ܗܝ ܝܪܬܘܬܐ ܕܫܒܛܐ ܕܒܢܝ ܕܢ ܠܫܪܒܬܗܘܢ ܡܕܝܢܬܐ ܗܠܝܢ ܘܩܘܪܝܐ ܘܐܓܘܪܣܝܗܝܢ 49  ܘܫܠܡܘ ܠܡܐܪܬܗ ܠܐܪܥܐ ܒܬܚܘܡܝܗ ܘܝܗܒܘ ܒܢܝ ܐܝܣܪܐܝܠ ܝܪܬܘܬܐ ܠܝܫܘܥ ܒܪ ܢܘܢ ܟܝܢܬܗܘܢ ܥܠ ܡܠܬ ܦܘܡܗ ܕܡܪܝܐ ܝܗܒܘ ܠܗ ܩܪܝܬܐ ܕܫܐܠ ܠܬܡܢܬܣܪܚ ܕܒܜܘܪܐ ܕܐܦܪܝܡ ܘܒܢܗ ܠܩܪܝܬܐ ܘܝܬܒ ܒܗ ܗܠܝܢ ܝܪܬܘܬܐ ܕܐܘܪܬ ܐܠܝܥܙܪ ܟܗܢܐ ܘܝܫܘܥ ܒܪ ܢܘܢ ܘܪܝܫܐ ܕܐܒܗܬܐ ܕܫܒܜܐ ܕܐܝܣܪܐܝܠ 51  ܒܦܨܐ ܒܫܝܠܘ ܩܕܡ ܡܪܝܐ ܒܬܪܥܐ ܕܡܫܟܢ ܙܒܢܐ ܘܫܠܡܘ ܠܡܦܠܓܘܬܗ ܠܐܪܥܐ܀ 

1  ܘܐܡܪ ܡܪܝܐ ܠܝܫܘܥ 2  ܐܡܪ ܠܒܢܝ ܐܝܣܪܝܠ ܫܒܘܩܘ ܠܟܘܢ ܩܘܪܝܐ ܠܡܫܘܙܒܘܬܐ ܐܝܟܢܐ ܕܐܡܪܬ ܠܟܘܢ ܒܐܝܕܐ ܕܥܒܕܝ ܡܘܫܐ 3  ܕܢܥܪܘܩ ܠܬܡܢ ܩܛܘܠܐ ܐܝܢܐ ܕܢܩܛܘܠ ܢܦܫܐ ܡܢ ܫܠܝܐ ܟܕ ܠܐ ܝܕܥ ܘܢܗܘܝܢ ܠܟܘܢ ܠܡܫܘܙܒܘܬܐ ܡܢ ܬܒܥ ܥܝܪܬܐ ܕܕܡܐ 4  ܘܢܥܪܘܩ ܠܚܕܐ ܡܢ ܗܠܝܢ ܩܘܪܝܐ ܘܢܩܘܡ ܒܡܥܠܢܐ ܕܬܪܥܐ ܕܩܪܝܬܐ ܘܢܡܠܠ ܩܕܡ ܩܫܝܫܐ ܕܩܪܝܬܐ ܗܝ ܘܢܐܡܪ ܡܠܘܗܝ ܘܢܚܡܠܘܢܗ ܠܘܬܗܘܢ ܒܩܪܝܬܐ ܘܢܬܠܘܢ ܠܗ ܕܘܟܬܐ ܠܡܥܡܪ ܥܡܗܘܢ 5  ܟܕ ܢܪܕܘܦ ܬܒܥ ܥܝܪܬܐ ܕܕܡܐ ܒܬܪܗ ܘܠܐ ܢܫܠܡܘܢܗ ܒܐܝܕܘܗܝ ܠܩܛܘܠܐ ܡܛܠ ܕܟܕ ܠܐ ܝܕܥ ܡܚܝܗܝ ܠܚܒܪܗ ܘܠܐ ܣܢܐ ܗܘܐ ܠܗ ܡܢ ܩܕܡ ܝܘܡܬܐ 6  ܘܢܬܒ ܒܩܪܝܬܐ ܗܝ ܥܕܡܐ ܕܩܐܡ ܩܕܡ ܟܢܘܫܬܐ ܒܕܝܢܐ ܥܕܡܐ ܕܢܡܘܬ ܟܗܢܐ ܪܒܐ ܕܢܗܘܐ ܒܝܘܡܬܐ ܗܢܘܢ ܘܗܝܕܝܢ ܢܗܦܘܟ ܩܛܘܠܐ ܘܢܐܬܐ ܠܒܝܬܗ ܘܠܩܪܝܬܗ ܘܠܡܕܝܢܬܐ ܕܥܪܩ ܡܢܗ܀܀ 7  ܗܝܕܝܢ ܦܪܫܘ ܩܘܪܝܐ ܗܠܝܢ ܠܒܝܬ ܓܘܣܐ ܠܪܩܡ ܕܒܓܠܝܠܐ ܕܒܛܘܪܐ ܕܢܦܬܠܝ ܘܠܫܟܝܡ ܕܒܛܘܪܐ ܕܐܦܪܝܡ ܘܠܩܘܪܝܬ ܐܪܒܥ ܕܗܝ ܗܝ ܚܒܪܘܢ ܕܒܛܘܪܐ ܕܝܗܘܕܐ 8  ܘܒܥܒܪܐ ܕܝܘܪܕܢܢ ܕܐܝܪܝܚܘ ܡܢ ܡܕܢܚܐ ܝܗܒܘ ܒܘܨܪ ܕܒܡܕܒܪܐ ܕܝܬܒܐ ܒܦܩܥܬܐ ܡܢ ܫܒܛܐ ܕܪܘܒܝܠ ܘܪܡܬ ܓܠܥܕ ܡܢ ܫܒܛܐ ܕܓܕ ܘܓܘܠܢ ܕܒܡܬܢܝܢ ܡܢ ܫܒܛܐ ܕܡܢܫܐ 9  ܗܠܝܢ ܐܢܝܢ ܩܘܪܝܐ ܕܫܘܘܙܒܐ ܘܕܒܝܬ ܓܘܣܐ ܠܟܠܗܘܢ ܒܢܝ ܐܝܣܪܝܠ ܘܠܥܡܘܪܐ ܕܥܡܪܝܢ ܒܝܢܬܗܘܢ ܕܢܗܘܐ ܥܪܩ ܠܬܡܢ ܟܠ ܡܢ ܕܩܛܠ ܢܦܫܐ ܡܢ ܫܠܝܐ ܕܠܐ ܢܫܬܠܡ ܒܐܝܕܐ ܕܬܒܥ ܥܝܪܬܐ ܕܕܡܐ ܥܕܡܐ ܕܢܩܘܡ ܩܕܡ ܟܢܘܫܬܐ ܒܕܝܢܐ 

1  ܘܩܪܒܘ ܪܝܫܐ ܕܟܗܢܐ ܘܠܘܝܐ ܠܘܬ ܐܠܝܥܙܪ ܟܗܢܐ ܘܠܘܬ ܝܫܘܥ ܒܪ ܢܘܢ 2  ܘܐܡܪܘ ܠܗܘܢ ܒܫܝܠܘ ܒܐܪܥܐ ܕܟܢܥܢ ܡܪܝܐ ܦܩܕ ܒܐܝܕܐ ܕܡܘܫܐ ܕܢܬܠܘܢ ܠܢ ܩܘܪܝܐ ܠܡܥܡܪ ܒܗܝܢ ܘܐܓܘܪܣܝܗܝܢ ܠܒܥܝܪܢ 3  ܘܝܗܒܘ ܒܢܝ ܐܝܣܪܐܝܠ ܠܠܘܝܐ ܡܢ ܝܪܬܘܬܗܘܢ ܥܠ ܡܠܬ ܦܘܡܗ ܕܡܪܝܐ ܩܘܪܝܐ ܗܠܝܢ ܘܐܓܘܪܣܝܗܝܢ܀܀ 4  ܘܢܦܩܬ ܦܨܬܐ ܕܫܪܒܬܐ ܕܩܗܬ ܘܒܢܝ ܐܗܪܘܢ ܟܗܢܐ ܡܢ ܠܘܝܐ ܘܝܗܒܘ ܠܗܘܢ ܡܢ ܫܒܛܐ ܕܝܗܘܕܐ ܘܡܢ ܫܒܛܐ ܕܫܡܥܘܢ ܘܡܢ ܫܒܛܐ ܕܒܢܝܡܝܢ ܒܦܨܬܐ ܩܘܪܝܐ ܬܠܬܥܣܪܐ 5  ܘܠܒܢܘܗܝ ܕܩܗܬ ܕܐܫܬܚܪܘ ܝܗܒܘ ܠܗܘܢ ܡܢ ܫܒܛܐ ܕܐܦܪܝܡ ܘܡܢ ܫܒܛܐ ܕܕܢ ܘܡܢ ܦܠܓܗ ܕܫܒܛܐ ܕܡܢܫܐ ܩܘܪܝܐ ܥܣܪ 6  ܘܠܒܢܘܗܝ ܕܓܪܫܘܢ ܝܗܒܘ ܠܗܘܢ ܡܢ ܫܒܛܐ ܕܐܝܣܟܪ ܘܡܢ ܫܒܛܐ ܕܐܫܝܪ ܘܡܢ ܫܒܛܐ ܕܢܦܬܠܝ ܘܡܢ ܦܠܓܗ ܕܫܒܛܐ ܕܡܢܫܐ ܒܡܬܢܝܢ ܒܦܨܬܐ ܩܘܪܝܐ ܬܠܬܥܣܪܐ 7  ܘܠܒܢܘܗܝ ܕܡܪܪܝ ܠܫܪܒܬܗܘܢ ܝܗܒܘ ܠܗܘܢ ܡܢ ܫܒܛܐ ܕܪܘܒܝܠ ܘܡܢ ܫܒܛܐ ܕܓܕ ܘܡܢ ܫܒܛܐ ܕܙܒܠܘܢ ܩܘܪܝܐ ܬܪܬܥܣܪܐ 8  ܘܝܗܒܘ ܒܢܝ ܐܝܣܪܝܠ ܠܠܘܝܐ ܩܘܪܝܐ ܗܠܝܢ ܘܐܓܘܪܣܝܗܝܢ ܒܦܨܐ ܐܝܟܢܐ ܕܦܩܕ ܡܪܝܐ ܠܡܘܫܐ܀ 9  ܘܗܠܝܢ ܫܡܗܐ ܕܩܘܪܝܐ ܕܝܗܒܘ ܡܢ ܫܒܛܐ ܕܝܗܘܕܐ ܘܡܢ ܫܒܛܐ ܕܫܡܥܘܢ ܩܘܪܝܐ ܒܫܡܗܝܗܝܢ 10  ܘܗܘܝ ܠܒܢܘܗܝ ܕܐܗܪܘܢ ܡܢ ܫܪܒܬܐ ܕܩܗܬ ܡܢ ܒܢܘܗܝ ܕܠܘܝ ܡܛܠ ܕܕܝܠܗܘܢ ܗܘܬ ܦܨܬܐ ܩܕܡܝܬܐ 11  ܘܝܗܒܘ ܠܗܘܢ ܠܩܘܪܝܬ ܐܪܒܥ ܕܐܒܘܗܘܢ ܕܓܢܒܪܐ ܕܗܝ ܗܝ ܚܒܪܘܢ ܕܒܛܘܪܐ ܕܝܗܘܕܐ ܘܠܐܓܘܪܣܝܗ ܟܕ ܚܕܪܝܢ ܠܗ 12  ܘܠܚܩܠܬܗ ܕܩܪܝܬܐ ܘܠܫܪܟܐ ܕܐܓܘܪܣܝܗ ܝܗܒܘ ܠܟܠܒ ܒܪ ܝܘܦܢܐ ܒܝܪܬܘܬܗ 13  ܘܠܒܢܝ ܐܗܪܘܢ ܟܗܢܐ ܝܗܒܘ ܩܪܝܬܐ ܕܡܫܘܙܒܐ ܡܢ ܩܛܝܠܐ ܠܚܒܪܘܢ ܘܠܐܓܘܪܣܝܗ ܘܠܠܒܢܐ ܘܠܐܓܘܪܣܝܗ 14  ܘܠܝܪܬ ܘܠܐܓܘܪܣܝܗ ܘܠܐܫܬܡܘܥ ܘܠܐܓܘܪܣܝܗ 15  ܘܠܚܠܘ ܘܠܐܓܘܪܣܝܗ ܘܠܕܒܝܪ ܘܠܐܓܘܪܣܝܗ 16  ܘܠܥܝܢ ܘܠܐܓܘܪܣܝܗ ܘܠܥܛܐ ܘܠܐܓܘܪܣܝܗ ܘܠܒܝܬ ܫܡܫ ܘܠܐܓܘܪܣܝܗ ܩܘܪܝܐ ܬܫܥ ܡܢ ܫܒܛܐ ܕܝܗܘܕܐ ܘܕܫܡܥܘܢ 17  ܘܡܢ ܫܒܛܐ ܕܒܢܝܡܝܢ ܓܒܥܘܢ ܘܐܓܘܪܣܝܗ ܘܓܒܥ ܘܐܓܘܪܣܝܗ 18  ܘܥܢܬܘܬ ܘܐܓܘܪܣܝܗ ܘܥܠܡܘܢ ܘܐܓܘܪܣܝܗ ܡܕܝܢܬܐ ܐܪܒܥ 19  ܟܠܗܝܢ ܩܘܪܝܐ ܕܒܢܝ ܐܗܪܘܢ ܟܗܢܐ ܬܠܬܥܣܪܐ ܘܐܓܘܪܣܝܗܝܢ܀ 20  ܘܠܫܪܒܬܐ ܕܠܘܝܐ ܕܒܢܝ ܩܗܬ ܕܐܫܬܚܪܘ ܡܢ ܒܢܝ ܩܗܬ ܗܘܝ ܩܘܪܝܐ ܕܦܨܝܗܘܢ ܡܢ ܫܒܛܐ ܕܐܦܪܝܡ 21  ܘܝܗܒܘ ܠܗܘܢ ܩܪܝܬܐ ܕܒܝܬ ܡܫܘܙܒܘܬܐ ܕܩܛܘܠܐ ܠܫܟܝܡ ܕܒܛܘܪܐ ܕܐܦܪܝܡ ܘܠܐܓܘܪܣܝܗ ܘܠܓܕܪ ܘܠܐܓܘܪܣܝܗ 22  ܘܠܩܒܨܝܡ ܘܠܐܓܘܪܣܝܗ ܘܠܒܝܬܪ ܚܘܪܢ ܘܠܐܓܘܪܣܝܗ ܩܘܪܝܐ ܐܪܒܥ ܘܐܓܘܪܣܝܗܝܢ܀ 23  ܘܡܢ ܫܒܛܐ ܕܕܢ ܐܬܠܩܐ ܘܐܓܘܪܣܝܗ ܘܓܒܬܘܢ ܘܐܓܘܪܣܝܗ 24  ܘܐܠܘܢ ܘܐܓܘܪܣܝܗ ܘܓܬܪܡܘܢ ܘܐܓܘܪܣܝܗ ܩܘܪܝܐ ܐܪܒܥ ܘܐܓܘܪܣܝܗܝܢ܀ 25  ܘܡܢ ܦܠܓܗ ܕܫܒܛܐ ܕܡܢܫܐ ܬܥܢܟ ܘܐܓܘܪܣܝܗ ܘܓܬܪܡܘܢ ܘܐܓܘܪܣܝܗ ܩܘܪܝܐ ܬܪܬܝܢ ܘܐܓܘܪܣܝܗܝܢ 26  ܟܠܗܝܢ ܩܘܪܝܐ ܘܡܕܝܢܬܐ ܥܣܪ ܘܐܓܘܪܣܝܗܝܢ ܗܘܝ ܠܫܪܒܬܐ ܕܒܢܘܗܝ ܕܩܗܬ ܕܐܫܬܚܪܘ 27  ܘܠܒܢܘܗܝ ܕܓܪܫܘܢ ܡܢ ܫܪܒܬܐ ܕܠܘܝܐ ܗܘܝ ܩܘܪܝܗܘܢ ܡܢ ܦܠܓܗ ܕܫܒܛܐ ܕܡܢܫܐ ܡܢ ܩܪܝܬܐ ܕܒܝܬ ܫܘܘܙܒܐ ܕܩܛܘܠܐ ܓܘܠܢ ܕܒܡܬܢܝܢ ܘܐܓܘܪܣܝܗ ܘܥܣܬܪܘܬ ܘܐܓܘܪܣܝܗ ܩܘܪܝܐ ܬܪܬܝܢ ܘܐܓܘܪܣܝܗܝܢ 28  ܡܢ ܫܒܛܐ ܕܐܝܣܟܪ ܩܫܝܢ ܘܐܓܘܪܣܝܗ ܘܪܒܬ ܘܐܓܘܪܣܝܗ 29  ܘܝܪܡܘܬ ܘܐܓܘܪܣܝܗ ܘܥܝܢ ܓܕ ܘܐܓܘܪܣܝܗ ܩܘܪܝܐ ܐܪܒܥ ܘܐܓܘܪܣܝܗܝܢ 30  ܘܡܢ ܫܒܛܐ ܕܐܫܝܪ ܡܫܐܝܠ ܘܐܓܘܪܣܝܗ ܘܥܟܪܘܢ ܘܐܓܘܪܣܝܗ 31  ܘܚܠܩܘܬ ܘܐܓܘܪܣܝܗ ܘܪܚܘܒ ܘܐܓܘܪܣܝܗ ܩܘܪܝܐ ܐܪܒܥ ܘܐܓܘܪܣܝܗܝܢ܀܀ 32  ܘܡܢ ܫܒܛܐ ܕܢܦܬܠܝ ܩܪܝܬܐ ܕܒܝܬ ܫܘܘܙܒܐ ܕܩܛܘܠܐ ܪܩܡ ܕܒܓܠܝܠܐ ܘܐܓܘܪܣܝܗ ܘܚܡܪܘܕ ܘܐܓܘܪܣܝܗ ܘܩܪܬܢ ܘܐܓܘܪܣܝܗ ܩܘܪܝܐ ܬܠܬ ܘܐܓܘܪܣܝܗܝܢ 33  ܟܠܗܝܢ ܩܘܪܝܐ ܕܫܪܒܬܐ ܕܒܢܝ ܓܪܫܘܢ ܩܘܪܝܐ ܬܠܬܥܣܪܐ ܘܐܓܘܪܣܝܗܝܢ܀܀ 34  ܘܠܫܪܒܬܐ ܕܒܢܝ ܡܪܪܝ ܠܠܘܝܐ ܕܐܫܬܚܪܘ 36  ܗܘܝ ܩܘܪܝܗܘܢ ܡܢ ܫܒܛܐ ܕܪܘܒܝܠ ܝܗܨ ܘܐܓܘܪܣܝܗ 37  ܘܩܪܡܘܬ ܘܐܓܘܪܣܝܗ ܘܩܪܝܬܝܡ ܘܐܓܘܪܣܝܗ ܘܐܚܫܡܘܬ ܘܐܓܘܪܣܝܗ ܩܘܪܝܐ ܐܪܒܥ ܘܐܓܘܪܣܝܗܝܢ 34  ܘܡܢ ܫܒܛܐ ܕܙܒܠܘܢ ܢܟܚ ܘܐܓܘܪܣܝܗ ܘܩܪܬܢ ܘܐܓܘܪܣܝܗ 35  ܘܪܡܢ ܘܐܓܘܪܣܝܗ ܘܝܗܠܐ ܘܐܓܘܪܣܝܗ ܩܘܪܝܐ ܐܪܒܥ ܘܐܓܘܪܣܝܗܝܢ 38  ܘܡܢ ܫܒܛܐ ܕܓܕ ܩܪܝܬܐ ܕܫܘܘܙܒܐ ܕܩܛܘܠܐ ܪܡܬ ܓܠܥܕ ܘܐܓܘܪܣܝܗ ܘܡܚܢܝܡ ܘܐܓܘܪܣܝܗ 39  ܘܚܫܒܘܢ ܘܐܓܘܪܣܝܗ ܘܝܥܙܝܪ ܘܐܓܘܪܣܝܗ ܩܘܪܝܐ ܐܪܒܥ ܘܐܓܘܪܣܝܗܝܢ 40  ܗܠܝܢ ܩܘܪܝܐ ܕܒܢܝ ܡܪܪܝ ܠܫܪܒܬܗܘܢ ܕܐܫܬܚܪܘ ܡܢ ܫܪܒܬܐ ܕܠܘܝܐ ܘܣܠܩ ܒܦܨܬܗܘܢ ܩܘܪܝܐ ܬܪܬܥܣܪܐ ܘܐܓܘܪܣܝܗܝܢ 41  ܘܟܠܗܝܢ ܩܘܪܝܐ ܗܠܝܢ ܕܠܘܝܐ ܒܓܘ ܝܪܬܘܬܐ ܐܢܝܢ ܕܒܢܝ ܐܝܣܪܝܠ ܘܗܘܝ ܩܘܪܝܐ ܕܠܘܝܐ ܐܪܒܥܝܢ ܘܬܡܢܐ ܘܐܓܘܪܣܝܗܝܢ 42  ܝܬܒܢ ܗܘܝ ܕܝܢ ܩܘܪܝܐ ܘܡܕܝܢܬܐ ܗܠܝܢ ܩܪܝܬܐ ܘܐܓܘܪܣܝܗܝܢ ܚܕܝܪܝܢ ܠܗܝܢ ܘܟܠܗܝܢ ܩܘܪܝܐ ܗܠܝܢ ܘܡܕܝܢܬܐ ܗܟܢܐ܀܀܀ 43  ܘܝܗܒ ܡܪܝܐ ܠܐܝܣܪܝܠ ܟܠܗ ܐܪܥܐ ܕܐܝܡܐ ܠܡܬܠ ܠܐܒܗܝܗܘܢ ܘܝܪܬܘܗ ܘܐܝܬܒܘ ܒܗ 44  ܘܐܢܝܚ ܠܗܘܢ ܡܪܝܐ ܡܢ ܟܠܗܘܢ ܚܕܪܝܗܘܢ ܐܝܟ ܕܐܝܡܐ ܠܐܒܗܝܗܘܢ ܘܐܢܫ ܡܢ ܒܥܠܕܒܒܝܗܘܢ ܠܐ ܩܡ ܩܕܡܝܗܘܢ ܐܠܐ ܐܫܠܡ ܐܢܘܢ ܡܪܝܐ ܠܟܠܗܘܢ ܒܥܠܕܒܒܝܗܘܢ ܒܐܝܕܝܗܘܢ 45  ܘܠܐ ܒܛܠܬ ܚܕܐ ܡܢ ܟܠܗܝܢ ܡܠܐ ܛܒܬܐ ܕܐܡܪ ܡܪܝܐ ܠܕܒܝܬ ܐܝܣܪܝܠ ܐܠܐ ܟܠܗܝܢ ܗܘܝ 

1  ܗܝܕܝܢ ܩܪܐ ܝܫܘܥ ܠܒܢܝ ܪܘܒܝܠ ܘܠܒܢܝ ܓܕ ܘܠܦܠܓܗ ܕܫܒܛܐ ܕܡܢܫܐ 2  ܘܐܡܪ ܠܗܘܢ ܐܢܬܘܢ ܢܛܪܬܘܢ ܟܠ ܡܕܡ ܕܐܡܪ ܠܟܘܢ ܡܘܫܐ ܥܒܕܗ ܕܡܪܝܐ ܘܫܡܥܬܘܢ ܒܩܠܝ ܠܟܠ ܡܕܡ ܕܦܩܕܬܟܘܢ 3  ܘܠܐ ܫܒܩܬܘܢ ܠܐܚܝܟܘܢ ܗܐ ܝܘܡܬܐ ܣܓܝܐܐ ܥܕܡܐ ܠܝܘܡܢܐ ܘܢܛܪܬܘܢ ܦܘܩܕܢܘܗܝ ܕܡܪܝܐ ܐܠܗܟܘܢ 4  ܘܗܫܐ ܗܐ ܐܢܝܚ ܡܪܝܐ ܐܠܗܐ ܠܐܚܝܟܘܢ ܐܝܟܢܐ ܕܐܡܪ ܠܗܘܢ ܡܟܝܠ ܐܬܦܢܘ ܘܙܠܘ ܠܩܘܪܝܟܘܢ ܘܠܐܪܥܐ ܕܝܪܬܘܬܟܘܢ ܕܝܗܒ ܠܟܘܢ ܡܘܫܐ ܥܒܕܗ ܕܡܪܝܐ ܒܥܒܪܐ ܕܝܘܪܕܢܢ ܡܢ ܡܕܢܚܐ 5  ܒܠܚܘܕ ܕܝܢ ܐܙܕܗܪܘ ܛܒ ܘܥܒܕܘ ܦܘܩܕܢܐ ܘܢܡܘܣܐ ܕܦܩܕܟܘܢ ܡܘܫܐ ܥܒܕܗ ܕܡܪܝܐ ܠܡܪܚܡ ܠܡܪܝܐ ܐܠܗܟܘܢ ܘܠܡܛܪ ܦܘܩܕܢܘܗܝ ܘܠܡܬܢܩܦܘ ܠܗ ܘܠܡܦܠܚܗ ܒܟܠܗ ܠܒܟܘܢ ܘܒܟܠܗ ܢܦܫܟܘܢ 6  ܘܒܪܟ ܐܢܘܢ ܝܫܘܥ ܘܫܕܪ ܐܢܘܢ ܘܐܙܠܘ ܠܩܘܪܝܗܘܢ 7  ܘܠܦܠܓܗ ܕܫܒܛܐ ܕܡܢܫܐ ܝܗܒ ܡܘܫܐ ܒܡܬܢܝܢ ܘܠܦܠܓܗ ܝܗܒ ܝܫܘܥ ܥܡ ܐܚܝܗܘܢ ܒܥܒܪܐ ܕܝܘܪܕܢܢ ܡܢ ܡܥܪܒܐ ܘܫܕܪ ܐܢܘܢ ܝܫܘܥ ܘܐܙܠܘ ܠܩܘܪܝܗܘܢ ܘܒܪܟ ܐܢܘܢ 8  ܘܐܡܪ ܠܗܘܢ ܒܢܟܣܐ ܣܓܝܐܐ ܗܦܘܟܘ ܠܩܘܪܝܟܘܢ ܘܠܐܪܥܐ ܕܝܪܬܘܬܟܘܢ ܘܒܩܢܝܢܐ ܕܛܒ ܣܓܝ ܒܣܐܡܐ ܘܒܕܗܒܐ ܘܒܢܚܫܐ ܘܒܦܪܙܠܐ ܘܒܢܚܬܐ ܕܣܓܝܐܝܢ ܛܒ ܘܦܠܓܘ ܒܙܬܐ ܕܒܥܠܕܒܒܝܟܘܢ ܥܡ ܐܚܝܟܘܢ 9  ܘܗܦܟܘ ܘܐܙܠܘ ܒܢܝ ܪܘܒܝܠ ܘܒܢܝ ܓܕ ܘܦܠܓܗ ܕܫܒܛܐ ܕܡܢܫܐ ܡܢ ܠܘܬ ܒܢܝ ܐܝܣܪܝܠ ܡܢ ܫܝܠܘ ܕܒܐܪܥܐ ܕܟܢܥܢ ܠܡܐܙܠ ܠܐܪܥܐ ܕܓܠܥܕ ܠܐܪܥܐ ܕܝܪܬܘܬܗܘܢ ܕܐܝܪܬܘ ܒܗ ܥܠ ܡܠܬ ܦܘܡܗ ܕܡܪܝܐ ܒܐܝܕܐ ܕܡܘܫܐ 10  ܘܐܬܘ ܠܓܠܓܠܐ ܕܥܠ ܓܢܒ ܝܘܪܕܢܢ ܕܒܐܪܥܐ ܕܟܢܥܢ ܘܒܢܘ ܬܡܢ ܒܢܝ ܪܘܒܝܠ ܘܒܢܝ ܓܕ ܘܦܠܓܘܬ ܫܒܛܐ ܕܡܢܫܐ ܡܕܒܚܐ ܥܠ ܓܢܒ ܝܘܪܕܢܢ ܡܕܒܚܐ ܪܒܐ ܕܚܙܘܐ 11  ܘܫܡܥܘ ܒܢܝ ܐܝܣܪܝܠ ܕܒܢܝ ܪܘܒܝܠ ܘܒܢܝ ܓܕ ܘܦܠܓܘܬ ܫܒܛܐ ܕܡܢܫܐ ܒܢܘ ܡܕܒܚܐ ܠܘܩܒܠ ܐܪܥܐ ܕܟܢܥܢ ܒܓܠܓܠܐ ܕܥܠ ܓܢܒ ܝܘܪܕܢܢ ܒܐܪܥܐ ܕܒܢܝ ܐܝܣܪܝܠ 12  ܘܐܬܟܢܫܘ ܟܘܠܗ ܟܢܘܫܬܐ ܕܒܢܝ ܐܝܣܪܝܠ ܠܫܝܠܘ ܠܡܣܩ ܥܠܝܗܘܢ ܠܩܪܒܐ 13  ܘܫܕܪܘ ܒܢܝ ܐܝܣܪܝܠ ܠܘܬ ܒܢܝ ܪܘܒܝܠ ܘܠܘܬ ܒܢܝ ܓܕ ܘܠܘܬ ܦܠܓܗ ܕܫܒܛܐ ܕܡܢܫܐ ܠܐܪܥܐ ܕܓܠܥܕ ܠܦܝܢܚܣ ܒܪ ܐܠܝܥܙܪ ܟܗܢܐ 14  ܘܥܣܪܐ ܪܘܪܒܢܝܢ ܥܡܗ ܚܕ ܪܒܐ ܡܢ ܟܠܗܘܢ ܫܒܛܐ ܐܝܣܪܝܠ ܘܗܢܘܢ ܓܒܪܐ ܗܠܝܢ ܪܝܫܐ ܗܘܘ ܕܚܝܠܘܬܐ ܕܐܝܣܪܝܠ 15  ܘܐܬܘ ܠܘܬ ܒܢܝ ܪܘܒܝܠ ܘܠܘܬ ܒܢܝ ܓܕ ܘܠܘܬ ܦܠܓܗ ܕܫܒܛܐ ܕܡܢܫܐ ܠܐܪܥܐ ܕܓܠܥܕ ܘܡܠܠܘ ܥܡܗܘܢ ܘܐܡܪܘ ܠܗܘܢ 16  ܗܟܢܐ ܐܡܪܝܢ ܟܠܗ ܟܢܘܫܬܐ ܕܡܪܝܐ ܡܢܐ ܗܝ ܟܕܒܘܬܐ ܗܕܐ ܕܟܕܒܬܘܢ ܒܐܠܗܐ ܕܐܝܣܪܝܠ ܘܗܦܟܬܘܢ ܡܢ ܒܬܪܗ ܕܡܪܝܐ ܘܒܢܝܬܘܢ ܠܟܘܢ ܡܕܒܚܐ ܕܬܦܪܩܘܢ ܡܢ ܕܚܠܬܗ ܕܡܪܝܐ 17  ܠܐ ܟܕܘ ܠܢ ܚܛܝܬܐ ܕܦܥܘܪ ܕܠܐ ܐܬܕܟܝܢ ܡܢܗ ܥܕܡܐ ܠܝܘܡܢܐ ܘܗܘܐ ܡܘܬܢܐ ܒܟܢܘܫܬܗ ܕܡܪܝܐ 18  ܘܐܢܬܘܢ ܡܐ ܕܗܦܟܬܘܢ ܝܘܡܢܐ ܡܢ ܕܚܠܬܗ ܕܡܪܝܐ ܡܢ ܡܚܪ ܥܠ ܟܘܠܗ ܟܢܘܫܬܐ ܕܐܝܣܪܝܠ ܗܘܐ ܪܘܓܙܐ 19  ܒܪܡ ܕܝܢ ܐܢ ܡܛܘܫܐ ܗܝ ܐܪܥܐ ܕܝܪܬܘܬܟܘܢ ܥܒܪܘ ܠܟܘܢ ܠܐܪܥܐ ܕܝܪܬܘܬܗ ܕܡܪܝܐ ܐܝܟܐ ܕܫܪܐ ܡܫܟܢܗ ܕܡܪܝܐ ܘܐܝܪܬܘ ܥܡܢ ܘܒܕܚܠܬܗ ܕܡܪܝܐ ܠܐ ܬܒܣܘܢ ܘܥܠܝܢ ܠܐ ܬܡܪܕܘܢ ܡܛܠ ܕܒܢܝܬܘܢ ܠܟܘܢ ܡܕܒܚܐ ܠܒܪ ܡܢ ܡܕܒܚܗ ܕܡܪܝܐ ܐܠܗܐ ܕܐܝܣܪܝܠ 20  ܠܐ ܚܙܝܬܘܢ ܕܥܟܪ ܒܪ ܟܪܡܝ ܕܪܓ ܗܘܐ ܘܢܣܒ ܡܢ ܚܪܡܐ ܘܥܠ ܟܠܗ ܟܢܘܫܬܐ ܕܐܝܣܪܝܠ ܗܘܐ ܪܘܓܙܐ ܘܗܘ ܚܕ ܗܘܐ ܓܒܪ ܘܟܠܢ ܒܠܥܢ ܒܚܛܝܬܗ 21  ܘܥܢܘ ܒܢܝ ܪܘܒܝܠ ܘܒܢܝ ܓܕ ܘܦܠܓܗ ܕܫܒܛܐ ܕܡܢܫܐ ܘܡܠܠܘ ܥܡ ܦܝܢܚܝܣ ܒܪ ܐܠܝܥܙܪ ܟܗܢܐ ܘܥܡ ܪܝܫܐ ܕܚܝܠܘܬܐ ܕܐܝܣܪܝܠ ܘܐܡܪܘ ܠܗܘܢ 22  ܡܪܝܐ ܗܘ ܐܠܗܐ ܕܐܠܗܐ ܐܠܗ ܐܠܗܝܢ ܡܪܝܐ ܗܘ ܘܗܘܝܘ ܐܠܗܢ ܘܠܐܝܣܪܝܠ ܗܘ ܝܕܥ ܘܠܢ ܗܘ ܝܕܥ ܐܢ ܕܢܦܪܘܩ ܡܢܗ ܘܐܢ ܕܢܥܠܐ ܗܘ ܒܕܚܠܬܗ ܕܡܪܝܐ ܥܒܕܢ ܗܟܢܐ ܠܐ ܢܦܪܩܢ ܝܘܡܢܐ 23  ܐܢ ܒܢܝܢ ܠܢ ܡܕܒܚܐ ܕܢܗܦܘܟ ܡܢ ܕܚܠܬܗ ܕܡܪܝܐ ܐܘ ܕܢܩܪܒ ܥܠܘܗܝ ܕܒܚܬܐ ܐܘ ܦܘܠܚܢ ܐܚܪܝܢ ܡܪܝܐ ܢܬܒܥ ܒܐܝܕܢ 24  ܐܠܐ ܗܘܐ ܡܢ ܕܚܠܬܗ ܥܒܕܢܗ ܗܕܐ ܘܕܠܐ ܢܐܡܪܘܢ ܡܢ ܡܚܪ ܒܢܝܟܘܢ ܠܒܢܝܢ ܡܢܐ ܐܝܬ ܠܟܘܢ ܠܘܬ ܡܪܝܐ ܐܠܗܐ ܕܐܝܣܪܝܠ 25  ܒܢܝ ܪܘܒܝܠ ܘܒܢܝ ܓܕ ܕܗܐ ܬܚܘܡܐ ܝܗܒ ܡܪܝܐ ܒܝܢܝܢ ܘܠܟܘܢ ܝܘܪܕܢܢ ܗܢܐ ܡܟܝܠ ܠܝܬ ܠܟܘܢ ܡܢܬܐ ܒܡܪܝܐ ܐܠܗܐ ܕܐܝܣܪܝܠ ܘܢܒܛܠܘܢ ܒܢܝܟܘܢ ܡܢ ܡܚܪ ܠܒܢܝܢ ܕܠܐ ܢܕܚܠܘܢ ܠܡܪܝܐ 26  ܡܛܠ ܗܢܐ ܗܘ ܐܡܪܢ ܕܢܥܒܕ ܠܢ ܐܬܪܐ ܘܢܒܢܐ ܠܢ ܡܕܒܚܐ ܠܐ ܠܕܒܚܬܐ ܘܠܐ ܠܩܘܪܒܢܐ 27  ܐܠܐ ܠܣܗܕܘܬܐ ܒܝܢܝܢ ܘܠܟܘܢ ܘܒܝܬ ܕܪܝܢ ܡܢ ܒܬܪܢ ܘܚܢܢ ܘܕܪܝܢ ܡܢ ܒܬܪܢ ܦܘܠܚܢܗ ܗܘ ܕܡܪܝܐ ܦܠܚܝܢܢ ܩܕܡܘܗܝ ܒܥܠܘܬܢ ܘܒܕܒܚܝܢ ܘܒܩܘܪܒܢܝܢ ܒܐܬܪܐ ܕܓܒܐ ܡܪܝܐ ܠܡܫܪܝܘ ܫܡܗ ܬܡܢ ܘܕܠܐ ܢܐܡܪܘܢ ܒܢܝܟܘܢ ܡܢ ܡܚܪ ܠܒܢܝܢ ܠܝܬ ܠܟܘܢ ܡܢܬܐ ܒܡܪܝܐ 28  ܘܐܡܪܢ ܡܐ ܕܐܡܪܘ ܠܢ ܘܠܕܪܝܢ ܡܢ ܡܚܪ ܢܐܡܪܘܢ ܠܗܘܢ ܚܙܘ ܕܡܘܬܐ ܕܡܕܒܚܗ ܕܡܪܝܐ ܕܥܒܕܘ ܐܒܗܝܢ ܠܐ ܠܝܩܕܐ ܫܠܡܐ ܘܠܐ ܠܕܒܚܬܐ ܐܠܐ ܕܢܗܘܐ ܣܗܕܐ ܒܝܢܝܢ ܘܠܟܘܢ 29  ܚܣ ܠܢ ܕܢܣܠܐ ܕܚܠܬܗ ܕܡܪܝܐ ܘܢܗܦܘܟ ܡܢ ܕܚܠܬܗ ܕܡܪܝܐ ܘܢܒܢܐ ܠܢ ܡܕܒܚܐ ܠܝܩܕܐ ܫܠܡܐ ܘܠܩܘܪܒܢܐ ܘܠܕܒܚܬܐ ܠܒܪ ܡܢ ܡܕܒܚܗ ܕܡܪܝܐ ܐܠܗܐ ܕܐܝܣܪܝܠ ܕܐܝܬ ܩܕܡ ܡܫܟܢܗ܀ 30  ܘܫܡܥ ܦܝܢܚܝܣ ܒܪ ܐܠܝܥܙܪ ܟܗܢܐ ܘܪܘܪܒܢܐ ܕܟܢܘܫܬܐ ܪܝܫܐ ܕܚܝܠܘܬܐ ܕܐܝܣܪܐܝܠ ܕܥܡܗ ܡܠܐ ܕܡܠܠܘ ܒܢܝ ܪܘܒܝܠ ܘܒܢܝ ܓܕ ܘܦܠܓܗ ܕܫܒܛܐ ܕܡܢܫܐ ܘܫܦܪ ܒܥܝܢܝܗܘܢ 31  ܘܐܡܪ ܦܝܢܚܝܣ ܒܪ ܐܠܝܥܙܪ ܟܗܢܐ ܠܒܢܝ ܪܘܒܝܠ ܘܠܒܢܝ ܓܕ ܘܠܒܢܝ ܡܢܫܐ ܝܘܡܢܐ ܐܝܕܥܢ ܕܒܝܢܬܢ ܗܘ ܡܪܝܐ ܕܠܐ ܕܓܠܬܘܢ ܒܡܪܝܐ ܕܓܠܘܬܐ ܗܕܐ ܡܟܝܠ ܐܢܬܘܢ ܦܨܝܬܘܢ ܠܒܢܝ ܐܝܣܪܝܠ ܕܠܐ ܬܗܘܐ ܒܗܘܢ ܐܝܕܗ ܕܡܪܝܐ ܠܪܘܓܙܐ 32  ܘܗܦܟ ܦܝܢܚܝܣ ܒܪ ܐܠܝܥܙܪ ܟܗܢܐ ܘܪܘܪܒܢܐ ܕܥܡܗ ܡܢ ܠܘܬ ܒܢܝ ܪܘܒܝܠ ܘܡܢ ܠܘܬ ܒܢܝ ܓܕ ܘܡܢܫܐ ܡܢ ܐܪܥܐ ܕܓܠܥܕ ܠܐܪܥܐ ܕܟܢܥܢ ܠܘܬ ܒܢܝ ܐܝܣܪܝܠ ܘܐܬܝܒܘ ܐܢܘܢ ܦܬܓܡܐ 33  ܘܫܦܪ ܦܬܓܡܐ ܒܥܝܢܝ ܒܢܝ ܐܝܣܪܝܠ ܘܒܪܟܘ ܒܢܝ ܐܝܣܪܝܠ ܠܐܠܗܐ ܘܠܐ ܐܡܪܘ ܕܢܣܩܘܢ ܥܠܝܗܘܢ ܠܩܪܒܐ ܠܡܚܪܒܘܬܗ ܠܐܪܥܐ ܕܒܢܝ ܪܘܒܝܠ ܘܕܒܢܝ ܓܕ ܘܕܒܢܝ ܡܢܫܐ ܕܝܬܒܝܢ ܒܗ 34  ܘܩܪܘ ܒܢܝ ܪܘܒܝܠ ܘܒܢܝ ܓܕ ܘܒܢܝ ܡܢܫܐ ܠܡܕܒܚܐ ܕܥܒܕܘ ܡܕܒܚܐ ܕܣܗܕܘܬܐ ܡܛܠ ܕܣܗܕܘܬܐ ܗܘ ܒܝܢܬܗܘܢ ܘܡܪܝܐ ܗܘ ܒܠܚܘܕ ܐܠܗܐ܀ 

1  ܘܡܢ ܒܬܪ ܝܘܡܬܐ ܣܓܝܐܐ ܐܢܝܚ ܡܪܝܐ ܠܐܝܣܪܝܠ ܡܢ ܟܠܗܘܢ ܒܥܠܕܒܒܝܗܘܢ ܕܟܪܝܟܝܢ ܠܗܘܢ܀ ܘܝܫܘܥ ܩܫ ܘܥܠ ܒܫܢܝܐ 2  ܘܩܪܐ ܝܫܘܥ ܠܟܠܗ ܐܝܣܪܝܠ ܠܩܫܝܫܘܗܝ ܘܠܪܝܫܘܗܝ ܘܠܕܝܢܘܗܝ ܘܠܣܦܪܘܗܝ ܘܐܡܪ ܠܗܘܢ ܐܢܐ ܣܐܒܬ ܘܥܠܬ ܒܫܢܝܐ 3  ܘܐܢܬܘܢ ܚܙܝܬܘܢ ܟܠ ܕܥܒܕ ܡܪܝܐ ܐܠܗܟܘܢ ܠܟܠܗܘܢ ܥܡܡܐ ܗܠܝܢ ܕܐܘܒܕ ܐܢܘܢ ܡܢ ܩܕܡܝܟܘܢ ܘܡܪܝܐ ܐܠܗܟܘܢ ܗܘܝܘ ܥܒܕ ܩܪܒܟܘܢ 4  ܚܙܘ ܕܝܢ ܕܠܐ ܦܠܓܬ ܠܟܘܢ ܥܡܡܐ ܗܠܝܢ ܕܐܫܬܚܪܘ ܒܝܪܬܘܬܐ ܕܫܒܛܝܟܘܢ ܡܢ ܝܘܪܕܢܢ ܘܟܠܗܘܢ ܥܡܡܐ ܕܚܪܒܬ ܘܝܡܐ ܪܒܐ ܒܡܥܪܒܝ ܫܡܫܐ ܦܠܓܬ ܠܟܘܢ 5  ܡܪܝܐ ܐܠܗܟܘܢ ܗܘ ܢܬܒܪ ܐܢܘܢ ܘܢܚܪܘܒ ܐܢܘܢ ܡܢ ܩܕܡܝܟܘܢ ܘܬܐܪܬܘܢ ܐܪܥܗܘܢ ܐܝܟ ܕܐܡܪ ܠܟܘܢ ܡܪܝܐ ܐܠܗܟܘܢ 6  ܒܠܚܘܕ ܐܬܚܝܠܘ ܛܒ ܘܛܪܘ ܘܥܒܕܘ ܟܠ ܕܟܬܝܒ ܒܣܦܪܐ ܕܢܡܘܣܐ ܕܡܘܫܐ ܥܒܕܗ ܕܡܪܝܐ ܘܠܐ ܬܣܛܘܢ ܡܢܗ ܠܐ ܠܝܡܝܢܐ ܘܠܐ ܠܣܡܠܐ 7  ܘܠܐ ܬܬܚܠܛܘܢ ܒܥܡܡܐ ܗܠܝܢ ܕܐܫܬܚܪܘ ܒܝܢܬܟܘܢ ܘܫܡܐ ܕܐܠܗܝܗܘܢ ܠܐ ܬܬܕܟܪܘܢ ܘܠܐ ܬܐܡܘܢ ܒܗܘܢ ܘܠܐ ܬܦܠܚܘܢ ܐܢܘܢ ܘܠܐ ܬܣܓܕܘܢ ܠܗܘܢ 8  ܐܠܐ ܠܡܪܝܐ ܐܠܗܟܘܢ ܐܬܢܩܦܘ ܐܝܟܢܐ ܕܥܒܕܬܘܢ ܥܕܡܐ ܠܝܘܡܢܐ 9  ܘܚܪܒ ܡܪܝܐ ܡܢ ܩܕܡܝܟܘܢ ܥܡܡܐ ܪܘܪܒܐ ܘܥܫܝܢܐ ܘܐܢܫ ܠܐ ܩܡ ܠܘܩܒܠܟܘܢ ܥܕܡܐ ܠܝܘܡܢܐ 10  ܓܒܪܐ ܚܕ ܡܢܟܘܢ ܢܪܕܘܦ ܠܐܠܦܐ ܡܛܠ ܕܡܪܝܐ ܐܠܗܟܘܢ ܥܡܟܘܢ ܘܗܘ ܥܒܕ ܩܪܒܟܘܢ ܐܝܟܢܐ ܕܐܡܪ ܠܟܘܢ 11  ܐܙܕܗܪܘ ܛܒ ܒܢܦܫܟܘܢ ܠܡܕܚܠ ܠܡܪܝܐ ܐܠܗܟܘܢ 12  ܐܢ ܕܝܢ ܬܗܦܟܘܢ ܘܬܬܢܩܦܘܢ ܒܫܪܟܐ ܕܗܠܝܢ ܥܡܡܐ ܕܐܫܬܚܪܘ ܒܝܢܬܟܘܢ ܘܬܗܘܘܢ ܠܗܘܢ ܚܬܢܐ ܘܬܬܚܠܛܘܢ ܒܗܘܢ ܘܗܢܘܢ ܒܟܘܢ 13  ܗܘܝܬܘܢ ܝܕܥܝܢ ܕܬܘܒ ܠܐ ܡܘܣܦ ܡܪܝܐ ܐܠܗܟܘܢ ܠܡܚܪܒ ܠܗܠܝܢ ܥܡܡܐ ܡܢ ܩܕܡܝܟܘܢ ܘܢܗܘܘܢ ܠܟܘܢ ܠܦܚܐ ܘܠܬܘܩܠܬܐ ܘܠܘܠܝܬܐ ܒܨܕܥܝܟܘܢ ܘܨܢܪܝܬܐ ܒܥܝܢܝܟܘܢ ܥܕܡܐ ܕܬܐܒܕܘܢ ܡܢ ܐܪܥܐ ܛܒܬܐ ܕܝܗܒ ܠܟܘܢ ܡܪܝܐ ܐܠܗܟܘܢ 14  ܐܢܐ ܕܝܢ ܗܐ ܐܙܠ ܐܢܐ ܒܐܘܪܚܐ ܕܟܠܗ ܐܪܥܐ ܐܢܬܘܢ ܕܝܢ ܝܕܥܝܢ ܐܢܬܘܢ ܒܟܠܗ ܠܒܟܘܢ ܘܒܟܘܠܗ ܢܦܫܟܘܢ ܕܠܐ ܒܛܠܬ ܡܠܬܐ ܗܕܐ ܡܢ ܟܠܗܝܢ ܡܠܐ ܛܒܬܐ ܕܐܡܪ ܡܪܝܐ ܐܠܗܟܘܢ ܥܠܝܟܘܢ ܟܠܗܝܢ ܐܬܝ ܥܠܝܟܘܢ ܘܠܐ ܒܛܠܬ ܡܠܬܐ ܚܕܐ 15  ܘܐܝܟܢܐ ܕܝܢ ܕܐܬܝ ܥܠܝܟܘܢ ܟܠܗܝܢ ܡܠܐ ܛܒܬܐ ܕܐܡܪ ܠܟܘܢ ܡܪܝܐ ܐܠܗܟܘܢ ܗܟܢܐ ܢܐܬܝܢ ܥܠܝܟܘܢ ܟܠܗܝܢ ܠܘܛܬܐ ܥܕܡܐ ܕܢܘܒܕܟܘܢ ܡܢ ܐܪܥܐ ܗܕܐ ܛܒܬܐ ܕܝܗܒ ܠܟܘܢ 16  ܐܢ ܬܥܒܪܘܢ ܥܠ ܕܝܬܩܐ ܕܡܪܝܐ ܐܠܗܟܘܢ ܘܥܠ ܦܘܩܕܢܐ ܕܐܬܦܩܕܬܘܢ ܘܬܐܙܠܘܢ ܘܬܦܠܚܘܢ ܠܐܠܗܐ ܐܚܪܢܐ ܘܬܣܓܕܘܢ ܠܗܘܢ ܢܬܚܡܬ ܪܘܓܙܗ ܕܡܪܝܐ ܐܠܗܟܘܢ ܥܠܝܟܘܢ ܘܬܐܒܕܘܢ ܒܥܓܠ ܡܢ ܐܪܥܐ ܛܒܬܐ ܕܝܗܒ ܠܟܘܢ܀ 

1  ܘܟܢܫ ܝܫܘܥ ܠܟܠܗܘܢ ܫܒܛܐ ܕܐܝܣܪܝܠ ܠܫܟܝܡ ܘܩܪܐ ܠܩܫܝܫܐ ܕܐܝܣܪܝܠ ܘܠܪܝܫܝܗܘܢ ܘܠܕܝܢܝܗܘܢ ܘܠܣܦܪܝܗܘܢ ܘܩܡ ܩܕܡ ܡܫܟܢ ܙܒܢܐ ܩܕܡ ܐܠܗܐ 2 ܘܐܡܪ ܝܫܘܥ ܠܟܠܗ ܥܡܐ ܗܟܢܐ ܐܡܪ ܡܪܝܐ ܐܠܗܐ ܕܐܝܣܪܐܝܠ ܒܥܒܪܐ ܕܢܗܪܐ ܝܬܒܘ ܗܘܘ ܠܒܗܝܟܘܢ ܡܢ ܥܠܡ ܬܪܚ ܐܒܘܗܝ ܕܐܒܪܗܡ ܘܐܒܘܗܝ ܕܢܚܘܪ ܘܦܠܚܝܢ ܗܘܘ ܬܡܢ ܠܐܠܗܐ ܐܚܪܢܐ 3 ܘܕܒܪܬ ܠܐܒܪܗܡ ܐܒܘܟܘܢ ܡܢ ܥܒܪܐ ܕܢܗܪܐ ܘܗܠܟܬܗ ܐܪܥܐ ܕܟܢܥܢ ܘܐܣܓܝܬ ܙܪܥܗ ܘܝܗܒܬ ܠܗ ܠܐܝܣܚܩ 4 ܘܝܗܒܬ ܠܐܝܣܚܩ ܠܝܥܩܘܒ ܘܠܥܝܣܘ ܘܝܗܒܬ ܠܥܝܣܘ ܝܘܪܬܢܐ ܛܘܪܐ ܕܣܥܝܪ ܘܝܥܩܘܒ ܘܒܢܘܗܝ ܢܚܬܘ ܠܡܨܪܝܢ 5  ܘܫܕܪܬ ܠܡܘܫܐ ܘܠܐܗܪܘܢ ܘܡܚܝܬ ܠܡܨܪܝܐ ܘܬܕܡܪܬܐ ܥܒܕܬ ܒܝܢܬܗܘܢ ܘܡܢ ܒܬܪ ܗܝܕܝܢ ܐܦܩܬܟܘܢ 6  ܘܐܦܩܬ ܠܐܒܗܝܟܘܢ ܡܢ ܡܨܪܝܢ ܘܐܝܬܝܬ ܐܢܘܢ ܠܝܡܐ ܘܪܕܦܘ ܡܨܪܝܐ ܒܬܪ ܐܒܗܝܟܘܢ ܒܩܪܘܟܐ ܘܒܦܪܫܐ ܠܝܡܐ ܕܣܘܦ 7  ܘܓܥܘ ܐܒܗܝܟܘܢ ܠܘܬ ܡܪܝܐ ܘܥܒܕ ܚܫܘܟܐ ܒܝܢܝܗܘܢ ܠܡܨܪܝܐ ܘܦܠܓ ܡܪܝܐ ܝܡܐ ******
